
Útdráttur 

Markmið þessarar rannsóknar er að varpa ljósi á upplifanir og viðhorf einhleypra kvenna 

sem allar eiga það sameiginlegt að hafa eignast barn/börn með aðstoð tæknifrjóvgunar 

með gjafasæði. Niðurstöður rannsóknarinnar gefa meðal annars innsýn í það á hvaða 

forsendum konurnar tóku ákvörðun um að fara þessa leið til barneigna, hvernig þær 

upplifðu tæknifrjóvgunarferlið og hvernig viðbrögðum þær mættu hjá sínum nánustu. 

Ásamt þessu gefa niðurstöður innsýn í viðhorf þeirra gagnvart uppeldi án annars 

foreldrisins og hvað þeim finnst um rétt barnsins til að fá að vita um uppruna sinn. Lítið 

hafa verið rannsökuð málefni einhleypra kvenna sem fara í tæknifrjóvgun hér á landi og 

getur því rannsókn af þessu tagi bætt mikilvægum upplýsingum í íslenskan 

þekkingargrunn um tæknifrjóvganir. Framkvæmd var eigindleg viðtalsrannsókn þar sem 

tekin voru viðtöl við sex einhleypar konur á aldrinum 34-48 ára sem allar eiga 

sameiginlegt að hafa eignast barn/börn með tæknifrjóvgun. Niðurstöður 

rannsóknarinnar gefa vísbendingar um að konur velji þessa leið til barneigna fyrst og 

fremst vegna þess að þær þrá að eignast barn og upplifa móðurhlutverkið. Ásamt því er 

makaleysi og aldur kvennanna stór hluti af niðurstöðu ákvörðunar. Vísbendingar eru um 

að konur sem velja þessa leið til barneigna hafi undirbúið sig vel fyrir hlutverkið, þær 

hafi sterkt stuðningsnet í kringum sig og séu sjálfstæðar, bæði félags- og fjárhagslega. 

Öllum viðmælendum þykir mikilvægt að barn fái að vita um uppruna sinn og hvernig það 

var getið. Mismunandi er þó hvort kona velji þekktan eða óþekktan sæðisgjafa. Ánægja 

og þakklæti var meðal viðmælenda um að þessi leið skuli vera leyfð hér á landi og þykir 

þeim dásamlegt að hafa fengið tækifæri til að upplifa móðurhlutverkið. 

 

 

Lykilorð: Tæknifrjóvgun, einhleypar konur, sæðisgjafi og uppruni barns. 

Abstract 

The aim of this study is to shed light upon experiences and attitudes of single women 

who have in common having given birth to child/children with the aid of reproductive 

technology. The results of this study gives insight into on what grounds the women 

made their decision to use this method to get pregnant, how was their experience of 

the whole fertility process and what were the reactions of people close to them. Also 

the results give insight of their view of raising a child without the other parent and what 

their opinion is of their child´s right to know about its origin. There have not been many 

studies of the circumstances of single women who use reproductive technology in 

Iceland. Therefore a study of this kind may add important information into Icelandic 

knowledge of reproductive technology. Participants of this study were six single women 

at the age of 34-48 years. They all have in common having had a child or children at the 

help of reproductive technology via sperm donor. The result of this study indicates that 

women will choose this method of having children for the main reason that they desire 

to have a child and to experience motherhood. Besides that there is their age and the 

lack of a partner a great reason for this decision. There is an indication that women that 

choose this way for childbirth/pregnancy have prepared themselves well for the task. 

They have a strong net of support around them and are independent socially and 

financially. All the participants find it important for a child to know about its origin and 

how it was conceived. However, it is variable wether the women chose a known or an 

unknown sperm donor. Among the participants of this study there was content and 

gratitude that this method is being legalized in this country and they find it wonderful 

that they have had the chance to experience motherhood. 

 

 

Key words: Reproductive technology, single women, spermdonor and origin of a child.

Formáli 

Ritgerð þessi er lokaverkefni í meistaranámi til starfsréttinda við Félagsráðgjafardeild 

Háskóla Íslands. Verkefnið er metið til 30 ECTS eininga og ber titilinn Einstakar mæður: 

Tæknifrjóvganir einhleypra kvenna. Vinnan við verkefnið hófst í ágúst 2013 og lauk í lok 

nóvember 2013. Það er von rannsakanda að þetta verkefni muni leiða til frekari 

þekkingar og rannsókna á sviði tæknifrjóvgana og þeirra sálfélagslegu þátta er snúa að 

þeim málefnum hér á landi. 

Leiðbeinandi rannsóknarinnar er doktor Helga Sól Ólafsdóttir, félagsráðgjafi á 

Kvenna- og barnasviði Landspítalans og vil ég þakka henni innilega fyrir faglega leiðsögn 

og hvatningu við framkvæmd rannsóknarinnar. Auk þess vil ég þakka viðmælendum 

mínum fyrir að gefa sér tíma til að deila reynslu sinni og upplifunum, án ykkar hefði 

þessi rannsókn ekki getað orðið að veruleika. Fyrir yfirlestur og þýðingu útdráttar vil ég 

þakka Sigrúnu V. Ásgeirsdóttur og móður minni Margréti Eggertsdóttur innilega fyrir 

hjálpina. Ég vil einnig þakka bekkjarfélögum mínum fyrir skemmtilegt ferðalag í gegnum 

námið ásamt aðstoð við að finna viðmælendur. Mamma mín og Unndór, takk fyrir alla 

hjálpina og stuðninginn. Síðast en ekki síst vil ég þakka dóttur minni Moniku Margréti 

fyrir alla ástina, gleðina og þolinmæðina. 

1 Inngangur 

Á undanförnum áratugum hefur fjölskyldumynstur breyst töluvert og fjölbreytileiki 

fjölskyldunnar aukist. Hjónaskilnuðum hefur fjölgað, margir eru einhleypir lengur en áður, 

sumir giftast aldrei og mun fleiri ala einir upp börnin sín (Jones, 2003). Einstæðum foreldrum 

á Íslandi hefur til að mynda fjölgað til muna undanfarin ár. Einstæðir foreldrar skilgreinast 

sem einstæðar mæður eða feður með börn á framfæri undir 18 ára aldri. Sem dæmi má 

nefna að fjöldi einstæðra mæðra árið 2003 var 10.631 talsins en þeim hafði fjölgað í 11.607 

einstæðar mæður árið 2013. Sama má segja um einstæða feður en þeim hefur einnig fjölgað 

seinustu ár, árið 2003 voru 877 einstæðir feður á Íslandi en þeim hafði fjölgað í 1.129 árið 

2013 (Hagstofa Íslands, 2013). Þróunin  hefur verið svipuð víða erlendis þó svo að hlutfall 

einstæðra foreldra sé töluvert hærra á Íslandi en í öðrum löndum (Þingskjal 992, 2007-2008).  

Þegar kemur að barneignum er óhætt að segja að með aukinni tækni og þekkingu hafi 

leiðirnar til að verða foreldri aukist til muna á síðustu áratugum og orðið fjölbreyttari (Chan, 

Raboy og Patterson, 1998). Til að mynda hefur færst í aukana að einhleypar konur á öllum 

aldri eignist barn með aðstoð tæknifrjóvgunar og velja sumar að stofna fjölskyldu með þeim 

hætti (Mazor, 2004).  

Fjarvera annars foreldris í uppeldishlutverkinu skapar óneitanlega margvíslegar áskoranir 

við uppeldi barns, en flestar konur sem velja að fara þessa leið telja sig vera vel í stakk búnar 

til að takast á við þetta nýja hlutverk einstæðrar móður (Mazor 2004). Mazor (2004) talar um 

að hugsanlegar áskoranir þessara kvenna geti meðal annars falið í sér vöntun á föðurímynd í 

lífi barnsins og talar hann um að sumir sérfræðingar vilji meina að það geti haft í för með sér 

ákveðna skekkju á sjálfsmynd barnsins, að barn þurfi á bæði móður- og föðurímynd að halda 

í lífi sínu svo að það geti vaxið og dafnað á eðlilegan máta (Mazor, 2004). Skiptar skoðanir 

eru um þau málefni á milli fólks og margir sérfræðingar eru líka þeirrar skoðunar að áhersla á 

kynímynd skipti ekki svo miklu máli þegar kemur að líðan og afdrifum barna (Sigrún 

Júlíusdóttir, 2001). Mannis (1999) nefnir að ákveðin áskorun geti einnig verið fólgin í því að 

skipuleggja fjárhaginn, þar sem fjölskylda af þessu tagi hefur oftast aðeins einar tekjur, sama 

gildir um að mynda félagslegt stuðningsnet í kringum sig og barnið, en oftast eru þessar 

konur búnar að undirbúa sig vel fyrir þessar áskoranir. 

Fjölskylda sem samanstendur af einstæðu foreldri og barni er í raun ekki ný af nálinni og 

hefur tíðkast um árabil, meðal annars vegna aðstæðna þar sem annað foreldri lætur lífið eða 

foreldrið er á lífi en ekki til staðar að neinu leyti. Samt sem áður hefur fjölskyldugerð 

einstæðra foreldra gjarnan verið talin stangast á við hinar hefðbundnu hugmyndir 

samfélagsins um hvernig eðlileg samsetning fjölskyldunnar á að vera (Mazor, 2004).  

Árið 2008 var samþykkt á Alþingi að leyfa mætti einhleypum konum að gangast undir 

tæknifrjóvgun hér á landi til að eignast barn. Segja má að jafnari staða kynjanna og fjölgun 

einstæðra foreldra hafi leitt til að almenn sátt ríkir nú um fjölbreytt fjölskylduform í 

þjóðfélaginu. Vegna fjölgunar einstæðra foreldra hér á landi er talið eðlilegt að það veiti 

einhleypum konum rétt til að geta eignast barn með þessum hætti. Einstæðir foreldrar hér á 

landi búa við sterka lagalega stöðu og hefur ekki verið hægt að sýna fram á að barn sem elst 

upp hjá einstæðu foreldri sé í verri stöðu en önnur börn einungis þess vegna, aðrir þættir eru 

taldir geta vegið þyngra (Þingskjal 992, 2007-2008).   

Fjölbreytt fjölskyldumynstur og foreldrahlutverk eru því staðreynd í íslensku samfélagi og 

með aðstoð tæknifrjóvgunar hafa opnast möguleikar fyrir einstaklinga án maka að eignast 

barn. Rannsókn þessi fjallar um einhleypar konur og barneignir með tæknifrjóvgun. Ætlunin 

er að skoða upplifanir einhleypra kvenna sem eignast barn/börn með hjálp tæknifrjóvgunar. 

Einblínt er á þær konur sem eignast börn með gjafasæði úr sæðisbanka. Í rannsókninni er 

notast við eigindlegar rannsóknaraðferðir og byggir hún á opnum, hálfstöðluðum 

einstaklingsviðtölum við einhleypar mæður sem eignast hafa barn/börn með aðstoð 

tæknifrjóvgunar. 

Við heimildaöflun hefur rannsakandi komist að því að takmarkað efni er til um þennan 

málaflokk hér á landi. Töluvert hefur verið rannsakað og fjallað um tæknifrjóvganir á meðal 

para sem glíma við ófrjósemi en rannsakandi hefur ekki enn fundið íslenskar rannsóknir um 

einhleypar konur og tæknifrjóvgun sem leið til að stofna fjölskyldu. Þess má geta að nú 

nýlega, eða í febrúar 2013, var stofnað félag hér á landi sem ber nafnið „Einstakar mæður“. 

Félagið er fyrir einhleypar konur sem hafa ættleitt eða eignast barn með aðstoð 

tæknifrjóvgunar ásamt þeim konum sem eru nú í slíku ferli (Ríkisútvarpið, 2013).  

Þekking á þessu sviði erlendis virðist nú orðið vera nokkuð góð og þá aðallega í 

Bandaríkjunum og á Bretlandi. Mannis (1999) skoðaði stöðu þekkingar á þessum málaflokki 

og talar um að margar erlendar rannsóknir fjalli um afdrif og réttindi barna sem getin eru 

með þessum hætti. Mannis (1999) talar um að frekar sé einblínt á samband móður og barns í 

þessum aðstæðum út frá þeim vangaveltum að vöntun sé á öðru foreldri eða föðurímynd 

þessara barna. Mannis (1999) nefnir einnig að töluvert sé fjallað um viðhorf samfélagsins og 

sérfræðinga til siðferðislegra þátta varðandi tæknifrjóvganir og þau hugsanlegu félagslegu 

vandamál sem einstæðar mæður gætu staðið frammi fyrir. Mannis (1999) telur að fjalla þurfi 

í auknum mæli um mæðurnar sjálfar sem kjósa að fara þessa leið, styrkleika þeirra og 

hvernig þær upplifa ferlið ásamt því hvaða ástæður liggja að baki ákvörðunar þeirra. Mannis 

(1999) nefnir þó slíkar rannsóknir og þá meðal annars rannsókn Hertz og Ferguson (1997)  

sem fjallar um jákvæðari þætti er varða þessa leið til barneigna ásamt styrkleikum og 

sjálfstæði þessara kvenna. Rannsókn Hertz og Ferguson (1997) og Mannis (1999), fjalla báðar 

um að svipuðu leyti að það sé sjálfstætt val einhleypra kvenna sem fara þessa leið að sinna 

móðurhlutverkinu einar, frekar en að gera það með maka. Lögð er áhersla á hvernig þær eru 

sjálfum sér nógar, hvernig þær takast á við þau verkefni sem einstæðar mæður standa 

frammi fyrir dags daglega og þann stuðning sem þær hafa í nærumhverfi sínu. 

1.1 Tilgangur og markmið 

Í rannsókn þessari er meðal annars lögð áhersla á að skoða forsendur fyrir ákvörðun kvenna 

að velja þessa leið til barneigna, undirbúningsferlið, þá bæði líkamlegan og andlegan 

undirbúning fyrir tæknifrjóvgunarferlið og móðurhlutverkið. Hver er fjölskyldugerðin, hvernig 

er uppeldi án annars foreldris háttað og hver geta hugsanleg áhrif þess orðið? Ásamt þessu 

verður fjallað um ýmis siðferðisleg álitamál er lúta að þessari aðferð til barneigna. Við 

athugun rannsakanda á þeirri umræðu og þekkingu sem til er um málefnið hefur rannsakandi 

komist að því að undanfarin ár hefur mikil áhersla verið  lögð á rétt barnsins til að fá að 

þekkja uppruna sinn og umgangast báða foreldra og eru einnig um það  ákvæði í íslensku 

barnalögunum nr.76/2003. Það er því eitt af markmiðum rannsakanda að skoða viðhorf 

mæðra til þess hvort þær telji nauðsynlegt að segja barni sínu frá því hvernig það kom í 

þennan heim. Einnig verður skoðað hvernig og hvenær konurnar telji best að segja barninu 

frá því að það varð til með þessum hætti. Á hvaða aldursskeiði barnsins telja þær heppilegast 

að upplýsa þau um sannleikann. Rannsakandi hefur til hliðsjónar hugmyndafræði nokkurra 

kenninga þegar unnið er að rannsókninni. Kenningar þessar eru femíniskar kenningar 

(e.femenist theories), hugmyndafræði valdeflingar (e.empowerment) og ákvarðanatöku-

kenningar (e.decision making theories) og verða þær útskýrðar nánar seinna í verkefninu. 

1.2 Val á viðfangsefni 

Um nokkurt skeið hef ég velt fyrir mér fjölbreyttum fjölskylduformum og mismunandi 

aðferðum við barneignir. Það er upplifun mín að í samfélaginu í dag heyrist oft raddir um að 

erfiðara en áður sé að finna hinn eina rétta maka til að stofna fjölskyldu með og að konur 

kvarti jafnvel yfir sambandsfælni karlmanna. Mér finnst algengt að mæta konum sem eru 

komnar langleiðina á fertugsaldurinn, eru án maka, eiga jafnvel eitt eða engin börn og eiga 

misheppnað samband að baki og langar að eignast fleiri börn. Umræður og pælingar 

varðandi þetta hafa gjarnan komið upp meðal vina og þá er velt fyrir sér hinum ýmsu leiðum 

til að eignast fjölskyldu. Ásamt þessu finnst mér þessi leið til barneigna mjög áhugaverð og 

þá sérstaklega er varðar einhleypar konur sem stofna fjölskyldu með aðstoð tæknifrjóvgunar.  

1.3 Hagnýtt gildi rannsóknar 

Fleiri konur nýta sér þessa leið til barneigna hér á landi en áður og eflaust eru margar konur 

sem eru að íhuga að fara þessa leið. Rannsakandi telur að rannsókn af þessu tagi geti meðal 

annars verið gagnleg fyrir þær konur sem íhuga þennan kost til barneigna þar sem þær geta 

fengið innsýn í veruleika þeirra kvenna sem nú þegar hafa gengið þessa braut og hafa reynslu 

af öllu ferlinu. Ásamt þessu telur rannsakandi mikilvægt að gefa þessum hópi kvenna rödd og 

fá að heyra þeirra viðhorf og upplifanir. Rannsókn þessi gæti einnig gagnast fagfólki sem 

starfar bæði með konum og börnum. Þess má geta að rannsókn um þetta málefni, 

einhleypar konur og tæknifrjóvgun, hefur ekki áður verið framkvæmd hér á landi.  

1.4 Rannsóknarspurningar 

Megin markmið rannsóknarinnar er að fá að heyra upplifanir og viðhorf einhleypra kvenna 

sem hafa valið að eignast barn/börn með aðstoð tæknifrjóvgunar. Lögð er áhersla á að gefa 

þeim færi á að tjá sig um ákvörðun sína, stuðninginn og fjölskylduformið ásamt því að segja 

frá viðhorfum sínum varðandi rétt barnsins til að fá að vita um uppruna sinn, auk annarra 

siðferðislegra atriða. Eftirfarandi grunnspurningar voru hafðar að leiðarljósi við að ná fram 

markmiðum rannsóknarinnar:  

 Hverjar eru forsendur fyrir þeirri ákvörðun einhleypra kvenna að velja tæknifrjóvgun 
sem leið til barneigna? 

 Hver er upplifun kvennanna af foreldrahlutverkinu og hvaða stuðning fá konurnar frá 

nákomnum aðilum við umönnun barna sinna? 

 Hver eru viðhorf kvennanna til þess að barn eigi rétt á að fá að vita um uppruna sinn? 

 Hver er sýn konunnar á framtíð barnsins og fjölskyldunnar? 

1.5 Uppbygging ritgerðar 

Ritgerð þessi skiptist í sex kafla. Fyrsti kafli er inngangurinn hér að ofan. Annar kafli fjallar um 

fræðilega hluta ritgerðarinnar og byggir sá kafli á víðtækri fræðilegri þekkingaröflun meðal 

annars í formi kunnáttu úr ýmsum fræðigreinum og fræðirannsóknum á sviði heilbrigis- og 

félagsvísinda. Í fræðilegum hluta er meðal annars fjallað um fjölbreytileika fjölskyldunnar og 

hlutverkin innan hennar. Fjallað er almennt um tæknifrjóvganir, einhleypar konur og 

tæknifrjóvganir ásamt ýmsum siðferðislegum atriðum er tengjast þeim málaflokki. Í lok 

fræðilegs hluta er síðan fjallað um réttindi barna sem getin eru með þessum hætti og velt 

upp hugsanlegum afdrifum þeirra. Þriðji kafli ritgerðarinnar fjallar um eigindlega 

aðferðafræði og þá aðferð sem beitt var við framkvæmd rannsóknarinnar og greiningu 

gagna. Í fjórða kafla er síðan greint frá niðurstöðum rannsóknarinnar og í kjölfarið fylgja 

umræður og lokaorð í fimmta og sjötta kafla. 

2 Fræðilegur hluti 

Í eftirfarandi kafla verður fjallað um fræðilegan grunn rannsóknarinnar. Fræðilegi hlutinn 

skiptist í fjóra meginkafla. Fyrsti kaflinn fjallar um fjölskylduna og fjölbreytileika hennar, 

innan hans er meðal annars velt fyrir sér hugtökum á borð við fjölskylduna, móðurhlutverkið 

og föðurhlutverkið, hvernig viðhorf til þessara hlutverka hefur verið og hvaða breytingar hafi 

átt sér stað. Í öðrum hluta er fjallað almennt um tæknifrjóvganir. Þá verður fjallað um Art 

Medica , Cryos sæðisbankann og um lagalega stöðu þessara mála hér á landi. Velt verður 

fyrir sér viðhorfum og siðferðislegum álitamálum varðandi þessar aðferðir. Fjallað verður um 

einhleypar konur og tæknifrjóvganir ásamt ákvörðun þeirra og þær áskoranir sem þær 

standa frammi fyrir og einnig um uppeldi án annars foreldris. Í þriðja hluta verður umfjöllun 

um réttindi barnsins til að þekkja uppruna sinn. Í fjórða hluta er síðan fjallað um helstu 

kenningar sem stuðst er við í rannsókninni ásamt hugsanlegu hlutverki félagsráðgjafa í 

þjónustu við þennan hóp. 

2.1 Fjölskylduformið og fjölbreytileiki 

Mannis (1999) nefnir að margir fræðimenn haldi því fram að hið hefðbundna 

kjarnafjölskylduform sem samanstendur af móður, föður og barni/börnum sé að hruni komið 

á meðan aðrir sem aðhyllast póstmóderníska hugmyndafræði telja að fjölskylduformið sé 

ekki að hrynja heldur að fjölskyldusamsetningin sé að breytast og verða fjölbreyttari 

(Mannis, 1999). En hvað er fjölskylda? Hvernig er hægt að skilgreina hvað felst í hugtakinu 

fjölskylda? Mismunandi er hvernig fólk skilgreinir hugtakið og hverja það telur tilheyra 

fjölskyldu sinni. Fjölskylduhugtakið hefur verið skilgreint á ótal marga vegu. Þannig hefur 

fjölskylda verið skilgreind sem fólk sem skylt er hvort öðru í gegnum blóðtengsl, hjónaband 

eða ættleiðingu og býr saman undir sama þaki (Newman, 1999). Önnur skilgreining á 

fjölskyldunni er til sem Landsnefnd um Ár fjölskyldunnar árið 1994 komst að samkomulagi 

um og hljóðar hún svona:  

„Fjölskylda er hópur einstaklinga sem á sameiginlegt heimili þar sem þeir deila 

tómstundum, hvíld, tilfinningum, efnahag, ábyrgð og verkefnum. Meðlimir eru oftast 

fullorðnar manneskjur af báðum kynjum eða einstaklingur ásamt barni eða börnum 

(þeirra). Þau eru skuldbundin hvort öðru í siðferðilegri, gagnkvæmri hollustu.“ (Sigrún 

Júlíusdóttir, 2001, bls.140). 

Ásamt þessu eru til blandaðar fjölskyldur eða stjúpfjölskyldur. Stjúpfjölskylda hefur meðal 

annars verið skilgreind á þennan hátt: „Stjúpfjölskylda er fjölskylda þar sem annar eða báðir 

aðilar sem til hennar stofna eiga barn/börn með öðrum aðilum“ (Valgerður Halldórsdóttir, 

2012). Þeir fullorðnu búa gjarnan saman ásamt börnum annars þeirra og börn hins koma inn 

á heimilið af og til, skipulagið og samskiptin geta því oft og tíðum verið flókin fyrir alla aðila. Í 

stjúpfjölskyldum eru ekki allir blóðtengdir og er því í raun mismunandi eftir hverri og einni 

stjúpfjölskyldu og aðilum innan hennar hver er skilgreindur sem hluti af fjölskyldunni og geta 

tengslin innan hennar leikið þar stórt hlutverk (Newman, 1999).  

Aðrir skilgreina fjölskylduna út frá tilfinningum sínum gagnvart fólkinu sem stendur þeim 

næst og þá ekki aðeins gagnvart blóðtengdum einstaklingum. Það geta verið einstaklingar 

sem verja miklum tíma saman eða jafnvel búa saman og deila innilegri vináttu þó þeir séu 

alls ekki blóðtengdir, þetta getur verið hópur fólks sem elskar og þykir vænt hvoru um annað 

og hefur það markmið að hugsa um og vernda hvert annað. Að reyna að finna eina 

skilgreiningu á hvað felst í orðinu fjölskylda sem gæti haft sömu þýðingu fyrir alla er nær 

ómögulegt, svo mismunandi er sýn okkar á hugtakið (Newman, 1999; Vander Zanden, 1993; 

Sigrún Júlíusdóttir, 2001). Sigrún Júlíusdóttir (2001) nefnir að með árunum hafi töluverðar 

breytingar átt sér stað á fjölskyldunni og hefur félagslegt hlutverk hennar verið mismunandi í 

gegnum aldirnar. Þar skipti gjarnan máli sú hugmyndafræði sem ríkjandi er hverju sinni og 

hvaða menningarsvæði fjölskyldan tilheyrir. Hugmyndir á borð við hvernig skyldum er 

háttað, hvernig kynhlutverkin eru innan fjölskyldunnar og hvernig tengsl skulu vera ræktuð, 

hafa verið mismunandi á ýmsum tíma en samt sem áður einnig átt þátt í að skapa ákveðnar 

hefðir meðal komandi kynslóða (Sigrún Júlíusdóttir, 2001). 

Áður fyrr var kjarnafjölskyldan í hávegum höfð sem hið eina sanna fjölskylduform en í 

dag eru fjölskyldur með mun óhefðbundnara sniði.  Vegna fjölbreytileika samfélagsins og 

breytinga sem hafa átt sér stað með tímanum mætti segja að skilgreining á orðinu fjölskylda 

sé sett í mun víðara samhengi (Newman, 1999; Vander Zanden, 1993). Fjölbreytileiki í 

samskiptaháttum okkar og sambúðarformum er flókinn í nútíma samfélagi og fjöldi hinna 

mismunandi fjölskyldugerða gífurlegur samkvæmt því, en allar fjölskyldur eiga þó rétt á sér 

(Sigrún Júlíusdóttir, 2001). 

Hertz og Ferguson (1997) tala um að breytingarnar frá hinni hefðbundnu kjarnafjölskyldu 

yfir í óhefðbundið fjölskylduform hafi gjarnan verið álitnar ákveðið félagslegt vandamál og 

algengt er að umræður séu byggðar á því að finna lausn til að sporna við þeim vanda. Viðhorf 

gagnvart óhefðbundnu fjölskylduformi, til dæmis fjölskyldu sem samanstendur af einstæðri 

móður og barni eða fjölskylda samkynhneigðra, hafa gjarnan verið á þann veg að þær 

fjölskyldur glími við og myndi ákveðin vanda í samfélaginu. Mannis (1999) talar um að 

einblínt hafi verið á vanda eins og fátækt einstæðra foreldra og þörf þeirra fyrir félagslega 

aðstoð, að þær fjölskyldur standi ávallt hallari fæti í samfélaginu en hinar hefðbundnu. Með 

árunum hafa þessi viðhorf þó smám saman verið að breytast og eru mismunandi og 

fjölbreytt fjölskylduform að öðlast meiri viðurkenningu í samfélaginu. Ásamt því er ljóst að 

öðru vísi fjölskyldur eiga einnig möguleika á að þeim vegni jafn vel og um hefðbundna 

fjölskyldu væri að ræða (Hertz og Ferguson, 1997; Mannis, 1999). Auk þess nefna Hertz og 

Ferguson (1997) að viðhorf til óhefðbundinna fjölskylduforma eða einstæðra foreldra fari að 

miklu leyti eftir viðhorfi einstaklingsins og þeirri menningu og siðferði sem ríkir á hverjum 

stað fyrir sig.  

Velfarnaður og staða einstæðra foreldra eða einforeldrisfjölskyldna veltur samt sem áður 

mikið á því hvernig hún er tilkomin, hvort um skilnað hafi verið að ræða eða fráfall maka 

ásamt því hvort það hafi verið val konu að eignast barn án þess að vera í föstu sambandi. 

Einforeldrisfjölskyldur geta vissulega haft sérstöðu þegar kemur að lífsgæðum og geta jafnvel 

sumar þeirra átt erfiðara uppdráttar í lífsbaráttunni, en þar geta samt skipt máli bæði 

almenningsviðhorf og sú fjölskyldu- og félagsmálastefna sem ríkir í því samfélagi sem þær 

búa í. Afkoma fjölskyldunnar skiptir einnig máli ásamt uppvaxtarskilyrðum og velferð 

barnanna (Sigrún Júlíusdóttir, 2001).  

Chan, Raboy og Patterson (1998) velta fyrir sér mismunandi viðhorfum gagnvart því  

þegar barn elst upp í óhefðbundnu fjölskylduformi og hvaða áhrif það geti haft. Þau nefna að 

það viðhorf hafi gjarnan tíðkast að börn sem alast upp í óhefðbundnu fjölskylduformi séu 

ekki eins vel sett og þau börn sem alast upp með báðum foreldrum sínum, en samt sem áður 

hefur ekki verið hægt að sanna það að fullu, sérstaklega þegar fjallað er um samanburð á 

börnum lesbískra mæðra við börn gagnkynhneigðra mæðra.  Frekar séu taldar meiri líkur á 

að börn glími við vanlíðan eða ýmis hegðunarvandamál ef foreldrar þeirra upplifa mikla 

streitu í hjónabandinu eða foreldrahlutverkinu. Samskiptaerjur við maka er varða fjárhag eða 

ósamkomulag vegna uppeldisaðferða getur að auki haft áhrif á líðan barna (Chan, Raboy og 

Patterson, 1998).  

Chan, Raboy og Patterson (1998) nefna einnig að ást og umhyggja foreldra og það að 

grunnþörfum barnsins sé mætt, sé talið skipta meira máli og vega þyngra er varðar jákvæð 

eða neikvæð afdrif barnsins heldur en það að um óhefðbundna fjölskyldugerð sé að ræða. 

Hugmyndin um að gagnkynhneigðir foreldrar séu betri uppalendur en til dæmis 

samkynhneigðir foreldrar hefur ekki átt við rök að styðjast. Rannsóknir hafa sýnt fram á að 

lítil tengsl séu á milli kynhegðunar foreldra og hæfni þeirra sem uppalenda barna sinna 

(Chan, Raboy og Patterson, 1998).  

Newman (1999) nefnir að hlutverk innan fjölskyldunnar hafi einnig verið að breytast, og 

á það bæði við innan hefðbundinna og óhefðbundinna fjölskyldna. Sem dæmi má nefna að 

algengara er nú að foreldrar séu báðir útivinnandi og eyði minni tíma inni á heimilinu, börnin 

séu lengur í daggæslu og fleiri aðilar sjái um að mæta þörfum þeirra, sem dæmi má nefna 

kennara, leikskólakennara og aðra fjölskyldumeðlimi. Nú er einnig algengara að foreldrarnir 

taki jafnan þátt í uppeldinu og öllu heimilishaldi en hér áður fyrr þegar algengast var að 

móðirin annaðist umönnun barnanna og heimilishald en faðirinn sá að mestu um að vera 

aðalfyrirvinna heimilisins (Newman, 1999). Fjölskyldustærðin hefur minnkað, fólk eignast 

færri börn en áður og oft má rekja það til þeirrar þróunar að möguleikar á menntun og frama 

eru mun meiri nú en áður, sérstaklega fyrir konur. Konur kjósa að hefja barneignir seinna á 

lífsleiðinni en áður og velja frekar að auka frama sinn í atvinnulífinu, einnig er fólk almennt 

síðar á ferð að finna sér hinn eina rétta maka til að stofna fjölskyldu með (Newman, 1999). 

Ásamt því eru hjónaskilnaðir frekar algengir sem hefur gjarnan í för með sér flóknari 

samsetningu fjölskyldunnar. Samkvæmt upplýsingum Hagstofu Íslands (e.d.) hafa lögskilnaðir 

samt sem áður verið fremur stöðugir á Íslandi frá árinu 2000 og voru þeir um 500 til 571 

talsins á ári hverju til ársins 2011. Flestir lögskilnaðir voru árið 2010. En á móti kemur að 

samkvæmt Hagstofu Íslands (e.d.-a) hefur hjónavígslum fækkað töluvert frá árinu 2000, 

þegar þær voru 1.777 talsins og voru þær komnar niður í 1.458 árið 2011. 

Newman (1999) fjallar um að algengt sé að fólk finni sér nýjan maka eftir skilnað og hefji 

með þeim sambúð, börn beggja aðila úr fyrra hjónabandi fylgja þá gjarnan með sem getur oft 

á tíðum skapað flókið mynstur samskipta og skipulags en það hefur í för með sér ýmsar 

áskoranir innan stjúpfjölskyldunnar. 

Fjölgun hefur orðið á fjölskyldum einstæðra mæðra og með þróun tækninnar velja konur í 

auknum mæli að eignast börn án maka. Eins og áður hefur komið fram hafa þau viðhorf tíðkast 

að einblínt sé á félagslegan vanda þessa hóps, en með fjölgun þeirra einhleypu kvenna sem velja 

að nota tæknifrjóvgun sem leið til að stofna fjölskyldu, hefur komið í ljós að margar þeirra eru 

félagslega og fjárhagslega vel í stakk búnar til að takast á við hlutverk einstæðrar móður (Hertz 

og Ferguson, 1997; Mannis, 1999). Með samfélagsbreytingum og þróun, bæði á sviði 

læknavísinda og lagasetninga víðs vegar um heim, hafa viðhorf fólks breyst og meira 

umburðarlyndi skapast gagnvart hinu óhefðbundna í samfélaginu. Almennt ríkir nú meiri sátt um 

breytileika fjölskyldunnar og óhefðbundin fjölskylduform (Mannis, 1999). 

2.1.1 Móðurhlutverk 

Móðurhlutverkið er talið vera eitt af megin markmiðum í lífi hverrar konu. Móðurhlutverkið 

er talið náttúruleg köllun kvenna og einnig að allt í eðli og líkama konunnar beini henni í þá 

átt að ala af sér börn (Newman, 1999). Á barnsaldri er stúlkum gert það ljóst að einn daginn 

þegar þær eru orðnar fullvaxta konur muni þær eignast börn og verða mæður (Beauvoir, 

2011). Newman (1999) tekur fram að í flestum menningarheimum tíðkist það viðhorf að 

hlutverk kvenna sé fyrst og fremst að verða móðir og sé talið að kona muni ekki öðlast 

heildstæða sjálfsmynd fyrr en hún hefur fengið að kynnast móðurhlutverkinu. Álitið er að 

reynsla af meðgöngu og fæðingu barns sé eitt af því mikilvægasta í lífi hverrar konu og að 

þeirri upplifun muni fæstar mæður gleyma. Newman (1999) nefnir að það sé talið eðli 

kvenna að vilja hlúa að barni. Þá má ætla að eðlilegt samband milli móður og barns feli í sér 

að móðirin elskar barnið skilyrðislaust, hún tileinkar líf sitt þörfum barnsins og sér til þess að 

barnið hljóti góða eftirfylgd út í lífið og að þörfum þess sé mætt (Newman, 1999).  

Móðurhlutverkið hefur tekið stakkaskiptum í gegnum aldirnar og hafa ýmsar 

mismunandi hefðir þróast með árunum.  Newman (1999) fjallar um að fyrr á tímum hafi 

konur haft það hlutverk að ganga með og fæða barnið. Eftir fæðingu var barnið jafnvel strax 

tekið úr þeirra höndum og faðirinn fékk það til að sýna félögum sínum. Sömuleiðis tíðkaðist 

það að mæður, sem tilheyrðu efri stéttum samfélagsins, höfðu börn sín ekki á brjósti heldur 

voru sérstakar konur fengnar til þess, svokallaðar „Wet nurses“ sem sáu um að gefa 

börnunum brjóst með eigin brjóstamjólk. Fjölskyldur voru einnig stærri hér áður fyrr og 

konur ólu fleiri börn en nú tíðkast. Algengt var að sum þessara barna væru látin alast upp hjá 

ættingjum í nærliggjandi sveitum og voru börn fátækra oft send til efnameiri fjölskyldna, 

meðal annars til að vinna. Munaðarleysingjahæli voru algengari og algengt að mæður gæfu 

börn sín frá sér ef þær gátu ekki séð fyrir þeim sjálfar (Newman, 1999). Nú á tímum eru til 

fjölmargar reglugerðir, lög og mannréttindayfirlýsingar um rétt barnsins og er meðal annars 

sá réttur barna að þekkja báða foreldra sína nú mjög sterkur.  

Newman (1999) tekur fram að í dag séu miklar kröfur gerðar til móðurhlutverksins og að 

móðir beri alla jafna lagalega, heilbrigðislega og félagslega ábyrgð á börnum sínum og eigi að 

tryggja þeim heilbrigð uppeldisskilyrði (Newman, 1999). 

2.1.2 Föðurhlutverk 

Föðurhlutverkið og föðurímynd hefur breyst töluvert í áranna rás. Fyrr, á tímum 

bændasamfélagsins, voru feður höfuð fjölskyldunnar. Feður voru virkir í fjölskyldulífinu og 

tóku þátt í umönnun barna sinna ásamt því að kenna og fræða börn sín um allt milli himins 

og jarðar. Þeir báru fjölskylduna á herðum sér og báru ábyrgð á því að allir innan 

fjölskyldunnar fengju þörfum sínum fullnægt (Newman, 1999).  

Á 19.öldinni þróaðist viðhorfið til föðurhlutverksins á allt annan veg með tilkomu 

Iðnbyltingarinnar. Viðhorfið fól í sér að faðirinn ætti fyrst og fremst að vera fyrirvinna 

heimilisins, en sú afstaða er þó talin hafa verið mismunandi eftir stétt og stöðu hverrar 

fjölskyldu. Feður í fátækum fjölskyldum urðu oft að leita sér að vinnu fjarri heimilinu um 

lengri eða skemmri tíma til að framfleyta fjölskyldunni, á meðan aðrir eyddu miklum tíma á 

vígvöllunum þegar stríðsárin gengu yfir. Það voru aðallega bændur, listamenn og 

viðskiptajöfrar sem áttu kost á að vinna heima hjá sér og gátu því eytt meiri tíma með 

fjölskyldu sinni og tóku virkari þátt í umönnun barna sinna á þessum tímum (Newman, 1999). 

Hefðbundið sjónarhorn á föðurhlutverkið hefur gjarnan verið að feður eigi að njóta velgengni 

í starfi og sinna fyrst og fremst því að vera „skaffarar“ fjölskyldunnar til gera konum sínum 

kleift að vera heima og sinna barnauppeldi og heimilistörfum. Þetta viðhorf hefur jafnvel 

gefið þá sýn að feður séu fjarlægir og kaldir í framkomu við börn sín, að þeir séu fyrst og 

fremst yfirvald á heimilinu og að ómæld virðing skuli vera borin fyrir þeim og að ástæða sé 

fyrir börnin að óttast þá. Það hefur jafnvel verið litið svo á að hlutverk feðra gagnvart 

börnum sínum sé fyrst og fremst að fræða þau um velgengni, reglur og gildi samfélagsins og 

að faðirinn eigi að vera eins konar andlit fjölskyldunnar út á við. Litið  hefur verið á feður sem 

eins konar yfirvald fjölskyldunnar fremur en að þeir séu umönnunaraðilar (Hamner og 

Turner, 1985).  

Í seinni tíð hafa viðhorfin breyst að einhverju leyti þó að gömlu viðhorfin hafi sums staðar 

áhrif enn í dag. Upp úr 1960 var farið að leggja meiri áherslu á mikilvægi feðra í lífi barna sinna. 

Feður vour álitnir miklir áhrifavaldar varðandi ímynd barna sinna og þá sérstaklega drengja. Talið 

var að fjarlægð föður gæti haft neikvæð áhrif á sjálfsmynd drengja og þá sérstaklega sem snertir 

karlmennsku þeirra, siðferðisvitund og drifkraft varðandi það að ná markmiðum sínum (Hamner 

og Turner, 1985). Eins og kom fram hér að framan hafa ætíð verið til heimili án föður, 

annaðhvort alveg eða tímabundið (Newman, 1999). Ekki er hægt að fullyrða að föðurleysið hafi 

eingöngu neikvæð áhrif, börn geta til að mynda alist upp hjá föður sem er bæði fjarlægur í 

umgengni og samskiptum. Það getur haft neikvæð áhrif á sjálfsímynd barnsins rétt eins og 

föðurleysi og er því allur gangur á því (Hamner og Turner, 1985).   

Newman (1999) fjallar um að undanfarna áratugi hafi ímynd föðurhlutverksins sem 

þátttakanda í umönnun barna verið að vinna á aftur innan fjölskyldunnar. Hann talar 

jafnframt um mismunandi viðhorf til föðurhlutverksins og að sumir vilji meina að feður skorti 

þessa tilfinningalegu næmni sem mæður hafa gagnvart börnunum og að þeir séu ekki eins 

mikill hluti af hinu daglega fjölskyldulífi. En smátt og smátt eru feður farnir að taka meiri þátt 

í lífi barna sinna, þeir hafa losnað betur frá þeirri ímynd að þeir séu aðal fyrirvinnur 

heimilisins eða andlit fjölskyldunnar út á við og eru nú flestar mæður einnig úti á 

vinnumarkaði að vinna fyrir fjölskyldu sinni eins og feðurnir. Nú til dags hafa hlutverkaskipti 

foreldra verið að breytast og meira jafnvægi komið á hver sinnir hvaða hlutverki og skyldum 

gagnvart börnum sínum og eru feður nú í auknum mæli farnir að gera meiri kröfur til þess að 

geta varið fleiri gæðastundum með börnum sínum (Newman, 1999). 

2.2 Tæknifrjóvganir 

Í kjölfar áðurnefndra breytinga á fjölskylduforminu er orðið algengara í dag víðs vegar í 

heiminum að börn séu getin með hjálp tæknifrjóvgunar, þá meðal annars með gjafasæði eða 

gjafaeggi ásamt staðgöngumæðrun (Marquardt, Glenn og Clark, 2010). Þróun á sviði 

læknavísinda er varðar frjósemistækni hefur verið gífurleg síðan Louise Brown, fyrsta barnið í 

heiminum, fæddist með aðstoð tæknifrjóvgunar í júlí árið 1978, og hafa nú fæðst um 5 

milljónir barna með hjálp læknavísinda á heimsvísu (Eshre, 2012). Samkvæmt fæðingarskrá 

hefur börnum, sem fæðast með aðstoð tæknifrjóvgunar á Íslandi, fjölgað jafnt og þétt með 

árunum. Sem dæmi má nefna að árið 2008 fæddust 164 börn en árið 2011 fæddust 192 börn 

á Íslandi með aðstoð tæknifrjóvgunar, eða um 4,3% fæddra barna það árið. Af þessu mætti 

ætla að fjölgunin hafi verið töluverð á milli ára (Ragnheiður Ingibjörg Bjarnadóttir, Hilmar 

Björgvinsson og Tanja Þorsteinsson, 2012). 

Talið er að um 30 til 60 þúsund börn í Bandaríkjunum verði til með þessum hætti. Í 

Bandaríkjunum gefur frjósemismarkaðurinn af sér ótrúlegan hagnað eða um 3,3 milljarða 

dollara á ári. Tæknifrjóvganir fara fram í fjölmörgum löndum og hefur fólk sem þráir að 

eignast barn, en getur það ekki nema með aðstoð tækninnar, lagt leið sína til annarra landa 

til að nálgast þá þjónustu. Margir þessara einstaklinga búa í löndum þar sem tæknifrjóvgun 

er of kostnaðarsöm eða lagasetning of ströng. Þeir leita því gjarnan til landa þar sem 

auðveldara er að nálgast og fá aðstoð við að eignast barn og þar sem viðhorfið gagnvart 

þessum aðferðum er opnara. Þess má geta að stærsti sæðisbanki veraldar er í Danmörku og 

nefnist Cryos. Frá Cryos fer einn þriðji gjafasæðis til annarra landa, þar á meðal til Íslands 

(Marquardt, Glenn og Clark, 2010).  

Skilgreiningar á tæknifrjóvgun geta birst í mismunandi formi. Skilgreining ART Medica 

hljóðar svona: „Með tæknifrjóvgun er átt við að þungun verður á annan hátt en með 

samförum. Tæknifrjóvgun á við bæði tæknisæðingu og glasafrjóvgun (IVF), þ.e.a.s. þegar sjálf 

frjóvgunin fer fram utan líkamans.“  (Art Medica, e.d.).  

Þann 1. júní 1996 öðluðust lög um tæknifrjóvgun fyrst gildi á Íslandi. Í lögunum er 

tæknifrjóvgun skilgreind sem: „Getnaður sem verður í framhaldi af tæknisæðingu eða 

glasafrjóvgun”. Tæknisæðing er aðgerð þar sem sæði er komið fyrir nærri eða í kynfærum 

konu með öðrum hætti en með samförum. Glasafrjóvgun er aðgerð þar sem eggfruma, sem 

hefur verið numin úr líkama konu, er frjóvguð utan líkamans með sæðisfrumu (Lög um 

tæknifrjóvgun og notkun kynfrumna og fósturvísa manna til stofnfrumurannsókna nr. 

55/1996). Þess má geta að tæknifrjóvganir má eingöngu framkvæma á heilbrigðisstofnunum 

sem hafa öll tilskilin leyfi frá ráðherra og ávallt undir eftirliti sérfræðinga á sviði 

kvensjúkdóma og fæðingarhjálpar (Þórður Óskarsson, 2001).  

Á Íslandi hófust tæknisæðingar með gjafasæði upp úr árunum 1977-1978. Tíu árum síðar 

gerðu svo heilbrigðisyfirvöld á Íslandi samning við Bourn Hall Clinic í Englandi. Sá samningur 

fól í sér að fyrstu íslensku pörunum var gert kleift að fara í glasafrjóvgunarmeðferðir í 

Englandi (Þórður Óskarsson, 2001). 

Tæknifrjóvgunardeild Landspítalans hóf svo starfsemi sína í október 1991, þar voru 

meðal annars framkvæmdar tæknisæðingar, glasafrjóvganir og sæðisrannsóknir. Fyrst um 

sinn var gert ráð fyrir að framkvæmdar yrðu um 100 til 150 glasafrjóvganir árlega, en 

eftirspurnin varð mun meiri og biðlistar eftir meðferð lengdust til muna. Þessari þróun var 

meðal annars mætt með stækkun á húsnæði og fjölgun meðferða og í kjölfar þess styttust 

biðlistar. Þann 20.ágúst 1996 var ný og stærri tæknifrjóvgunardeild formlega opnuð á 

Landspítalanum. Í kjölfar þessara breytinga jukust afköst deildarinnar og boðið var upp á 

fleiri og fjölbreyttari meðferðarmöguleika. Talið er að um 300 - 320 glasa- og 

smásjárfrjóvganir séu framkvæmdar á ári hverju og um 300 tæknisæðingar. Í kringum 80 til 

90 pör gangast undir meðferð þar sem settir eru upp frystir fósturvísar, ásamt þessu eru 

framkvæmdar um 500 sæðisrannsóknir á hverju ári. Fyrsta barnið sem getið var með 

glasafrjóvgun á Íslandi fæddist árið 1992. Síðan þá hafa um og yfir 1.000 börn fæðst með 

aðstoð tæknifrjóvgunarmeðferðar á deildinni. Talið er að rúmlega 100 börn fæðist árlega 

eftir glasafrjóvganir hér á landi og hefur árangur talist að mestu leyti góður hingað til (Art 

Medica, e.d.; Þórður Óskarsson, 2001).  

2.2.1 ART Medica 

Starfsemi tæknifrjóvgunardeildar Landspítalans flutti í stærra og sérhæfðara húsnæði í 

október árið 2004. Húsnæðið er staðsett í Bæjarlind 12 í Kópavogi og ber starfsemin þar 

nafnið ART Medica og er nú orðið einkarekið af læknunum Þórði Óskarsyni og Guðmundi 

Arasyni. Starfsemi ART Medica fer fram samkvæmt reglugerð Heilbrigðis- og 

tryggingamálaráðuneytisins um tæknifrjóvgun nr. 568/1997. Rannsóknarstofa ART Medica 

hóf í raun starfsemi sína árið 1953 og var þá staðsett í kjallara Ljósmæðraskólans. Í upphafi 

voru framkvæmdar þar blóðmeinafræðirannsóknir, þungunarpróf og sæðisrannsóknir. Nú 

tilheyrir sú rannsóknarstofa ART Medica þar sem framkvæmdar eru almennar 

sæðisrannsóknir, ætisgerð, meðferð kynfrumna fyrir tæknifrjóvganir og ræktun og geymsla 

kynfrumna og fósturvísa (ART Medica, e.d.-a). Starfsemi ART Medica er sú eina sinnar 

tegundar á landinu og starfsmannahópurinn samanstendur af þverfaglegum aðilum sem 

vinna náið saman. (ART Medica, e.d.-b).  

2.2.2 Cryos sæðisbankinn 

Cryos er talinn stærsti sæðisbanki veraldar og talinn hafa eitt mesta og fjölbreyttasta úrval af 

sæðisgjöfum. Ásamt því er hægt að nálgast frían aðgang að leitarvél vefsíðu Cryos þar sem 

hægt er að skoða og kynna sér sæðisgjafana. Sæðisbankinn hefur að geyma meira en 400 

sæðisgjafa, bæði óþekkta (e.anonymous) og þekkta (e.nonanonymous) gjafa. Stofnandi Cryos 

sæðisbankans heitir Ole Schou og til að byrja með hóf fyrirtækið að veita þjónustu er fól í sér 

frystingu og geymslu sæðis. Upp úr 1990 þróaðist fyrirtækið enn frekar og hóf að veita 

þjónustu er fól í sér sæðisgjöf og upp frá því fór eftirspurnin eftir sæði að aukast til muna og 

á Cryos nú í viðskiptum við um 70 lönd víðs vegar um heiminn (Cryos, e.d.) 

Í leitarvélum Cryos sæðisbankans er hægt að fá fjöldann allan af upplýsingum um 

sæðisgjafana. Til eru mismiklar upplýsingar um hvern og einn, en þessar upplýsingar eru 

meðal annars í formi hljóðupptaka af rödd viðkomandi, barnamyndir af gjafanum, 

niðurstöður úr greindarvísitöluprófi ásamt umsögn fagfólks um sæðisgjafann. Hjá Cryos fara 

sæðisgjafar í margvíslegar rannsóknir og prófanir til að hægt sé að ganga úr skugga um að 

þeir séu hæfir gjafar. Þeir gangast undir ýmsar lækniskoðanir, bæði til að athuga almennt 

heilbrigði og einnig til að kanna hvort þeir beri einhverja undirliggjandi erfðasjúkdóma. 

Ásamt þessu gangast þeir undir sálfræðipróf. Aðeins um 10% þeirra sem vilja gefa sæði 

komast inn í sæðisbanka Cryos sem hæfir og álitlegir gjafar (Cryos, e.d.).  

2.2.3 Lagaleg staða 

Frjósemismeðferðir tíðkast nú innan heilbrigðiskerfisins á öllum Norðurlöndunum og eru nú 

starfandi bæði einkareknar og opinberar frjósemisstofnanir víðs vegar um löndin. Aðgengi að 

frjósemismeðferðum er einna best í Danmörku og eru Danir í raun fremstir í flokki hvað 

varðar frjósemismál í allri Evrópu. Síðan ákvæði um tæknifrjóvganir voru fyrst sett í lög á 

Norðurlöndunum, hafa átt sér stað þó nokkrar breytingar á löggjöfinni. Breytingarnar eru 

meðal annars tilkomnar vegna aukinnar eftirspurnar eftir meðferð og til að auka gæði og 

fjölbreytileika meðferða ásamt því að koma í veg fyrir ólöglega verslun og markað með 

kynfrumur (e.reproductive tourism). Þess má einnig geta að það er einungis á síðast liðnum 

árum að bæði einhleypar og samkynhneigðar konur hafa fengið lagaleg réttindi til þess að 

nýta sér tæknifrjóvgun til þess að eignast barn í mörgum Norðurlöndunum. Einhleypum 

konum er þó ekki enn heimilt að nýta sér tæknifrjóvgun í Noregi og Svíþjóð (Ólafsdóttir, 

Wikland og Möller, 2009).  

Árið 2008 voru samþykktar hér á landi breytingar á lögum um tæknifrjóvganir og 

einhleypum konum gert heimilt að eignast barn með þeim hætti. Fram að því var einungis 

konum í hjúskap, staðfestri samvist eða óvígðri sambúð heimilt að fara í 

tæknifrjóvgunarmeðferðir. Á hinum Norðurlöndunum er tæknfrjóvgun einhleypra kvenna 

einungis leyfð í Danmörku og Finnlandi og var það sett í lög árið 2006. Þjónusta af þessu tagi 

hefur ekki verið í boði í Noregi og Svíþjóð en hefur verið í umræðunni undanfarið. Konur í 

þessum löndum hafa samt sem áður ekki látið það stöðva sig og hafa sótt þessa þjónustu til 

hinna Norðurlandanna, þá aðallega til Danmerkur, og gerðu íslenskar konur það að einhverju 

leyti líka fyrir breytingu laganna. Þrátt fyrir nýlega lagabreytingu höfðu einhleypar konur 

bæði í Danmörku og Finnlandi aðgang að tæknisæðingarmeðferðum og glasafrjóvgunum um 

árabil (Þingskjal 992, 2007-2008). Ef lögin takmarka aðgang að ákveðinni meðferð í einu landi 

er algengt að einstaklingar sæki sér þjónustuna í nágrannalandi þar sem lögin leyfa þá 

meðferð, sú þjónusta er þá gjarnan sótt til einkarekins frjósemisfyrirtækis. Þessi leið hefur 

kallast „cross- border reproductive treatment tourism“ eða milliríkja frjósemismeðferð 

(Ólafsdóttir, Wikland og Möller, 2009). 

Rökin fyrir breytingu laganna hér á landi, að einhleypum konum var heimilað að fara í 

tæknifrjóvgun, voru meðal annars þau að þessi tilhögun er talin hafa reynst vel hingað til í 

Danmörku og Finnlandi. Ásamt þessu er sterklega talið að börn sem alast upp hjá einu 

foreldri virðist ekki verða fyrir neikvæðum áhrifum þess vegna frekar en þau börn sem alast 

upp hjá báðum foreldrum, aðrir þættir eru taldir vega þar þyngra. Stöðugt og ástríkt 

umhverfi og það að grunnþörfum barnsins sé mætt, ýtir frekar undir vellíðan barnsins, 

burtséð frá því hvort það vex upp í hefðbundinni eða óhefðbundinni fjölskyldu (Þingskjal 992, 

2007-2008). 

Rökin fyrir breytingu laganna voru einnig þau að einhleypum einstaklingum er heimilt að 

ættleiða börn sé það talið barninu til hagsbóta og því ætti ekki að vera hindrun fyrir 

einhleypa að eignast barn með tæknifrjóvgun. Einstaklingum sem ættleiða ber skylda til að 

tryggja barninu eðlileg og góð uppeldisskilyrði. Þeir þurfa að sýna fram á að þeir séu hæfir 

umfram aðra vegna reynslu sinnar og þekkingar til dæmis á umönnun barna og uppeldi. Þeim 

rökum var beitt að sömu kröfur ætti að gera til þeirra einhleypu sem vilja eignast barn með 

tæknifrjóvgun og ef þær kröfur standast, ætti ekkert að standa í vegi fyrir réttindum þeirra til 

barneigna með þessum hætti (Þingskjal 992, 2007-2008). 

Réttur þeirra einhleypu mæðra, sem eignast barn með tæknifrjóvgun og þeirra einhleypu 

mæðra sem ættleiða eða taka börn í fóstur, til fæðingarorlofs hefur einnig aukist. Nú geta 

þær til að mynda nýtt sér fullt fæðingarorlof sem felur í sér sama mánaðafjölda og foreldrar 

myndu samtals hafa, sem sagt níu mánuði í heildina (Lög um breytingu á lögum nr. 95/2000, 

um fæðingar- og foreldraorlof, með síðari breytingum (hækkun greiðslna og lenging); 

Alþýðusamband Íslands, 2013). Þegar kemur að umfjöllun um meðlagsgreiðslur með börnum 

þessara kvenna er ljóst að með börnum einhleypra kvenna sem gangast undir tæknifrjóvgun 

er greiddur barnalífeyrir. Til að svo megi verða, þarf að liggja fyrir staðfesting frá sýslumanni 

sem úrskurðar um að barnið verði ekki feðrað samkvæmt 20. gr laga um almannatryggingar 

http://www.althingi.is/altext/stjt/2000.095.html

nr. 100/2007. Barnalífeyrir kemur því í stað meðlags í tilvikum sem þessum, enda er um að 

ræða jafnan rétt barna til stuðnings frá ríkinu óháð því hvernig það er tilkomið. 

2.3 Siðferði og viðhorf til tæknifrjóvgana 

Þegar kemur að því að fjalla um viðhorf gagnvart þessum málaflokki og hvaða áskoranir 

felast í því að eignast barn með aðstoð tæknifrjóvgunar, þá hefur það talsvert verið 

rannsakað og lengi verið bollalagt um hvernig þessum börnum farnast og þá ábyrgð foreldris 

að segja barninu sínu frá að það hafi verið getið með aðstoð tæknifrjóvgunar.  

Tæknifrjóvgun á sér í raun nokkuð langa sögu, viðhorf og aðferðir hafa þó breyst töluvert 

á þeim tíma. Fyrst þegar þessar aðferðir voru viðurkenndar og komnar vel á veg var algeng 

krafa fagmanna sem sáu um þessa þjónustu að gjafasæði eða gjafaegg væru bundin 

ákveðinni leynd og að uppruni gjafanna ætti ekki að vera aðgengilegur eða rekjanlegur 

(Readings, Blake, Casey, Jadva og Golombok, 2012). Í fyrstu var lítið velt fyrir sér rétti 

barnsins til að fá vitneskju um uppruna sinn og að vita um þá sem tengdust því blóðböndum. 

Þau mál komu til umræðu en voru oftast sett til hliðar (Stanworth, 1987). Algengt er talið að 

það hafi meðal annars stafað af ótta um velferð og vanda varðandi tengslamyndun milli 

barnsins og þess aðila sem ekki er blóðtengdur barninu (Golombok, Readings, Blake, Casey, 

Mellish, Marks og Jadva, 2011). Í upphafi var því einna helst einblínt á þrá fólks til að stofna 

fjölskyldu eða eignast sitt eigið barn sem er genatengt annað hvort öðru foreldri eða í 

sumum tilfellum báðum og að njóta lífsins sem fjölskylda. Þeir sem gátu ekki eignast barn á 

náttúrulegan máta áttu þá völ á að nýta sér þessa framúrskarandi aðferð sem tæknin bauð 

upp á (Stanworth, 1987).  

Upp úr 1980 var foreldrum í raun ráðlagt af fagmönnum að segja börnum sínum ekki 

hvaðan uppruni þeirra væri og hvernig þau urðu til. Vegna þess má ætla að það séu fullorðnir 

einstaklingar úti um víða veröld sem hafa ekki hugmynd um að þau hafi verið getin með 

þessum hætti, sumir foreldrar hafa eflaust sagt börnum sínum frá því en líklegt er að 

fjölmargir hafi ekki gert það (Readings, Blake, Casey, Jadva og Golombok, 2012). Viðhorfin 

gagnvart þessari leynd hafa breyst töluvert undanfarin ár meðal annars með opnari umræðu 

og betri þekkingu. Nú til dags er lögð meiri áhersla á rétt barnsins til að vita um uppruna sinn 

og leggur fagfólk nú meiri áherslu á að foreldrar segi börnum sínum frá því hvernig þau urðu 

til (Readings o.fl., 2012). Þess má geta að sænsk lög gerðu kleift árið 1985 að börn þar í landi, 

sem getin eru með tæknifrjóvgunum, gætu átt möguleika á að leita upplýsinga um uppruna 



29 

sinn eftir 18 ára aldur (Gottlieb, Lalos og Lindblad, 2000). Rannsókn var framkvæmd af 

Gottlieb, Lalos og Lindblad (2000) um viðhorf foreldra til þess að segja barni frá uppruna 

sínum. Gottlieb og félagar (2000) sendu spurningalista til foreldra sem höfðu eignast börn 

með tæknifrjóvgun hjá tveimur heilbrigðisstofnunum í Svíþjóð á tímabilinu 1985 til 1997. 

Foreldrarnir voru meðal annars spurðir um viðhorf sín til þess að segja barninu sannleikann 

um getnaðinn. Þar kom í ljós að mikill meirihluti þeirra foreldra sem svöruðu spurningunum 

höfðu á þeim tíma ekki sagt barninu sínu frá með hvaða hætti þau voru getin, eða um 89% 

þátttakenda. 59% þátttakenda höfðu sagt einhverjum öðrum nákomnum frá 

tæknifrjóvguninni. Þegar foreldrarnir fengu spurningu um hvort þau ætluðu sér að segja 

barninu frá, svöruðu 105 af 132 þeirri spurningu og kom í ljós að 61 af þeim hugðust segja 

barninu sínu frá því seinna meir. 16 manns voru ekki viss um hvort þau ætluðu að segja 

barninu frá og 28 ætluðu ekki að gera það (Gottlieb, Lalos og Lindblad, 2000).  

Samkvæmt niðurstöðum rannsóknar Gottlieb, Lalos og Lindblad (2000) kemur fram að 

aðeins 11% þátttakenda höfðu sagt barni sínu frá tæknifrjóvguninni. Þess má geta að í 

þessari rannsókn átti meirihluti þátttakenda börn sem voru fremur ung að árum og hugðist 

41% þeirra segja barninu frá þegar það væri orðið eldra og þroskaðra. 

Fleiri lönd hafa nú sett í lög að börn sem getin eru með tæknfrjóvgun, geti síðar á 

lífsleiðinni nálgast upplýsingar um sæðisgjafann. Til að mynda var leynd í tæknifrjóvgunum 

afnumin í Bretlandi árið 2005 og börnum gert kleift að leita upplýsinga um uppruna sinn eftir 

18 ára aldur. Breytingar af þessu tagi mætti rekja til rannsókna seinustu ára á velferð barna 

sem getin eru með tæknifrjóvgun þar sem niðurstöður hafa sýnt neikvæð áhrif hjá börnum 

sem hafa ekki fengið að vita eða haft aðgang að upplýsingum um uppruna sinn. Mörg upplifa 

það sem þau vanti stóran hluta af sjálfu sér (Readings o.fl., 2012).  

Fjölskylda okkar og tengsl innan hennar geta haft mótandi áhrif á hugmyndir okkar og 

siðferði (Ástríður Stefánsdóttir, 2010). Stanworth (1987) veltir fyrir sér mikilvægi blóðtengsla 

í lífi fólks og talar um að sumir líti á blóðtengsl sem órjúfanleg tengsl sem fela í sér ákveðnar 

siðferðislegar skyldur gagnvart þeim sem tengjast okkur blóðböndum. Blóðtengsl eru nokkuð 

sem sumt fólk treystir á og kemur í veg fyrir einangrun eða einmanaleika, hjá sumum hefur 

sú hugsun gjarnan tíðkast að þeir sem tengjast manni blóðböndum muni ávallt standa manni 

við hlið og þrátt fyrir allt sé alltaf hægt að leita til þeirra ef eitthvað bjátar á (Stanworth, 

1987). Samt sem áður geta viðhorf til mikilvægi blóðtengsla verið menningartengd og 

breytileg eftir kynslóðum (Stanworth, 1987; Newman, 1999). Í sumum samfélögum eru 

blóðtengsl mikilvægur þáttur í að skilgreina sjálfan sig og fjölskylduna á meðan önnur 

samfélög eru ekki eins upptekin af blóðtengslum og einblína frekar á hollustu og tengsl við 

þá sem standa þeim nærri hvort sem um blóðtengsl er að ræða eða ekki (Newman, 1999).  

Að barn viti hverjir foreldrar þess eru, bæði móðir þess og faðir, getur verið áhrifavaldur 

er varðar sjálfsmynd barnsins og vitneskju þess um hvaða hugsanlegum eiginleikum það býr 

yfir (Stanworth, 1987). Með aukinni framþróun á sviði tækni og vísinda hafa leiðirnar til 

getnaðar barns orðið nokkuð margar og þannig geta börn, sem fæðast í þennan heim í dag, 

ekki gengið að því vísu með hvaða hætti þau urðu til. Algengara er að börn í dag séu ekki 

endilega erfðafræðilega tengd foreldrum sínum og að þau séu getin á annan hátt en með 

hefðbundnu formi sem felur í sér getnað sem verður við samfarir karls og konu (Ástríður 

Stefánsdóttir, 2010; Stanworth, 1987).   

Með þessum nýju leiðum til fjölskyldumyndunar er því varla komist hjá því að upp komi 

mörg siðferðisleg og heimspekileg álitaefni. Ástríður Stefánsdóttir (2010) veltir fyrir sér hvað 

felst í hugtökum eins og móðir og faðir þegar um frjósemistækni er að ræða. Hún bendir á að 

við þessar hugleiðingar hafi spurningar vaknað meðal manna um hvort skilgreina þurfi upp á 

nýtt hugtök eins og móðir, faðir, sonur eða dóttir og að sumum þyki nauðsynlegt að merking 

þessara hugtaka sé skýr. Hún nefnir einnig að þessi flókni veruleiki hafi kallað fram umræður 

um hvort þessi hugtök þurfi að skilgreina í enn víðara samhengi en verið hefur. Í dag séu til 

svo ótal margar birtingarmyndir fjölskyldunnar og formin oft það flókin og ólík að skilningur 

okkar á því hvað felst í að vera móðir og faðir getur verið óskýr og eflaust ekki sá sami hjá 

öllum. Ástríður (2010) bendir einnig á að lengi framan af hafi í raun talist auðveldara að 

skilgreina hver sé móðir barns en faðir þess, oft sé það skilgreint svo að móðir er alltaf sú 

sem fæðir barnið. Tæknin í dag kallar þó í enn meira mæli á að ekki sé hægt að skilgreina 

móður barns svo einfaldlega út frá því að það sé sú sem gengur með og fæðir barnið þar sem 

staðgöngumæðrun hefur færst í aukana, svo dæmi sé tekið. Með aukinni notkun 

gjafakynfrumna og staðgöngumæðrunar er því ekki jafnljóst og verið hefur hvað það er sem 

gerir konu að móður barns (Ástríður Stefánsdóttir, 2010). Ástríður (2010) veltir þessu fyrir 

sér og fjallar meðal annars um konur sem gefa egg til annarra kvenna sem ganga svo með 

barnið og fæða það en eru ekki erfðafræðilega tengdar barninu, eru þær hinar raunverulegu 

mæður barnsins eða er það eggjagjafinn? Einnig er staðgöngumæðrun að verða algengari í 

heiminum, en þar gengur kona með barn annarrar konu.  Staðgöngumóðirin gengur með 

barnið og fæðir það, er hún móðir barnsins eða er hin konan, sem í sumum tilfellum leggur 

sjálf til eggið, móðir þess? (Ástríður Stefánsdóttir, 2010). Erfitt getur reynst að fá svör við 

þessum spurningum og er í raun ekkert eitt rétt svar. Fræðimenn eru enn að velta þessu fyrir 

sér og eru skoðanir og afstaða varðandi þetta mismunandi, fólk hefur ólíka sýn á hvað það 

felur í sér að vera móðir eða faðir barns (Ástríður Stefánsdóttir, 2010; Stanworth, 1987).  

Þannig geta skilgreiningarnar á hvað felst í því að vera „móðir“ orðið ansi margar þegar 

móðurhlutverkið er sett í samhengi við tæknifrjóvganir. Til að mynda er hægt að tala um 

móður sem útvegar egg, móður sem útvegar leg og fæðir barnið og svo hina félagslegu 

móður sem annast barnið og elur það upp (Stanworth, 1987). Newman (1999) nefnir að í 

einstökum tilfellum þegar börn fæðast með aðstoð staðgöngumóður væri því hægt að tala 

um að barnið ætti þrenns konar mæður, það er genatengd móðir, meðgöngumóðir og 

félagsleg móðir. Fyrir börnin er þetta í raun ekki svo flókið, foreldrar þeirra eru í raun alltaf 

þeir sem elska þau og hugsa um þau dags daglega hvort sem um blóðtengsl er að ræða eða 

ekki, þó svo að það sé algengt að börn sem eru ættleidd eða getin með tæknifrjóvgun séu 

forvitin um uppruna sinn (Newman, 1999).  

Að ákveða hvort og hvenær eigi að segja barni frá uppruna þess og hvernig það varð til 

hefur gjarnan verið efst á baugi umræðunnar þegar skoðaðar eru siðferðislegar hliðar 

tæknifrjóvgana. Golombok (2002) talar um að skiptar skoðanir hafi verið á því og hafa þær 

skoðanirnar oft verið byggðar á því hvort barnið tilheyri hefðbundinni fjölskyldu eða 

óhefðbundinni. Innan hefðbundinnar fjölskyldu í þessu samhengi er staðan gjarnan sú að 

barn verður til annað hvort með gjafaeggi eða gjafasæði, þar með er barnið ekki genatengt 

öðru foreldri sínu. Í slíkri fjölskyldu eru báðir foreldrar samt sem áður til staðar og getur sú 

afstaða skapast innan fjölskyldunnar að segja barninu ekki frá hvernig það varð til. Sú afstaða 

byggir gjarnan á þeim ótta að fái barnið vitneskju um sannleikann þá sé hætta á að barnið 

muni elska annað foreldrið minna enn hitt eða jafnvel afneita því foreldri sem það hefur ekki 

blóðtengsl við. Rök foreldra hafa gjarnan verið þau að þó svo að foreldri sé ekki blóðtengt 

barni sínu þýði það ekki að ástin til barnsins sé minni eða að það sé verra foreldri, þar af 

leiðandi sé í raun ekki aðalatriðið að barnið fái að vita um uppruna sinn heldur að það alist 

upp hjá ástríkum foreldrum (Golombok, 2002).  

Viðhorf lesbískra mæðra hafa gjarnan verið önnur, algengt er að þær kjósi að segja 

barninu sínu frá sannleikanum um getnað þess og flestar velja þekktan sæðisgjafa, ef það 

stendur til boða, svo að barnið geti leitað uppruna síns eftir 18 ára aldur (Golombok, 2002). 

Golombok (2002) telur að af þessu mætti telja að viðhorf lesbískra mæðra gagnvart þessu 

álitamáli séu í raun þveröfug við viðhorf gagnkynhneigðra para. Bæði lesbískar mæður og 

einhleypar konur hafa einnig þá sérstöðu að enginn faðir er nærri og því hægt að gera ráð 

fyrir að þær standi frammi fyrir því að barnið muni spyrja um föður sinn og upprunann 

(Golombok, 2002). Samkvæmt rannsókn Golombok og fleiri (2011) þar sem meðal annars er 

fjallað um tengsl og samskipti móður og barns, sem getið er með tæknifrjóvgun, kemur fram 

að mikilvægt sé að móðirin sé opinská um uppruna barnsins. Það er talið að ákveði móðir að 

halda upprunanum leyndum, geti það skapað neikvætt andrúmsloft á heimilinu, slæm 

samskipti og neikvæða útkomu fyrir barnið (Golombok o.fl., 2011). Í dag benda bæði 

rannsóknir og reynsla á að best þyki að segja barni frá uppruna sínum og að helst eigi að 

ræða þá hluti á bernskuárum barnsins. Að komast að uppruna sínum seinna á lífsleiðinni er 

talið geta haft mun neikvæðari áhrif á einstaklinginn og samskipti hans við fjölskylduna og 

einnig ef sannleikanum er haldið algjörlega leyndum. Samt sem áður er talið mikilvægt að 

foreldrar undirbúi sig vel undir samtalið og jafnvel leiti sér ráða hjá fagaðila eða lesi sér til 

áður en rætt er við barnið. Staður og stund skiptir oft lykilmáli því að málefnið er viðkvæmt 

og líklegt að upp vakni margar og flóknar tilfinningar (Human fertilisation and embryology 

authority, 2012). 

2.3.1 Einhleypar konur og tæknifrjóvganir 

Bæði rannsóknir og tölulegar upplýsingar í dag benda til að einstæðum mæðrum fjölgi 

töluvert á meðal ógiftra kvenna sem komnar eru á þrítugs- eða fertugsaldurinn, á meðan 

þungunum meðal unglingsstúlkna fari fækkandi (Jones, 2003). Samkvæmt Jones (2003) kjósa 

konur nú til dags að eignast börn seinna á lífsleiðinni því þær hafa valið það frekar að setja í 

forgang að mennta sig og auka frama sinn á vinnumarkaði. Jones (2003) nefnir einnig að 

konur kjósi gjarnan að eignast barn einar síns liðs eftir misheppnað hjónaband eða vegna 

þess að þær hafi ekki enn fundið ákjósanlegan maka til að stofna fjölskyldu með.  

Jones (2003) talar um að sumar einhleypar konur, sem eru að nálgast fertugsaldurinn, 

átti sig gjarnan á því að líkur geti verið á því að þær muni ekki ná að uppfylla hina 

hefðbundnu fjölskylduhugmynd, sem samanstendur af tveimur foreldrum og barni. Þær átta 

sig líka á því að frjósemistími þeirra varir ekki að eilífu og finnst sér vera þörf á að bregðast 

við því sem fyrst með því að velja að takast á við móðurhlutverkið þrátt fyrir að vera 

einhleypar. Konur sem fara þessa leið til barneigna hafa gjarnan verið skilgreindar sem 

„einstæðar mæður að eigin vali“ sem er bein þýðing á „Single mothers by choice“ og er sú 

skilgreining gjarnan notuð um þessar konur í erlendum fræðigreinum sem fjalla um málefnið 

(Jones, 2003). Stanworth (1987) tekur fram að sumar konur sem fara þessa leið til barneigna 

verði einnig fyrir áhrifum frá menningu okkar og frá kröfum samfélagsins um að konur séu til 

þess gerðar að verða mæður og að það sé eðli kvenna að vilja sinna móðurhlutverkinu. Þær 

konur, sem þrá að eignast fjölskyldu og geta ekki átt barn með öðrum hætti en með aðstoð 

frjósemistækninnar, sjá oft ekki annan kost en að nýta sér þá möguleika sem tæknin býður 

upp á. Á hinn bóginn eru samt sem áður til konur sem finna enga þörf hjá sér til að eignast 

barn og hafa enga köllun til móðurhlutverksins (Stanworth, 1987).  

Jones (2003) fjallar um að aukið sjálfstæði og betri félags- og efnahagslega stöðu kvenna 

megi rekja til baráttu kvenna fyrir jöfnum kjörum kynjanna um langt árabil. Konur upplifa sig 

hafa meira vald á eigin lífi og hafa aukið frelsi til að velja hvaða leiðir þær fara til að öðlast 

lífsfyllingu. Jones (2003) nefnir einnig að margar konur eru betur í stakk búnar, meðal annars 

fjárhagslega, til að takast á við móðurhlutverkið einar síns liðs og án stuðnings annars aðila. 

Þrátt fyrir þetta eru viðhorfin til einstæðra mæðra oft ennþá þannig að þetta séu ungar 

óábyrgar konur sem séu baggar á félagslega kerfinu og lifi á framlagi þess til að framfleyta sér 

og börnum sínum (Jones, 2003; Mannis, 1999). Smátt og smátt hafa þó einhleypar konur sem 

kjósa tæknifrjóvgun sem leið til að stofna fjölskyldu, sýnt fram á að einstæðar mæður geti 

verið nógu sjálfstæðar og ábyrgar til að sjá fyrir börnum sínum upp á eigin spýtur (Jones, 

2003). Konur sem taka þá ákvörðun að eignast barn með þessum hætti hafa oft gengið í 

gegnum vel ígrundað ákvörðunarferli áður en þær komast að endanlegri niðurstöðu, 

venjulega eru þetta konur sem eru komnar yfir þrítugsaldurinn og hafa flestar þráð í 

einhvern tíma að verða mæður. Eðlilegt er að upp komi efasemdir í ákvörðunarferlinu um 

hvort þessi leið henti þeim og hvort að þær séu tilbúnar fyrir þær áskoranir sem þessu fylgir 

(Donor conception network, e.d.) Samkvæmt Hertz og Ferguson (1997) hafa flestar þessara 

kvenna undirbúið sig vel fyrir hlutverkið og hafa komið sér upp sterku og áreiðanlegu 

tengslaneti í kringum sig og barnið. Þær hafa bæði vini og aðra fjölskyldumeðlimi sér innan 

handar til að aðstoða við uppeldi og umönnun barnsins. Margar eru fjárhagslega sjálfstæðar 

og í góðri stöðu í samfélaginu. Fæstar hafa þörf fyrir að reiða sig á félagslegan 

fjárhagsstuðning eða annars konar félagslega aðstoð (Hertz og Ferguson, 1997). 

Í kjölfar síðari heimsstyrjaldarinnar og iðnbyltingarinnar fóru viðhorf kvenna til sjálfra sín 

að breytast, meðal annars vegna aukinnar atvinnuþátttöku þeirra og kosningarréttar, svo að 

eitthvað sé nefnt (Kristeva, Jardine og Blake, 1981). Í kjölfar þess fóru femínistar að koma 

fram á sjónarsviðið með femínistahreyfingunni upp úr 1970 og fóru viðhorf kvenna til sjálfra 

sín að breytast enn frekar og í víðara mæli. Þær börðust ötullega fyrir jöfnum kjörum 

kynjanna og bættri stöðu kvenna. Með málstað femínista skapaðist hvetjandi andrúmsloft 

meðal kvenna sem fól meðal annars í sér aukið hugrekki til að skapa sín eigin örlög og 

uppfylla sjálfar sínar eigin þarfir og væntingar. Konur voru hvattar til að hafa áhrif á 

samfélagið og stofnanir innan þess og knýja fram jákvæðar breytingar sem gætu ýtt undir 

jafnari kjör kynjanna. Síðan þá hafa femínistar haldið áfram baráttu sinni og hafa kjör kvenna 

farið batnandi til muna, þó svo að baráttunni muni seint verða lokið (Mannis, 1999). Konur 

sem velja upp á eigin spýtur að eignast barn með tæknifrjóvgun hafa gefið til kynna að konur 

geti búið yfir nægum styrkleika sem gerir þeim kleift að stofna fjölskyldu án þess að 

karlmaður komi þar við sögu (Hertz og Ferguson, 1997).  

Uppeldi án föður 

Einhleypar konur sem gangast undir tæknifrjóvgun hafa í raun fyrst og fremst þá sérstöðu að 

aðstæður varðandi getnað barns þeirra eru meðvitað búnar til og barnið mun í raun eiga 

aðeins eitt skilgreint foreldri (Þingskjal 992, 2007-2008). Þegar einhleyp kona velur þessa leið 

kemur karlmaður samt sem áður þar við sögu. Karlmaðurinn í þessu samhengi fær í raun 

heitið „sæðisgjafi“ og hefur oftast nær eingöngu það hlutverk að útvega sæði til að frjóvgun 

geti átt sér stað. Karlmaðurinn er í raun ekki „faðir“ barnsins samkvæmt þessari aðferð og 

kemur ekki nálægt uppeldi barnsins eða hittir það jafnvel aldrei (Hertz, 2002). 

Þegar fjallað er um kynímynd þá eiga börn einstæðra foreldra, í þessu tilfelli einstæðra 

mæðra, oft ekki kost á stöðugri karlímynd eða föðurímynd (Sigrún Júlíusdóttir, 2001). Mæður 

sem ala barn sitt upp einar og án föður glíma flestar við það fyrr eða síðar að barnið vill fá 

einhverja vitneskju um uppruna sinn. Algengar spurningar eru á borð við, hver er pabbi 

minn? Og hvar er pabbi minn? Flestar þessara kvenna gera sér grein fyrir að þetta eru 

óumflýjanlegar spurningar og hafa margar velt því fyrir sér hvernig best sé að svara þeim og 

hvenær heppilegast sé að ræða við barnið um þessa hluti og þá oftast með tilliti til aldurs 

barnsins (Hertz, 2002).  

Hertz (2002) nefnir að skilningur og föðurímynd barnsins geti verið mismunandi eftir því 

á hvaða aldursskeiði barnið er og getur sagan ráðist af því. Einhleypar mæður eru oft knúnar 

til að útskýra fyrir barninu hver „faðir“ þeirra er og hvernig hann tengist lífi þeirra. Algengt er 

að móðirin ræði við barnið um sæðisgjafann eða talar um hann sem manninn sem gaf þeim 

stærstu gjöf sem hægt er að gefa, það er gjöfin sem gerir þeim kleift, móður og barni, að 

vera saman sem fjölskylda (Hertz, 2002). Margar finna þörf fyrir að skapa ákveðna ímynd af 

manninum sem föðurímynd barnsins, svo að barnið geti haft ákveðna mynd af því hvernig 

faðir þess lítur út og hvernig persónu hann hefur að geyma. Ímyndin skapast oft út frá þeim 

upplýsingum sem móðirin fékk um gjafann þegar hún valdi sæði í upphafi. Þessi ímynd föður 

getur átt þátt í að barnið sé sáttara við sjálft sig og uppruna sinn og að það öðlist 

heildstæðari sjálfsmynd (Hertz, 2002).  Margir sérfræðingar telja þó að áherslur á kynímynd 

skipti ekki svo miklu máli á meðan aðrir telja kynímyndunarmótun hafa mikið að segja þegar 

kemur að tengslamyndun og félagslegum samskiptum, en skiptar skoðanir eru um þau 

málefni (Sigrún Júlíusdóttir, 2001). Auk þess má líta svo á að ef um einstætt foreldri er að 

ræða og hitt foreldrið er til staðar en býr annars staðar þá geta fylgt því bæði kostir og gallar. 

Hitt foreldrið getur vissulega hjálpað til og létt undir við skyldurnar en það getur líka skapað 

flókin samskipti og jafnvel erfiðleika. Það geta myndast erfið samskipti á milli foreldranna, 

skapast ósætti er varðar börnin ásamt aukinni streitu og tilfinningalegu ójafnvægi vegna 

þess, sem getur svo haft neikvæð áhrif á alla innan fjölskyldunnar (Sigrún Júlíusdóttir, 2001). 

Þegar föðurleysi í lífi barns er staðreynd, skiptir félagsleg staða fjölskyldunnar og hvernig 

föðurleysið er tilkomið miklu máli um hver áhrifin á barnið verða. Feður eru vissulega 

mikilvægir í lífi barna en samt sem áður eru fjölmörg föðurlaus börn sem eiga í staðinn 

föðurímynd eða sterka karlímynd innan stórfjölskyldunnar eða vinahóps sem getur átt þátt í 

að draga úr eða koma í veg fyrir þau neikvæðu áhrif sem ella gætu orðið á líf þeirra vegna 

föðurleysis (Hamner og Turner, 1985). 

2.3.2 Barnið og tæknifrjóvganir 

Samkvæmt 1.gr.a. í barnalögum nr.76/2003 segir: „Barn á rétt á að þekkja báða foreldra 

sína.” En er það svo þegar um er að ræða börn einhleypra kvenna sem eru getin með 

tæknifrjóvgun? Geta þau fengið að þekkja báða foreldra? Í 6. gr sömu laga segir: „Maður sem 

gefur sæði í þeim tilgangi að það verði notað við tæknifrjóvgun á annarri konu en eiginkonu 

sinni eða sambúðarkonu, sbr. 3. mgr., samkvæmt ákvæðum laga um tæknifrjóvgun verður 

ekki dæmdur faðir barns sem getið er með sæði hans.” Samkvæmt 6. gr. er því ljóst að barnið 

er ekki feðrað og á því engan skráðan föður, maðurinn er því í raun einungis titlaður 

sæðisgjafi en ekki faðir barnsins og hefur hann þá hvorki skyldur við barnið né getur gert 

kröfur til þess. Annað gildir ef hjón eða sambúðarfólk sem skráð er saman í þjóðskrá eignast 

saman barn með aðstoð tæknifrjóvgunar, þá telst karlmaðurinn sjálfkrafa faðir barnsins eða 

hitt foreldrið annar forsjáraðili ef um samkynhneigt par er að ræða, þó svo að engin 

blóðtengsl séu til staðar á milli foreldrisins og barnsins (Barnalög nr.76/2003).  

Barnasáttmáli Sameinuðu þjóðanna var samþykktur á Allsherjarþingi Sameinuðu 

þjóðanna 20. nóvember 1989. Fyrir Íslands hönd var hann undirritaður 26.janúar 1990 og 

öðlaðist gildi á Íslandi 13. maí 1992. Barnasáttmálinn var svo ekki lögfestur í íslensk lög fyrr 

en 20. febrúar 2013. Lögfesting sáttmálans hér á landi er í raun mikilvæg til að tryggja að 

honum verði beitt í framkvæmd og hafi þar af leiðandi aukin réttaráhrif þegar málefni barna 

eru tekin fyrir. Í barnasáttmálanum felst sú viðurkenning að börn séu sjálfstæðir 

einstaklingar með sín eigin réttindi óháð réttindum fullorðinna, með honum á að tryggja 

öllum börnum ákveðin grundvallarréttindi, eins og réttinn til lífs, friðhelgi fjölskyldu- og 

einkalífs, og til félaga-, skoðana-, tjáningar- og trúfrelsis. Barnasáttmálinn á að tryggja velferð 

barna meðal annars á sviði heilbrigðis-, mennta- og félagsmála (Umboðsmaður barna, e.d.). 

Í umræðum um tæknifrjóvganir einhleypra kvenna hefur rannsakandi tekið eftir að 

sterkar skoðanir eru á því hvort réttindi barnsins séu í raun uppfyllt og hvort tæknifrjóvganir 

eigi yfir höfuð rétt á sér, þá aðallega vegna þeirra siðferðislegu atriða er snúa að réttindum 

barnsins um að fá vitneskju um uppruna sinn.   

Samkvæmt rannsókn Marquardt, Glenn og Clark (2010) kemur fram að meiri hluti þeirra 

einstaklinga, sem getnir hafa verið með gjafakynfrumum, voru sammála um að börn í 

þessum aðstæðum ættu rétt á að fá að vita allt. Þau ættu að fá að vita hvernig þau komu í 

heiminn, fá upplýsingar um gjafann, fá að vita um hugsanleg hálfsystkini og fleira. Flestir voru 

sammála um að mikilvægast af öllu væri að vita hvaðan maður kemur og hver sé uppruni 

manns. Þrátt fyrir þetta kemur einnig fram í rannsókn Marquardt og félaga (2010) að 

meirihluti þátttakenda er fylgjandi tæknifrjóvgunum með gjafakynfrumum. Flestum finnst 

það vera réttur hverrar manneskju að fá að eignast barn, að tæknifrjóvganir séu góðar fyrir 

börnin að því leyti að foreldrarnir hafa lengi þráð að eignast þau og að þau séu því velkomin í 

þennan heim. Þeim finnst að samfélagið ætti að hvetja fólk til að gefa sæði eða egg svo að 

draumar þeirra sem þurfa á þeim að halda geti ræst. Samkvæmt þeirri rannsókn er því hægt 

að draga þá ályktun að meiri hluti afkvæma tæknifrjóvgana séu hlynnt því að aðferðir 

tæknifrjóvgana eigi rétt á sér en jafnframt að barn eigi samt sem áður alltaf rétt á að vita um 

uppruna sinn.  

Þekktur eða óþekktur sæðisgjafi 

Þegar sæðisgjafi er valinn, er oft stóra spurningin sú hvort velja eigi þekktan eða óþekktan 

sæðisgjafa. Ef valinn er þekktur sæðisgjafi felur það í sér að barnið getur fengið ítarlegri 

upplýsingar um gjafann eftir 18 ára aldur og jafnvel reynt að ná sambandi við hann. Ef um 

óþekktan gjafa er að ræða, eru allar upplýsingar um hann leyndar og ekki hægt að hafa upp á 

honum seinna meir. Þegar valinn er gjafi, hvort sem hann er þekktur eða óþekktur, er hægt 

að fá mismiklar upplýsingar um hann. Um óþekktan gjafa er um mjög takmarkaðan 

upplýsingagrunn að ræða sem barn getur alls ekki nálgast, á meðan þekktur gjafi er með 

opinn upplýsingagrunn sem barnið hefur möguleika á að nálgast eftir 18 ára aldur ef það 

kærir sig um. Takmarkaður upplýsingagrunnur gjafa býður aðeins upp á númer á gjafanum 

og öll helstu einkenni hans eins og augnalit, háralit, hæð, þyngd, blóðflokk og kynþátt, svo að 

eitthvað sé nefnt, sem aðeins foreldrið getur fengið vitneskju um í upphafi. Opinn 

upplýsingagrunnur felur í sér mun ítarlegri upplýsingar, eins og til dæmis nafn gjafans sem 

starfsmenn frjósemisstofnunarinnar hafa gefið honum, ásamt nokkurra blaðsíðna skýrslu um 

hann sjálfan. Þar er jafnvel hægt að lesa um áhugamál hans, starfsvettvang, umsögn hans um 

sjálfan sig, niðurstöður úr greindar- og sálfræðiprófi, fjölskylduupplýsingar og jafnvel sjá 

mynd af honum sem ungabarni (Cryos/Danmark, e.d.). 

Það hefur lengi verið deilt um hvort egg- eða sæðisgjafi eigi að vera leyndur og óþekktur. 

Leyndin verndar gjafann frá því að þurfa að standa frammi fyrir þeim sannleika að hann eigi 

blóðtengt afkvæmi einhvers staðar úti í heimi sem hugsanlega gæti óvænt haft upp á honum 

og gert kröfur um að hann sinni ákveðnu hlutverki í lífi þess sem hann ef til vill kærir sig alls 

ekki um. Leyndin verndar einnig foreldra þessara barna frá því að einhver utanaðkomandi 

aðili geti átt afskipti af lífi þeirra og þess vegna kjósa foreldrarnir jafnvel að sleppa því að 

segja barninu frá uppruna þess (Marquardt, Glenn og Clark, 2010). Samkvæmt lögum um 

tæknifrjóvgun og notkun kynfrumna og fósturvísa manna til stofnfrumurannsókna nr. 

55/1996, getur kynfrumugjafi óskað eftir nafnleynd og er heilbrigðisstarfsfólki skylt að virða 

slíkt undir öllum kringumstæðum. Þegar svo ber undir má leyndur eða óþekktur gjafi hvorki 

fá upplýsingar um þá sem þiggja gjafakynfrumuna eða barnið sem verður til. Þar að auki geta 

aðilar og barnið sjálft heldur ekki fengið upplýsingar um gjafann. Hins vegar, ef 

kynfrumugjafinn óskar ekki eftir nafnleynd, ber að varðveita upplýsingar um hann í sérstakri 

skrá ásamt upplýsingum um foreldra sem þáðu gjafakynfrumuna og barnið. Þegar barnið er 

síðan orðið 18 ára gamalt getur það eitt óskað eftir aðgangi að upplýsingum um gjafann og 

er heilbrigðisstarfsfólki í kjölfarið skylt að tilkynna gjafanum um að sú upplýsingagjöf hafi átt 

sér stað en gjafinn getur aldrei að eigin frumkvæði fengið upplýsingar um barnið. 

Að velja sér annaðhvort þekktan eða óþekktan gjafa er enn möguleiki víðsvegar í dag. Þó 

hefur færst í aukana á seinustu árum að talið sé að val á þekktum gjafa sé ákjósanlegra í 

stöðunni (Marquardt, Glenn og Clark, 2010). Vegna aukinnar umræðu um að barn eigi rétt á 

að þekkja uppruna sinn, hefur sú áhersla orðið þyngri að barn eigi að hafa lagalegan rétt til 

að fá upplýsingar um gjafann og eiga kost á að vita um uppruna sinn við 18 ára aldur. Það er 

einnig ráðlagt í enn meira mæli að foreldrar segi börnum sínum og nánustu ættingjum frá 

sannleikanum og er sá sannleikur talinn skipta sköpum um velferð barnsins og fjölskyldunnar 

(Marquardt, Glenn og Clark, 2010). 

2.3.3 Velferð barna sem getin eru með tæknifrjóvgun 

Newman (1999) fjallar um að fræðimenn hafi velt fyrir sér hvort börn sem alast upp í 

óhefðbundnu fjölskylduformi séu í annarri eða verri stöðu, bæði félagslega og tilfinningalega, 

en þau börn sem alast upp í hefðbundinni fjölskyldu. Samt sem áður hafa rannsóknir ekki 

leitt til einróma niðurstöðu og lítur frekar út fyrir að aðrir þættir leiki stærra hlutverk um 

hvernig börnum vegnar í lífinu, bæði félags- og tilfinningalega. Agi og eftirlit foreldra með 

börnum sínum, búsetuskilyrði, þátttaka í lífi barnsins og næmni á þarfir þess eru allt þættir 

sem eru taldir vega þyngra og hafa meiri áhrif á velferð barnsins en hvort það elst upp með 

einu eða báðum foreldrum, með stjúpforeldrum eða foreldrum sem ekki eru blóðtengd 

barninu (Newman, 1999). Í nýlegri rannsókn Marquardt, Glenn og Clark (2010) sem ber 

heitið, My Daddy´s Name is Donor, og fjallar um velferð barna sem getin hafa verið með 

gjafasæði, kemur fram að börn sem ekki eru blóðtengd foreldrum sínum, annað hvort öðru 

þeirra eða báðum, eiga mörg í erfiðleikum með sjálfsmynd sína og að fóta sig í lífinu. 

Mikilvægt er að benda á að aðallega eru það börn sem hafa verið getin með óþekktum gjafa. 

Samkvæmt niðurstöðum Marquardt og félaga (2010) hafa þau meiri þörf á að finna og vita 

um uppruna sinn til að fá heildarmynd af sjálfum sér, fyrir þeim er eins og það vanti nokkra 

bita í púsluspilið.  

Rannsókn Marquardt og félaga hefur verið gagnrýnd, meðal annars af Eric Blyth, 

prófessor í félagsráðgjöf, og Wendy Kramer, einum að stofnanda „Donor Sibling Registry“. 

Gagnrýni Blyth og Kramer (2010) felur meðal annars í sér að þeim þyki margt benda til þess 

að rannsakendur hafi sjálfir verið með fyrirfram ákveðnar hugmyndir um siðferði 

tæknifrjóvgana og að þeir hafi að einhverju leyti reynt að mistúlka niðurstöður til að leggja 

áherslu á að tæknifrjóvgun sé ekki góð aðferð til barneigna og hafi hugsanlega slæmar 

afleiðingar fyrir börnin sem getin eru með þeim hætti. Rannsóknin er einnig gagnýnd fyrir að 

hafa ekki farið fyrir siðanefnd áður en framkvæmd hennar hófst og að niðurstöður hafi ekki 

verið ritrýndar af fræðimönnum eða sérfræðingum. Gagnrýnin felst einnig í því að 

gildishlaðin orð og frásagnir eru notaðar óspart og að þeim sé í raun ofaukið og beri að taka 

með fyrirvara. Gagnrýnendur telja einnig að úrtakið hafi ekki verið nægilega gott, rannsóknin 

hafi verið framkvæmd með netkönnun og nefna þeir að þátttakendur hafi fengið einhvers 

konar verðlaun í formi peninga eða gjafa fyrir að taka þátt könnuninni (Blyth og Kramer, 

2010). Umræður hafa átt sér stað um rannsóknina og þá meðal annars á internetinu og 

greinir fræðimenn á um hvort niðurstöður rannsóknar Marquardt og félaga séu nægilega 

marktækar og felast umræður bæði í gagnrýni frá fræðimönnum og andsvörum höfunda. 

Engu að síður er hægt að líta svo á að niðurstöðurnar séu áhugaverðar þó svo að vísast 

mætti telja að þörf sé á að skoða betur með fleiri rannsóknum hvernig börnum sem hafa 

orðið til með tæknifrjóvgun vegnar í lífinu. 

Fræðimenn greinir á um hvort og hvenær foreldrar, sem hafa nýtt sér aðstoð 

læknavísinda við að stofna fjölskyldu, eigi að segja barninu sínu frá því að það var getið með 

þessum hætti.  

Samkvæmt rannsókn Marquardt, Glenn og Clark (2010) kemur meðal annars fram að 

uppkomnir einstaklingar sem getnir hafa verið með aðstoð tæknifrjóvgunar, nánar tiltekið 

með gjafakynfrumum, glími gjarnan við erfiðleika við að skilgreina sjálfa sig og eiga óljósa 

mynd af uppruna sínum sem þeir segja að hafi truflandi áhrif á líf þeirra. Samkvæmt 

rannsókninni sögðu 65% þátttakenda að þeir ættu erfitt með að sætta sig við að vita ekki um 

uppruna sinn. Um 45% þátttakenda voru sammála um að kringumstæður getnaðar þeirra 

hafa truflandi áhrif á sig og sumum fannst það erfið tilhugsun að vita að peningar hefðu verið 

fremur stór partur af möguleika þeirra á að komast í heiminn. Í rannsókn Marquardt og 

félaga (2010) kemur fram að mörgum þessum einstaklingum finnst erfitt að glíma við þá 

togstreitu annars vegar að vilja leita uppruna síns og kynnast hinum helmingnum af sér og 

hins vegar að þurfa að hafa áhyggjur af því að foreldrar þeirra, sem ólu þau upp, muni verða 

sár eða reið vegna þess. Marga langar að komast að því hvernig fjölskylda sæðisgjafans er og 

hvort hún vilji vita um tilveru þeirra.  

Þegar segja á barni frá uppruna sínum skiptir aldur þess og þroski miklu máli. Það er ekki 

talið hafa neikvæð áhrif á umhverfi og þroska 4-8 ára barna ef þau vita ekki um uppruna sinn 

(Glombok, Brewaeys, Cook, Giavazzi, Guerra, Mantovani, o.fl., 1996). Gottlieb, Lalos og 

Lindblad (2000) nefna þó að börn, sjö ára og eldri, ættu að hafa nægilegan þroska til að skilja 

á einfaldari hátt hvernig þau komu til. Gottlieb og félagar (2000) nefna jafnframt að ef 

upplýsingar eru kynntar barni eins fljótt og auðið er, þá séu auknar líkur á að það verði 

sáttara við sannleikann og betur undirbúið fyrir ítarlegri útskýringar seinna meir þegar það 

hefur öðlast meiri þroska til að skilja málin betur. Ráðlagt er að búið sé að útskýra 

upprunann fyrir barni áður en það verður 10-12 ára gamalt (Gottlieb, Lalos og Lindblad, 

2000). Á unglingsárum er talið mikilvægt að börn, sem getin hafa verið með þessum hætti, 

viti sannleikann um uppruna sinn og hvernig þau urðu til. Unglingsárin eru gjarnan flókið 

tímabil í lífi einstaklings, á þeim árum er sjálfsmyndin í mikilli mótun, hegðunar- og 

tilfinningavandi er algengur og líklegra er að upp vakni aukinn áhugi fyrir uppruna sínum. 

Auknar líkur eru á því að upp komi vandi á þeim árum ef leynd er yfir uppruna barnsins 

(Glombok, Brewaeys, Cook, Giavazzi, Guerra, Mantovani, o.fl., 1996).  

Framkvæmd var rannsókn af Jadva, Freeman, Kramer og Golombok (2009) sem fjallar að 

mestu um á hvaða aldri börn, sem getin hafa verið með tæknifrjóvgunum með 

gjafakynfrumu, fá að vita sannleikann og hvaða áhrif það hefur. Samkvæmt þeirri rannsókn 

er líklegra að börn einstæðra og lesbískra mæðra séu fyrri til að fá að vita um uppruna sinn. 

Börn sem fengu seint að vita um upprunann virtust upplifa neikvæðari tilfinningar en þau 

sem fengu að vita það snemma á lífsleiðinni. Niðurstöður voru þær að því fyrr sem barn fær 

vitneskju um tæknifrjóvgunina, því betra, en alltaf verður að meta þroska barnsins.   

Fræðimenn í dag virðast hallast meira og meira í þá átt að mikilvægt sé að segja börnum 

frá uppruna sínum og að þau fái að vita sannleikann. Nokkrir fjölskyldumeðferðaraðilar álíta 

að leynd um uppruna barnsins geti jafnvel skapað ákveðna fjarlægð milli foreldra og barns, 

sérstaklega þess foreldris sem ekki er blóðtengt barninu. Samskipti verða þvingaðri og 

fjarlægðin verður meiri vegna þess að foreldrarnir vita sannleikann en barnið ekki og skapast 

því ákveðið ójafnvægi í samskiptum vegna leyndarmálsins. Börnin eru einnig talin vera í 

frekari hættu á að glíma við ruglaða sjálfsmynd og ýmis sálfélagsleg vandamál. (Golombok 

o.fl., 2011; Marquardt o.fl., 2010). 

Í rannsókninni „My Daddy´s Name is donor“ voru 485 þátttakendur sem voru getnir með 

gjafasæði, af þeim voru um 113 sem hafa alist upp með einhleypri móður. Samkvæmt 

rannsókninni eru einstaklingar sem alast upp hjá einhleypri móður sagðir vera forvitnari um 

uppruna sinn og hver faðir þeirra er og virðast þessir einstaklingar frekar glíma við erfiðleika 

vegna þess. Áætlað er að það sé vegna þess að þá skortir oftast annað foreldri eða 

föðurímynd. Önnur börn sem fæðast með aðstoð tæknifrjóvgunar búa gjarnan með tveimur 

foreldrum, annað hvort móður og föður, þar sem annað er ekki blóðtengt barninu eða með 

samkynhneigðum foreldrum og njóta því hefðbundnara fjölskylduforms sem samanstendur 

af tveimur foreldrum og barni/börnum. Í fjölskylduformi einhleypra mæðra með börn er 

líklegra að fleiri breytingar eigi sér stað. Líklegt er að móðirin kynnist nýjum maka og hefji 

sambúð, og getur það gerst oftar en einu sinni og því vill oft skapast ójafnvægi í 

tengslamyndun barnsins (Marquardt o.fl., 2010). 

Börn, sem hafa verið getin með tæknifrjóvgun og alast upp hjá einhleypri móður, eru 

samkvæmt rannsókn Marquaardt og félaga (2010) líklegri en þau börn, sem alast upp hjá 

báðum blóðforeldrum, til að lenda upp á kant við lögin og brjóta frekar af sér fyrir 25 ára 

aldur. Einnig eru þau líklegri til að glíma við vanda varðandi misnotkun vímuefna. En þess má 

geta að niðurstöður rannsóknar Marquardt og félaga (2010) eru byggðar á bandarískum 

raunveruleika og hafa aðrar rannsóknir sýnt fram á að staða einstæðra foreldra í 

Bandaríkjunum er allt önnur en hjá einstæðum foreldrum í Evrópu. Samkvæmt skýrslu um 

rannsókn Casey og Maldonado (2012) kemur fram að fjölskyldur einstæðra foreldra í 

Bandaríkjunum eru taldar vera í mun verri stöðu en slíkar fjölskyldur í Evrópu eða á 

Norðurlöndunum. Rannsókn Casey og Maldonado (2012) fjallar um samanburð milli 

Bandaríkjanna og sextán efnahagslega sterkra þjóða á stöðu og kjörum einstæðra foreldra. Í 

niðurstöðum kemur fram að einstæðir foreldrar í Bandaríkjunum eru verst settir að flestu 

leyti og glíma við mesta vandann og fátæktina. Samanburðarlönd rannsóknarinnar eru meðal 

annars stærstu ríki Evrópu og öll Norðurlöndin, fyrir utan Ísland. Bæði heilbrigðisþjónusta og 

félagsleg þjónusta fyrir einstæða foreldra í Bandaríkjunum er frekar slæm miðað við í 

samanburðarlöndum. Í samanburðarlöndum er lögð meiri áhersla á að einstæðir foreldrar 

geti fundið jafnvægi til að sinna bæði vinnu og barnauppeldi. Staða einstæðra foreldra í 

samanburðarlöndunum er því talin frekar sterk og mun betri en í Bandaríkjunum (Casey og 

Maldonado, 2012).   

Þegar litið er til afdrifa barna almennt eru gjarnan aðrir hlutir taldir vera sterkari 

áhrifavaldar varðandi það hvernig barni farnast, heldur en hvort það alist upp hjá einstæðu 

foreldri eða hverjir eru innan fjölskyldunnar og hverjum barnið er blóðtengt. Það sem er 

frekar talið hafa sterkari áhrif á barnið eru samskiptin innan fjölskyldunnar og tengsl barnsins 

við þá sem standa því næst, hvort sem um blóðtengsl er að ræða eða ekki. Félagsleg og 

fjárhagsleg staða fjölskyldunnar, eftirlit og næmni foreldra á þarfir barna sinna eru einnig 

þættir sem hafa áhrif á velferð barna (Chan, Raboy og Patterson, 1998 ; Newman, 1999). Í 

rannsókn Marquardt og félaga (2010) kemur einnig fram að ekki eru þátttakendur á einu 

máli um alla hluti er varðar upplifun þeirra á að vera getin með tæknifrjóvgun. Þó að margir 

upplifi sig ekki sátta við fyrirkomulagið, séu reiðir og miður sín vegna þess að þeir eru ósáttir 

við uppruna sinn þá eru einnig margir sem vilja meina að þetta hafi ekki mikil áhrif á líf þeirra 

og að þeim líði yfir höfuð vel. Í rannsókninni kom fram að sumum þeirra líður eins og þeir séu 

sérstakir, þeim finnst þeir vera velkomnir í þennan heim og finnst þetta ekki mikið mál. Þeir 

eru stoltir og ánægðir með sjálfa sig og fjölskyldu sína (Marquardt o.fl., 2010). Þess má einnig 

geta að ekkert barn fær að velja hvernig það kemur í heiminn, hvort sem er um eðlilegan 

getnað að ræða eða getnað með aðstoð tæknifrjóvgunar. Ætla má að börn sem getin eru 

með tæknifrjóvgun eignist foreldra sem eru tilbúnir fyrir foreldrahlutverkið og hafa lagt sig 

fram um að finna leið til að geta fengið að upplifa það hlutverk, foreldrarnir eru gjarnan vel 

undirbúnir og ákveðnir í að veita barninu gott og ástríkt uppeldi (Schultz, 1990). 

2.4 Kenningar 

Eflaust er hægt að skoða málefni einhleypra kvenna, sem eignast barn með tæknifrjóvgun, 

með hliðsjón af fjölmörgum kenningum. Hér á eftir verður fjallað um þær kenningar sem 

snúa einna helst að konunni sjálfri, styrkleika kvenna og ákvarðanatöku. Fjallað verður um 

femíniskar kenningar (e.feminist theories), valdeflingu (e.empowerment) og að lokum 

ákvarðanatökukenningar (e.decision making theories). 

2.4.1 Femíniskar kenningar (e. Feminist theories) 

Þegar skilgreina á hvað felst í orðinu femínisti (e.feminist) þá getur merking þess verið 

mismunandi fyrir hvern og einn. Flestir eru sammála um að þeir sem aðhyllast femíniska 

hugmyndafræði hafi það að meginreglu að konur eigi að hafa jafnan rétt og karlmenn 

stjórnmálalega, efnahagslega og félagslega. Að vera femínisti felur í sér að vera einstaklingur 

sem lætur sig kvenréttindi varða og vill berjast fyrir jöfnum kjörum kynjanna. Til eru margir 

flokkar femínista og eru skoðanir og áherslur þeirra mismunandi hvað varðar leiðir til að ná 

markmiðinu um jafnrétti kynjanna (Worell og Remer, 2003). Í víðum skilningi hefur 

femínisminn það að markmiði að bæta kjör kvenna á sem flestum sviðum samfélagsins. Að 

konur geti búið við jafnræði, reisn og frelsi til hafa vald á eigin lífi. Að konur hafi frelsi til að 

taka eigin ákvarðanir og hafi vald yfir eigin líkama til að geta staðið uppréttar með reisn og 

verið sjálfstæðar án allrar kúgunar og misnotkunar í hvaða formi sem er (Karl, 1995). 

Í upphafi snérist femínisminn meira um það að berjast fyrir rétti kvenna til að fá að 

mennta sig, öðlast kosningarétt og til þátttöku í stjórnmálum svo eitthvað sé nefnt.  Mikið 

hefur áunnist í þeim efnum víðs vegar um heim og hafa konur nú til dags mun sterkari stöðu í 

samfélaginu og hafa betri möguleika á að hafa áhrif á þær ákvarðanir sem teknar eru á 

flestum sviðum þjóðfélagsins. Samt sem áður glíma konur enn við staðalímyndir 

kynhlutverkanna og er staða kvenna sums staðar í heiminum enn talin slæm (Karl, 1995). 

Femíniskar kenningar búa yfir miklum fjölbreytileika og taka á sig mismunandi myndir og 

nálganir. Femíniskar kenningar snúast einna helst um konuna, upplifun hennar og umhverfi. 

Skipta má áherslum þeirra kenninga í þrennt. Í fyrsta lagi er leitast við að skoða hvernig 

konur upplifa samfélag sitt, í öðru lagi eru konur settar undir smásjána og leitast við að sjá 

veröldina með þeirra augum og í þriðja lagi er lögð áhersla á að femíniskar kenningar séu 

aktívar og gagnrýnar á umhverfið, sem á að hvetja til bættari stöðu kvenna í veröldinni. 

Femíniskar kenningar koma víða við og snerta flestar fræðigreinar samtímans. Segja má að 

femíniskar kenningar einbeiti sér ekki eingöngu að rétti kvenna þó það sé megin efni þessara 

kenninga, heldur innihaldi þær einnig ríka áherslu á að skapa betri og mannlegri veröld og 

vilja til að koma í veg fyrir hvers konar mismunun (Ritzer, 2000). Femínisk hugsun felur í sér 

aukna vitund um rétt kvenna og vilja til að bregðast við og koma í veg fyrir óréttlæti og 

kúgun gagnvart konum í samfélaginu (Valentich, 1996).  

Þegar femínisk viðhorf eru skoðuð varðandi tæknifrjóvganir einhleypra kvenna, er lögð 

áhersla á fjölbreytileika fjölskyldunnar. Femínisk viðhorf hafa gagnrýnt þá hugmynd að til sé 

eitthvað eitt rétt fjölskylduform, til dæmis geta viðhorf femínista verið að fjölskylduform 

einhleyprar konu með barn sé jafn eðlilegt og hin svokallaða kjarnafjölskylda eða hin 

venjulega fjölskylda. Femínistar leggja áherslu á að samanburður sé ekki æskilegur á milli 

mismunandi fjölskylduforma, samanburður á hvort annað formið sé betra eða verra en hitt, 

heldur eigi öll fjölskylduform, í hvaða mynd sem er, rétt á sér. Femínistar leggja áherslu á val 

konunnar á að ráða yfir sínum eigin líkama og örlögum. Kona hefur rétt til þess að velja sínar 

leiðir og njóta þess sem hún kýs sjálf að upplifa (Mannis, 1999). 

Valdefling er algengt hugtak innan femíniskra kenninga. Hugtakið felur í sér að koma 

auga á styrkleika sína og nýta þá til að öðlast stjórn á eigin lífi og taka sjálfstæðar ákvarðanir. 

Mikilvægt er að bera virðingu fyrir bæði sjálfum sér og öðrum ásamt því að hvetja aðra til að 

ná tökum á lífi sínu (Valentich, 1996).  

2.4.2 Valdefling (e. Empowerment) 

Að skilgreina hvað felst í hugtakinu valdefling getur verið flókið og falið í sér mismunandi 

túlkanir fræðimanna og jafnvel farið eftir því á hvaða vettvangi hugtakið er notað. Þetta orð 

hefur gjarnan verið mikið notað í réttindabaráttu ýmissa minnihlutahópa eða réttindabaráttu 

kvenna. Segja má að orðið feli í sér ákveðna sjálfseflingu eða að efla og bæta sjálf sitt. 

Hugtakið valdefling hefur meðal annars verið notað þegar átt er við að einstaklingur öðlist 

vald á eigin lífi, hann auki færni sína og stefni á að ná persónulegum markmiðum sínum. 

Hugtakið er einnig hægt að skilgreina í víðara samhengi og hægt að yfirfæra á 

markmiðssetningu ákveðinna hópa eða menningarheima, valdefling getur einnig falið í sér að 

ná efnahagslegum markmiðum fyrirtækja eða samfélaga (Hanna Björg Sigurjónsdóttir, 2006; 

Rowlands, 1998). 

Hanna Björg Sigurjónsdóttir (2006) talar um að hugtakið valdefling hafi á undanförnum 

árum komist í tísku innan ýmissa fag- og fræðigreina og hafa skilgreiningar verið þróaðar 

samkvæmt því og áherslur gjarnan mismunandi eftir fræðigreinum. Samt sem áður felur 

grunnhugmynd hugtaksins í sér að manneskjan öðlist meiri stjórn á sínu eigin lífi. Hugtakið á 

að einhverjum hluta upptök sín hjá femínistum og tengist mannréttindum og baráttu fyrir 

betri lífsgæðum. Valdefling bendir til framfara, réttsýni og uppfyllingu væntinga og drauma. 

Valdefling er ákveðið hvatningarorð og getur vakið upp ákveðnar tilfinningar. Þetta eru oft 

jákvæðar tilfinningar og gefa hugmynd um að hægt sé að ná jöfnuði og réttlæti þrátt fyrir 

erfiðar aðstæður (Hanna Björg Sigurjónsdóttir, 2006).  

Hugtakið „vald“ kemur fyrir í orðinu valdefling. Þá er ekki átt við „vald yfir einhverju eða 

einhverjum“ eins og svo margir vilja skilgreina hugtakið „vald“, það er að einhver eða 

eitthvað hafi vald yfir einhverju öðru. Að fá einhvern til að gera eitthvað gegn vilja sínum 

með því að beita valdi sínu. Hugtakið „vald“ í samhengi við valdeflingu þýðir að öðlast vald til 

að taka stjórn á eigin lífi. Ásamt þessu er einnig talað um hinn innri kraft, að vera andlega 

sterkur, sáttur við sjálfan sig og hafa sjálfsvirðingu. Þetta er sá kraftur sem getur gagnast 

einstaklingum við að taka erfiðar ákvarðanir og standa sterkir í krefjandi aðstæðum 

(Rowlands, 1998). Valdefling er einnig ákveðin aðferð í meðferðarvinnu fagfólks eins og 

félagsráðgjafa eða sálfræðinga með skjólstæðingum sínum. Valdeflingin felur í sér að 

aðstoða einstaklinginn við að koma auga á styrkleika sína svo að hann geti nýtt þá til að hafa 

jákvæð áhrif á sjálfsmynd sína og umhverfi sitt. Valdefling snýst einnig um að vekja upp 

vitund gagnvart þeim vandamálum og verkefnum sem einstaklingur stendur frammi fyrir og 

að hann noti svo styrkleika sína til að sigrast á erfiðleikum og halda áfram í gegnum lífið sem 

sterkari einstaklingur. Valdefling snýst einnig um ákveðna hugarfarsbreytingu, að hafa meiri 

trú á sjálfum sér til að geta breytt aðstæðum sínum til hins betra (Lee, 1996). 

Þegar valdefling er skoðuð út frá tæknifrjóvgunum einhleypra kvenna, væri hægt að tala um 

að sú valdefling feli í sér að konan taki stjórn á eigin lífi, hún noti styrkleika sína og trúna á sjálfa 

sig til að láta drauma sína rætast ásamt því að berjast gegn óréttlæti og mismunun af öllu tagi. 

Valdeflingin felur gjarnan í sér að konan sé frjáls til að taka eigin ákvarðanir, hún hafi aðgang að 

margvíslegum upplýsingum, menntun, aðgang að heilbrigðisþjónustu er varðar frjósemistækni 

og fleiru sem ýtir undir sjálfstæði hennar til ákvarðanatöku er varðar fjölskyldumyndun án þess 

að þurfa að reiða sig á samþykki eða stuðning annarra (Simelela, 2006). 

2.4.3 Ákvarðanatökukenningar (e. Decicion making theories) 

Að taka ákvörðun getur gjarnan verið langt og flókið ferli. Í grundvallaratriðum byggist 

ákvarðantaka á því að finna þörfina til breytinga og hafa kraft og þrá til að fylgja þeirri þörf 

eftir (Hoch, Kunreuther og Gunther, 2001). Ákvarðantökuferlið felur í sér að aðilar þurfa að 

vera meðvitaðir um ákvörðunina sem þeir standa frammi fyrir. Mikilvægt er að skilja alla 

möguleika sem í boði eru og vera meðvitaður um hvað þeir möguleikar fela í sér. Í fyrstu er 

gjarnan lítil vitneskja til staðar um það sem taka á ákvörðun um og er því mikilvægt að aðilar 

kynni sér allar hliðar málsins, leiti sér ýmissa upplýsinga um málefnið, meðal annars um fyrri 

árangur og reynslu áður en endanleg ákvörðun er tekin (Ólafsdóttir, Wikland og Möller, 

2013). Til dæmis þegar einhleypar konur taka ákvörðun um að nýta sér tæknifrjóvgun sem 

leið til að stofna fjölskyldu er ósköp eðlilegt að þær finni fyrir óvissu varðandi ákvörðun sína. 

Sú ákvörðun getur falið í sér að kona geri sér grein fyrir að hún sé að segja skilið við þá 

hugmynd að hún geti einhvern tímann orðið hluti af hefðbundinni fjölskyldu og getur fylgt 

því ákveðin óvissa og kvíði og eðlilegt er að konan hugsi um hver áhrifin munu verða á barnið 

í framtíðinni. Það gæti því verið gagnlegt fyrir konur sem hyggjast fara þessa leið að heyra og 

lesa um reynslu annarra, sem getur meðal annars styrkt þær í ákvörðuninni, svarað 

mikilvægum spurningum og gefið þeim fullvissu um að þessi leið til barneigna geti líka verið 

jákvæð (Donor conception network, e.d.). 

Oft er ákveðin áhætta fólgin í ákvarðanatökunni en sú áhætta felur jafnan í sér framfarir, 

reynslu og aukna þekkingu í lífi fólks. Flestir leitast við að taka ákvörðun sem skilar ávinningi 

og breyttum aðstæðum fyrir þá sjálfa. Ákvarðanir eru oftast nær ekki klipptar eða skornar. 

Með því er átt við að hver ákvörðun sem einstaklingur stendur frammi fyrir, felur gjarnan í 

sér marga möguleika og útkomur. Atriði eins og tilfinningar og sterk löngun hafa oft mikil 

áhrif á ákvörðun okkar og oft meiri áhrif en alvöru rökhugsun um það sem ætti að teljast rétt 

eða best í stöðunni. Oft reiðir fólk sig á eigið innsæi og tilfinningu frekar en þekkingarleg rök 

þegar ákvarðanir eru teknar (Hoch, Kunreuther og Gunther, 2001).  

Ákvarðanir fela gjarnan í sér að velja og hafna, það að velja meira af einhverju og í 

staðinn færðu minna af einhverju öðru. Þegar ákvarðanir eru teknar, hvort sem þær eru 

persónulegar eða ákvarðanir er varða stærri heild, er oft reynt að setja alla möguleika á 

vogarskálarnar og reynt að sjá fyrir hver hugsanleg útkoma geti orðið. Þá eru bæði kostir og 

gallar metnir og reynt að sjá hvað yrði hagstæðasta útkoman fyrir alla eða mann sjálfan. 

Þegar tilfinningar koma við sögu í ákvarðanatöku skiptir auðvitað miklu máli hversu mikilvæg 

ákvörðunin er og hver hugsanleg áhrif hennar verða. Til að mynda er líklegra að tilfinningar 

skipi stærra hlutverk þegar einstaklingur stendur frammi fyrir mikilvægri heilsufarslegri 

ákvörðun heldur en þegar hann er að velja hvernig kaffi hann ætti að fá sér um morguninn 

(Luce, Payne og Bettman, 2001).  

2.5 Félagsráðgjöf 

Félagsráðgjöf er fagleg þjónusta þar sem ákveðnum aðferðum er beitt til stuðnings og 

ráðgjafar fyrir einstaklinga, fjölskyldur og hópa (Farley, Smith og Boyle, 2006). Segja má að 

félagsráðgjafar hafi að miklu leyti skuldbundið sig hugtakinu valdefling og hafi tileinkað sér 

hugmyndafræði þess í meðferðarvinnu og starfi (Payne, 2005). Félagsráðgjafar leggja áherslu 

á að hjálpa einstaklingum eða samfélögum til að hjálpa sér sjálf, að styrkja og hvetja fólk til 

sjálfshjálpar. Félagsráðgjafar veita meðal annars viðeigandi upplýsingar og leiðbeiningar um 

hvaða úrræði eru í boði og hvaða réttindi fólk hefur, bæði félagslega og lagalega (Farley, 

Smith og Boyle, 2006). Stór hluti af starfi félagsráðgjafa er að aðstoða skjólstæðinga sína við 

að bregðast við erfiðum aðstæðum og taka mikilvægar ákvarðanir er varða líf sitt (Murdach, 

2009). Þessi kafli fjallar stuttlega um hugsanleg verkefni og hlutverk félagsráðgjafa í þjónustu 

við einstaklinga sem hyggjast nýta sér tæknifrjóvgun sem leið til barneigna.  

Samkvæmt 6. gr reglugerðar um tæknifrjóvganir nr. 144/2009 skal einstaklingum á 

Íslandi vera boðið upp á ráðgjöf áður en tæknifrjóvgunin fer fram. Heilbrigðisstofnunin sem 

annast þá þjónustu á að veita einstaklingum upplýsingar um meðferðina sjálfa og um þau 

læknisfræðilegu, félagslegu og lögfræðilegu áhrif sem hún gæti haft. Þær upplýsingar á að 

veita bæði skriflega og munnlega. Ásamt þessu er heilbrigðisstofnuninni skylt að bjóða bæði 

aðilum sem gangast undir tæknifrjóvgunarmeðferðir og kynfrumugjöfum upp á faglega 

ráðgjöf hjá sérfræðingi, til dæmis hjá félagsráðgjafa eða sálfræðingi (Reglugerð um 

tæknifrjóvgun, nr. 144/2009). Á ART Medica er boðið upp á félags- og sálfræðiráðgjöf. ART 

Medica er í samvinnu við bæði félagsráðgjafa og sálfræðinga og geta einstaklingar og pör 

óskað eftir slíkri aðstoð ef þeir telja sig þurfa og mun starfsfólk veita fólki upplýsingar um 

hvernig hægt er nálgast þá þjónustu (ART Medica, e.d.-c). Að auki starfa félagsráðgjafar á 

öllum deildum Landspítalans og þar á meðal á Kvenna- og barnadeildum. Félagsráðgjafar 

spítalans veita víðtæka þjónustu til einstaklinga ásamt því að sinna fjölskylduráðgjöf. Vinna 

félagsráðgjafanna felst meðal annars í því að efla persónulega styrkleika einstaklingsins og 

sinna þeir auk þess sérhæfðri meðferðarvinnu í einstaklings-, fjölskyldu og hópmeðferð 

(Landspítali Háskólasjúkrahús, e.d.).  

Hlutverk félagsráðgjafa á tæknifrjóvgunardeildum er að styðja einstaklinga og pör í 

gegnum allt ferlið og þá aðallega að vera til staðar á erfiðum augnablikum. Samkvæmt lögum 

er til að mynda gert ráð fyrir faglegu áliti frá félagsráðgjafa er varðar skoðun á félagslegum 

aðstæðum þeirra sem nýta sér frjósemistæknina. Við egggjafir er einnig mikilvægt að ávallt 

sé leitað álits félagsráðgjafa. Egggjafir geta verið siðferðislega flóknar, ekki síst ef um er að 

ræða egggjafir innan fjölskyldna. Fagleg þekking félagsráðgjafa í kreppuvinnu og 

fjölskyldumeðferð nýtist vel til að aðstoða aðila í frjósemismeðferðum ásamt hjóna- og 

pararáðgjöf þar sem oft getur skapast spenna eða erfið samskipti innan fjölskyldunnar eða á 

milli para meðan á frjósemismeðferð stendur (Helga Sól Ólafsdóttir, 2006). 

Að ýmsu er að huga þegar taka á ákvörðun um að nýta sér tæknina til að eignast barn. 

Eins og segir í kaflanum á undan getur ákvörðunarferlið gjarnan verið flókið og þarfnast 

margþættrar íhugunar (Donor conception network, e.d.). Bæði andlegt og líkamlegt álag 

fylgir oft tæknifrjóvgunum sem getur valdið því að aðilar eigi erfiðara með að taka 

ákvarðanir, ásamt því að hætta er á að þeir fari yfir sín eigin mörk með því að ganga lengra í 

meðferðinni en þeir í raun kæra sig um (Helga Sól Ólafsdóttir, 2006). 

Þegar mikilvæg ákvörðun er tekin varðandi eigið líf og heilsufar er áríðandi að 

einstaklingur fái greinargóðar upplýsingar og vitneskju um alla þá þætti sem huga þarf að. Til 

þess að einstaklingar geti nálgast slíkar upplýsingar er mikilvægt að þess konar 

upplýsingagjöf sé í boði ásamt ráðgjöf frá fagaðilum um allar hugsanlegar hliðar málsins. 

Hlutverk félagsráðgjafa getur verið að veita aðilum slíkar upplýsingar og vera þeim 

stuðningur þegar staðið er frammi fyrir þeirri ákvörðun að nýta sér tæknifrjóvgun sem leið til 

barneigna (Shanner og Nisker, 2001). Að mörgu er að huga þegar ákvörðun er tekin og getur 

hlutverk félagsráðgjafa verið að aðstoða fólk við að taka upplýsta ákvörðun. Mikilvægt er að 

skoða hver hugsanleg útkoma getur orðið og hvaða áhrif ákvörðunin getur haft, meðal 

annars á heilsufarslega, félagslega og tilfinningalega þætti í lífi einstaklingsins. Æskilegt er að 

skapa þægilegt andrúmsloft þegar þessi mál eru rædd, mikilvægt er að vera jákvæður í 

umræðunni en samt sem áður að gera skjólstæðingnum einnig grein fyrir áhættunum sem 

felast í ákvörðuninni (Shanner og Nisker, 2001).  

Boivin og félagar (2001) tala um að þegar einstaklingur er að taka ákvörðun um að nýta 

sér óhefðbundnari leiðir til barneigna, eins og tæknifrjóvgun, hefur það óneitanlega 

sálfélagsleg áhrif á líf einstaklingsins, það er áhrif á bæði tilfinningar hans og umhverfi. Þegar 

einhleyp kona tekur ákvörðun um að fara í tæknifrjóvgun er mikilvægt að ráðgjafinn hafi 

þessa þætti í huga. Þeir geta til dæmis snúið að félagslegri stöðu konunnar, konan sér fram á 

að eignast fjölskyldu án maka, hún verður einstæð móðir og er jafnvel upptekin af aldri 

sínum og getu til að sinna foreldrahlutverkinu. Mikilvægt er að ráðgjafi aðstoði konuna við að 

koma auga á eigin styrkleika og jákvæðar hliðar þess að hún sé að fara að eignast barn upp á 

eigin spýtur. Ásamt þessu er mikilvægt að ræða félagslega og efnahagslega þætti sem 

einstæð móðir gæti staðið frammi fyrir auk þess að velta fyrir sér hugsanlegum áhrifum þess 

að verða móðir á miðjum aldri (Boivin, Appelton, Baetens, Baron, Bitzer, Corrigan o.fl., 2001). 

Þess má geta að einhleypar konur sem fara í tæknifrjóvgun hér á landi eru frekar duglegar að 

nýta sér þjónustu félagsráðgjafa (Helga Sól Ólafsdóttir munnleg heimild, 19. nóvember 

2013). Auk þess kemur fram í rannsókn Gottlieb og félaga (2000), sem fjallað er um fyrr í 

verkefninu, að allir þátttakendur þeirrar rannsóknar leituðu aðstoðar hjá félagsráðgjafa 

þegar þeir voru í tæknifrjóvgunarferlinu. Þar upplýsti félagsráðgjafinn foreldrana meðal 

annars um ýmsa lagalega og félagslega þætti er snúa að því að eignast barn með þessum 

hætti ásamt því að ræða við foreldrana um áhrif þess að segja barninu frá uppruna sínum. 

Mikilvægt er talið að þær heilbrigðisstofnanir sem sjá um tæknifrjóvganir séu meðvitaðar 

um þá sálfélagslegu þætti sem einstaklingar glíma við þegar farið er í slíka meðferð. 

Nauðsynlegt er að geta mætt þörf einstaklinga fyrir sálfélagslega ráðgjöf til að tryggja að 

einstaklingar skilji ferlið og allar hliðar þess. Heildarnálgun í heilbrigðisþjónustu er talin veita 

jákvæðustu og bestu útkomuna, bæði fyrir notendur og sérfræðinga (Boivin o.fl., 2001). 

Ráðgjöf á þessu sviði getur verið mismunandi á milli Evrópulanda. Í sumum tilfellum er 

ráðgjafaþjónusta ekki tengd þeirri heilbrigðisstofnum sem sér um frjósemismeðferðina og 

þurfa aðilar að leita eftir þeirri þjónustu sjálfir utan hennar, sem dæmi í Danmörku, Noregi 

og Bretlandi. Í öðrum löndum, eins og til dæmis Svíþjóð og Finnlandi, eru ráðgjafarnir hluti af 

starfsfólki frjósemisstofnunarinnar. Helga Sól Ólafsdóttir (e.d.) talar um að þörf fólks fyrir 

sálfélagslega ráðgjöf geti verið mismunandi og mismikil. Þörfin er bæði einstaklingsbundin og 

fer einnig eftir þeim áskorunum sem aðilar standa frammi fyrir hverju sinni. Aðeins um 10% 

einstaklinga sem fara í frjósemismeðferðir nýta sér þjónustu ráðgjafa. Það sem gæti 

mögulega átt þátt í að hindra fólk í að leita sér sálfélagslegrar þjónustu eru þau viðhorf að til 

að einstaklingur geti átt kost á frjósemismeðferð er ætlast til að hann sé bæði andlega og 

félagslega heilbrigður (Helga Sól Ólafsdóttir, e.d).  

Helga Sól Ólafsdóttir (2006) nefnir að hlutverk félagsráðgjafans í þessum málaflokki sé 

mikilvægur og alltaf í mótun. Félagsráðgjafinn hugar meðal annars að félagslegri greiningu á 

aðstæðum fólks sem hyggst nýta sér tæknifrjóvgun og getur starf félagsráðgjafans verið mjög 

margþætt á þessu sviði. Félagsráðgjafar eru þar að auki mikilvægur hluti af þverfaglegu teymi 

sérfræðinga og er aðal markmið þeirra að veita faglega þjónustu sem hefur heildarsýn á hag 

einstaklingsins, hugsanlegs barns og samfélagsins að leiðarljósi (Helga Sól Ólafsdóttir, 2006). 

3 Aðferð 

Eftirfarandi kafli fjallar um aðferð og framkvæmd rannsóknarinnar. Eigindleg aðferðarfræði 

verður til umfjöllunar og gerð grein fyrir vali á þátttakendum í rannsókninni. Ásamt því 

verður lýst hvernig gagnaöflun fór fram og úrvinnslu gagna. Í lokin verður gert grein fyrir 

styrkleikum og veikleikum rannsóknarinnar ásamt siðferðislegum álitamálum.  

Í rannsókn þessari er markmið rannsakanda meðal annars að öðlast innsýn í upplifun og 

viðhorf einhleypra mæðra sem eignast barn/börn með aðstoð tæknifrjóvgunar. Eigindleg 

rannsóknaraðferð er valin til að fá dýpri skilning á upplifun og framtíðarsýn þessara kvenna, 

upplifun þeirra af tæknifrjóvgunarferlinu og móðurhlutverkinu ásamt því að fá þeirra sýn á 

þeirri hlið að hugsanlega vaxi barnið upp án annars foreldris. Rannsakandi telur eigindlega 

aðferð einnig heppilega til að gefa þessum hópi kvenna rödd og tækifæri til að segja frá 

aðstæðum sínum. 

3.1 Rannsóknaraðferðir  

Þegar valin er rannsóknaraðferð þarf rannsakandi að hafa í huga hvaða aðferð henti best til 

að svara þeim rannsóknarspurningum sem lagt er upp með (Helga Jónsdóttir, 2003). 

Eigindlegar rannsóknir eru leitandi rannsóknir. Rannsóknaraðferðin leitast við að skýra 

félagslegan raunveruleika og að útskýra hvaða þýðingu ákveðin atriði hafa fyrir þá aðila sem 

verið er að rannsaka. Gögnin sem rannsakandi safnar eru í formi frásagna eða viðtala, það 

geta verið lýsingar fólks á reynslu sinni, lýsingar á atburðum og upplifanir. Þessar upplýsingar 

eru svo skráðar ítarlega niður. Oft koma fram nýjar hugmyndir í eigindlegum rannsóknum 

sem eru svo rannsakaðar út frá gögnunum. Markmiðið er meðal annars að þróa hugtök og 

spurningar fyrir áframhaldandi rannsóknir (Neuman, 2006). Eigindlegar rannsóknir gagnast 

vel þegar leitast er við að öðlast dýpri skilning á viðfangsefninu sem rannsakað er og einnig 

þegar lítið er vitað um efnið og tilgangurinn er að skoða viðfangsefnið ofan í kjölinn (Sigurlína 

Davíðsdóttir, 2003). Í eigindlegum rannsóknum er notast við svokallaða aðleiðslu, þar sem 

byrjað er á athugun sem leiðir síðan jafnvel til kenningar, en ekki er hægt að ganga út frá 

fastmótaðri tilgátu eða kenningu áður en rannsóknin hefst, sem er öfugt við megindlegar 

rannsóknaraðferðir þar sem afleiðsla er notuð (Neuman, 2006). Eigindlegar aðferðir eru 

einnig notaðar til að skoða viðfangsefnið í náttúrulega umhverfi sínu svo að viðfangsefnið 

geti hagað sér á sem eðlilegastan máta (Sigurlína Davíðsdóttir, 2003).  

3.2 Mælitæki 

Tvær megin aðferðir eru notaðar í eigindlegum rannsóknum, opin viðtöl og þátttökuathugun. 

Í viðtölum er oftast notast við segulband eða myndbandsupptökutæki og rannsakandann 

sjálfan (Kvale og Brinkmann, 2009 ). 

Opin viðtöl eru ein gagnlegasta gagnaöflunarleið eigindlegra rannsóknaraðferða. Opin 

viðtöl eru framkvæmd til að fá upplýsingar frá viðmælanda um tiltekið málefni. Þessi viðtöl 

geta veitt ítarlega innsýn í tilfinningar og hugsanir fólks og útskýrt veruleika þeirra og 

upplifanir á greinargóðan hátt. Markmiðið með opnum viðtölum er að nálgast viðfangsefnið 

á opinn hátt og að gefa viðmælandanum orðið (Esterberg, 2002). 

Í þessari rannsókn voru opin viðtöl notuð sem gagnaöflunarleið. Viðtölin voru undirbúin 

með svokölluðum viðtalsvísi (sjá fylgiskjal I) þar sem rannsakandinn útbjó lista yfir það efni 

sem hann sóttist eftir að fá upplýsingar um í viðtalinu. Viðtalsvísirinn inniheldur ákveðin 

atriði sem rannsakandinn notar til hliðsjónar í viðtalinu til að halda sér við efnið. Með opnu 

viðtali getur rannsakandi öðlast dýpri skilning á þeim atriðum sem hann telur mikilvæg 

(Esterberg, 2002; Kvale og Brinkman, 2009).  

3.3 Undirbúningur og framkvæmd 

Undirbúningur þessarar rannsóknar hófst í maí 2013 og lauk framkvæmd hennar í nóvember 

sama ár. Sótt var um leyfi til Vísindasiðanefndar í lok ágúst til að fá að framkvæma 

rannsóknina þar sem ætlunin var að ræða við frekar viðkvæman hóp. Leyfi frá 

Vísindasiðanefnd lá fyrir í byrjun september (VSN-13-114). Rannsóknin var einnig tilkynnt til 

Persónuverndar á svipuðum tíma samkvæmt lögum um persónuvernd og meðferð 

persónuupplýsinga nr. 77/2000 (S6368/2013).  

3.4 Þátttakendur 

Þátttakendur rannsóknarinnar voru valdir út frá þeim forsendum að þær væru einstæðar mæður 

sem hefðu eignast barn/börn með aðstoð tæknifrjóvgunar með gjafasæði. Skilyrði var að 

konurnar hefðu verið einhleypar þegar ferlið hófst og að þær væru einhleypar enn í dag. 

Til að nálgast þátttakendur var notast við svokallað snjóboltaúrtak (e.Snowball sampling) eða 

veltiúrtak. Úrtakinu má lýsa með myndlíkingu á borð við snjóbolta sem rúllar og verður stærri 

eftir því sem hann vindur meira utan á sig (Neuman, 2006). Rannsakandi lagði af stað með því að 

spyrja vini og ættingja í kringum sig hvort þeir þekktu til kvenna sem hefðu farið þessa leið. 

Rannsakandi fékk ábendingar, bæði frá vinum og ættingjum, sem gáfu konunum annað hvort 

netfang rannsakanda eða að rannsakandi fékk netfang eða símanúmer kvennanna. Rannsakandi 

hafði samband við viðmælendur að fyrra bragði eftir að honum hafði verið bent á að þeir hefðu 

gefið samþykki fyrir því, fyrir utan eitt skipti þar sem einn viðmælandi hafði samband við 

rannsakanda með tölvupósti. Upphaflega hafði rannsakandi sett sig í samband við átta 

viðmælendur en tveir þeirra höfnuðu þátttöku á síðustu stundu vegna persónulegra aðstæðna 

og tímaleysis og varð fjöldinn því að lokum sex þátttakendur. 

3.5 Gagnaöflun 

Gagnaöflun fór þannig fram að rannsakandi tók opin viðtöl við sex konur á þriggja vikna 

tímabili í októbermánuði 2013. Viðmælendur fengu að ráða staðsetningu viðtalana og fóru 

þau öll fram á heimilum viðmælenda, annað hvort um miðjan dag eða kvöld. Allir 

þátttakendur fengu kynningarbréf (sjá fylgiskjal II) rannsóknarinnar til yfirlestrar áður en 

viðtal hófst og skrifuðu allir þátttakendur í kjölfarið undir upplýst samþykki (sjá fylgiskjal III). Í 

viðtölum við þátttakendur studdist rannsakandi við viðtalsvísi. Viðtalsvísirinn inniheldur 

ákveðna þætti og spurningar sem auðveldaði rannsakanda að halda sér við efnið og nálgast 

upplifanir og viðhorf þátttakenda. Gott andrúmsloft var á milli rannsakanda og viðmælenda 

og fengu viðmælendur að tjá sig opinskátt á meðan reyndi á virka hlustun rannsakanda. 

Mismunandi var hversu opinskáir viðmælendur voru og kom þá viðtalsvísirinn að góðum 

notum til að dýpka samræðurnar. Viðtölin voru misjafnlega löng, allt frá 21 til 50 mínútna. 

3.6 Skráning og úrvinnsla gagna 

Öll viðtöl við viðmælendur voru tekin upp á hljóðupptökutæki með samþykki þeirra. Hvert 

viðtal var síðan afritað orðrétt á tölvutækt form í tölvu rannsakanda áður en næsta viðtal var 

tekið, ásamt því skrifaði rannsakandi að viðtali loknu niður hjá sér ýmsar athugasemdir 

varðandi upplifun sína af viðtalinu sjálfu og samskiptum við viðmælanda.  

Eftir að rannsakandi hafði lokið við að afrita viðtölin, var hafist handa við að greina 

gögnin. Við greiningu gagna var stuðst við hugmyndafræði Innihaldsgreiningar (e.content 

analysis). Innihaldsgreining felur í sér að ákveðin hugtök eru skoðuð sem koma oft fyrir í 

samtölum við konurnar. Rannsakandi merkir við þau hugtök og frásagnir sem algengar eru í 

textanum og getur það meðal annars gert rannsakanda auðveldara fyrir að styrkja þemu 

rannsóknarinnar, finna aðalatriðin og vinna úr þeim upplýsingum sem fram koma í öllu 

ferlinu (Neuman, 2006). 

Gögnin sem rannsakandi aflaði voru lesin ítarlega og endurtekið og reynt var að koma 

auga á ákveðin áhersluatriði í frásögn viðmælenda ásamt því að finna sameiginleg atriði og 

greina þau í þemu. Fyrst um sinn voru gögnin greind með opinni kóðun (e.open coding) þar 

sem reynt var að koma auga á helstu atriði og ákveðna þætti sem voru áberandi í frásögn 

viðmælenda. Það var gert með því að merkja með lituðum pennum við ákveðin hugtök og 

frásagnir. Síðan voru fundin sameiginleg atriði og þau borin saman. Því næst var notast við 

markvissa kóðun (e.selective coding) þar sem gögnin voru greind enn frekar og ítarlegar með 

það að markmiði að mynda heildstæð þemu (Esterberg, 2002). Niðurstöðukafli 

rannsóknarinnar byggir á þeim þemum sem fundin voru og hafa beinar tilvitnanir úr 

viðtölum verið birtar þar með til að auka við trúverðugleika þeirra þema sem rannsakandi 

greindi úr gögnunum.  

3.7 Styrkleikar og veikleikar rannsóknar 

Veikleiki eigindlegra rannsóknaraðferða getur einna helst verið sá að þær hafa lítið 

alhæfingargildi og einnig getur hlutdrægni rannsakanda haft áhrif (Rúnar Helgi Andrason, 

2003). Styrkleikar eigindlegra aðferða eru meðal annars þeir að með aðferðinni gefst 

rannsakanda kostur á að fá dýpri sýn á viðfangsefnið en þegar um megindlega aðferð er að 

ræða. Eigindleg aðferð gerir því kleift að fá ítarlegri lýsingar á tilfinningum og upplifunum 

fólks varðandi ákveðin málefni (Sigurlína Davíðsdóttir, 2003). 

Styrkleikar þessarar rannsóknar felast einna helst í því að í fyrsta sinn hér á landi er reynt 

að varpa ljósi á upplifanir og viðhorf einhleypra kvenna sem hafa nýtt sér tæknifrjóvgun sem 

leið til að mynda fjölskyldu. Þátttakendur voru almennt ánægðir með þetta framtak og höfðu 

flestir orð á því að þörf væri á umræðu um þessi málefni. Rannsókn af þessu tagi mun því 

eflaust hafa þekkingarlegt og hagnýtt gildi bæði fyrir almenning og fagaðila. Rannsóknin 

getur einnig átt þátt í að leggja grunninn að frekari rannsóknum um málefni tengd 

tæknifrjóvgunum einhleypra kvenna. Annmarkar rannsóknar gætu einna helst verið þeir að 

einungis var rætt við sex einhleypar konur sem hafa eignast barn/börn með tæknifrjóvgun og 

er því ekki hægt að alhæfa niðurstöður yfir á stærra þýði. Samt sem áður er áhugavert að fá 

að heyra upplifanir og viðhorf þessara kvenna sem allar eru hluti af íslensku samfélagi og því 

hægt að tala um íslenskan raunveruleika.  Þess má einnig geta að rannsakandi var sá sem tók 

viðtölin og túlkaði niðurstöður og er óvíst að annar rannsakandi myndi túlka niðurstöður á 

nákvæmlega sama máta því skilningur á merkingu frásagna getur verið mismunandi manna á 

milli. En þegar notuð er viðurkennd aðferð Innihaldsgreiningar þar sem gögnin eru skoðuð á 

skipulegan og agaðan hátt þá telur rannsakandi að meiri líkur séu á að áreiðanleiki 

niðurstaðna aukist.  

3.8 Siðferðilegir og aðferðafræðilegir þættir 

Mikilvægasta rannsóknartækið í eigindlegum rannsóknum er rannsakandinn sjálfur. Útkoma 

rannsóknarinnar veltur mikið á því hvernig rannsakandi safnar saman gögnunum, greinir 

gögnin og túlkar niðurstöður (Esterberg, 2002).  

Í eigindlegum rannsóknaraðferðum þarf rannsakandi að hafa í huga eigið gildismat og 

tilfinningar gagnvart viðfangsefninu því hann er megin verkfæri rannsóknarinnar og sér um 

túlkun gagnanna (Sigurlína Davíðdsdóttir, 2003).  Mikilvægt er að rannsakandi sé meðvitaður 

um þá siðferðislegu þætti er varða rannsóknarefni hans. Ef um viðkvæmt málefni er að ræða 

ber rannsakanda að hafa aðgát á að koma ekki viðmælendum sína í óþægilega stöðu og að 

vera viss um að viðmælendur muni ekki hljóta skaða af því að taka þátt í rannsókninni. Til að 

koma í veg fyrir slíkt er oftast leitast við að fá upplýst samþykki frá viðmælendum sem felur í 

sér að viðmælanda hefur verið kynnt um hvað rannsóknin fjallar, að hann sé upplýstur um 

þær áhættur sem í henni felast svo að hann geti af fúsum og frjálsum vilja tekið upplýsta 

ákvörðun um að taka þátt í rannsókninni (Sigurður Kristinsson, 2003).  

Við framkvæmd þessarar rannsóknar hafði rannsakandi í huga fjórar grundvallarreglur 

siðfræðinnar, það eru sjálfræðisreglan, skaðleysisreglan, velgjörðarreglan og réttlætisreglan 

(Sigurður Kristinsson, 2003). Í upphafi var viðmælendum gefinn kostur á að lesa yfir 

kynningarbréf rannsóknarinnar, þar sem fram komu megin áhersluatriði sem rannsakandi 

hugðist skoða. Í kjölfar þess tóku þátttakendur sjálfstæða ákvörðun um að taka þátt í 

rannsókninni og undirrituðu skjal um upplýst samþykki. Að mati rannsakandi fólst engin 

áhætta í rannsókninni fyrir þátttakendur hennar. Viðfangsefni rannsóknarinnar getur án efa 

talist viðkvæmt og persónulegt málefni. Rannsakandi lagði sig fram um að vernda sérkenni 

þátttakenda svo að með engu móti yrði unnt að bera kennsl á þá ásamt því að ítreka trúnað. 

Þáttakendum var einnig gert ljóst að þeir gætu neitað að svara einstökum spurningum og 

hætta þátttöku þegar þeir vildu, án útskýringa eða eftirmála. Auk þess var þátttakendum 

gert ljóst í kynningarbréfi að yrðu umræðuefni óþægileg að einhverju leyti eða ef upp kæmu 

erfiðar tilfinningar, gætu viðmælendur leitað til félagsráðgjafa á Kvennadeild Landspítalans 

sér að kostnaðarlausu. Ásamt þessu var rannsókn tilkynnt til Persónuverndar og sótt var um 

leyfi hjá Vísindasiðanefnd áður en gagnaöflun hófst. 

4 Niðurstöður 

Í eftirfarandi kafla verða niðurstöður rannsóknarinnar kynntar. Niðurstöðurnar byggja á 

frásögnum viðmælenda. Í upphafi verður gerð örstutt kynning á viðmælendum, meðal 

annars á hvaða aldri þeir eru og hversu mörg börn þeir eiga. Í kaflanum verður svo farið yfir 

þau þemu sem rannsakandi greindi úr frásögnum viðmælenda. Þemun verða svo rökstudd 

með tilvitnunum í frásagnir viðmælenda. Við greiningu gagnanna fann rannsakandi fimm 

megin þemu. Þemun heita: Nýtt líf verður til, Stuðningur og viðhorf frá fjölskyldu og vinum, 

Foreldrahlutverkið, Barnið og uppruninn og Framtíðarsýn móður. Hvert meginþema hefur 

eitt eða fleiri undirþemu fyrir utan það síðasta sem fjallar um framtíðarsýn móður.   

4.1 Kynning á þátttakendum 

Þátttakendur rannsóknarinnar voru sex konur. Allar eiga þær það sameiginlegt að vera 

einhleypar og hafa gengist undir tæknifrjóvgun til að eignast barn/börn. Þær voru allar 

einhleypar þegar tæknifrjóvgunin fór fram og eru allar einhleypar enn í dag. Allar fóru í 

tæknifrjóvgun á Íslandi eftir að íslensk lög heimiluðu einhleypum konum að nýta sér 

tæknifrjóvgun sem úrræði til barneigna. Konurnar eru búsettar á höfuðborgarsvæðinu. Þær 

eru á aldrinum 34 til 48 ára og eiga börn á aldursbilinu þriggja mánaða til rúmlega fjögurra 

ára. Konurnar eiga hver aðeins eitt barn fyrir utan eina þeirra sem á tvíbura. Raunveruleg 

nöfn kvennanna koma ekki fram heldur hefur þeim verið gefin dulnefni. Dulnefnin sem 

rannsakandi gaf þeim eru í formi fjögurra stafa nafna. Nöfn þátttakenda eru Rósa, Dísa, Lára, 

Anna, Íris og Sara.  

4.2 Nýtt líf verður til 

Aðdragandi tæknifrjóvgunarferlisins var veigamikill þáttur rannsóknarinnar. Viðmælendur 

voru beðnir um að lýsa meðal annars forsendum ákvörðunar sinnar að fara þessa leið til að 

eignast barn, ásamt því hvernig þær tóku upplýsta ákvörðun og upplifun þeirra af ferlinu 

sjálfu. Aðdragandi tæknifrjóvgunarferlisins skiptist í þrjú eftirfarandi þemu: Ástæða og 

forsendur ákvörðunar, upplýst ákvörðun og upplifun af líkama og sál.  

4.2.1 Ástæða og forsendur ákvörðunar 

Allir viðmælendur töluðu um að löngunin til að verða móðir og eignast barn hefði verið orðin 

sterk og var það ein helsta ástæðan fyrir því að þær gengust undir tæknifrjóvgun. Flestar 

nefndu einnig aldur sinn í kjölfar þess fyrir utan eina. Frásagnir viðmælenda voru að 

einhverju leyti mismunandi en einkennandi var að móðurhlutverkið var það sem þær þráðu 

að upplifa. Dæmi um slíkt má sjá í frásögn Dísu:  

[...] Ástæðan er náttúrulega hérna... mig langaði alltaf að verða móðir, bara frá því ég var 

unglingur þá hef ég alltaf vitað það... og svo bara allt í einu var ég orðin 38 ára og enginn 

karlmaður oog, maður verður bara að finna sína leið sko... þannig að löngunin sem sagt 

til að verða móðir og eignast barn var alltaf mjög sterk og hérna... þannig að... þannig að 

ég bara nýtti mér þessa leið sko. 

Þær töluðu allar um að hafa ekki fundið karlmann sem þær væru tilbúnar til að stofna 

fjölskyldu með, Anna og Íris nefndu einnig að hafa verið áður í samböndum þar sem makinn 

hafði ekki mikinn áhuga á að eignast börn. Að hafa ekki fundið rétta manninn var því einnig 

hluti af ástæðunni hjá þeim öllum fyrir að hafa nýtt sér tæknifrjóvgun, dæmi um það má sjá í 

frásögn Láru:  

[...] Ég í rauninni bara... mér hefur alltaf langað til að eignast barn... og einhvern veginn 

ég var bara ekki að hitta neinn sem mig langaði að eignast barn með, þú veist ég hefði 

alveg getað verið búin að eignast barn... en þetta voru bara ekki aðilar sem mig langaði 

að eiga barn með. 

Sara var sú eina sem talar um að margir karlmenn vilji ekki neitt alvöru og á hún þá líklegast 

við að þeir forðist skuldbindingar, hún segir:   

[...] mér finnst karlmenn bara almennt svona, bara leika sér, vilja aldrei alvöru, þú veist... 

og þú veist, það finnst mér, bíddu á ég að bíða eftir að karlmaður gefi mér, þú veist ég 

get gert þetta sjálf. 

Áberandi var hvað aldur viðmælenda hafði áhrif á að þær fóru að velta fyrir sér þessum 

möguleika á að mynda fjölskyldu. Sara var í raun sú eina sem ekki nefndi aldur sem hluta af 

ástæðunni, hún var sú yngsta og var ekki orðin þrítug þegar hún fór í tæknifrjóvgunina. Rósa 

talaði um að hafa ekki verið svo upptekin af aldrinum í fyrstu og hafði í raun ekki hugsað út í 

að fara að eignast barn á þeim tíma þegar hún fann sig knúna til að taka ákvörðun um 

tæknifrjóvgun, en hafði samt sem áður hugsað sér að eignast barn einhvern tímann. 

Heilsufarsástæður voru stór hluti af því að hún tók þessa ákvörðun. Lýsing Rósu er 

eftirfarandi:  

[...] Ég tók þessa ákvörðun af því að ég hérna... náttúrulega er orðin svoldið gömul... en 

var svo sem ekkert að spá í það... aldrinum... manni finnst maður alltaf eins og maður 

hafi endalausan tíma... og... ég er rosa þakklát fyrir það eftirá, því ég veit ekki hvort ég 

hefði gert þetta svona án þess að eitthvað kæmi upp á, en það var þannig að ég... 

greindist með ákveðið vandamál í leginu, og var sem sagt bara svona stillt upp við vegg, 

þurfti að fara í aðgerð og læknirinn spurði mig, þú veist, ætlarðu að eignast börn eða 

ekki, þá var ég 37 eða 36... og ég sagði við hann að ég hefði bara ekkert hugsað út í það 

því ég ætti ekki mann ooogg... og eitthvað... þá fór ég svona fyrst að hugsa um þetta... þá 

fór ég að tala um þetta við fjölskylduna mína og við þá sem að standa mér næst. 

Íris talar um að hafa verið farin að efast um hvort sér væri ætlað að verða móðir, hún nefnir 

að breytingarnar á löggjöfininni hafi átt þátt í að hún ákvað endanlega að gera þetta og drífa 

sig af stað, Íris segir: 

[...] þetta er búið að vera draumur að eignast barn í sjálfu sér í langan tíma en maður 

kannski alltaf hélt einhvern veginn jújú þú veist kannski finnur maður draumaprinsinn 

eða eitthvað sko, oog... svo náttúrulega var þetta orðið sko, þegar ég var orðin svona 

þrjátíu og fimm sex þá var ég eiginlega bara svona, búin að bara útiloka þú veist, maður 

bara nei nei það er bara eitthvað annað sem ég á að gera í lífinu heldur en að eiga börn 

og hérna, en svo þegar að hérna þessi þetta, þessi umræða kom aftur og það var farið að 

leyfa þetta hérna heima, þá allt í einu, þá bara virkilega sko þú veist, ok nú bara 

annaðhvort læt ég gera þetta núna eða ekki. 

Allar konurnar nefndu að hefðu tæknifrjóvganir ekki verið leyfðar á Íslandi þá væru þær ekki 

vissar um hvort þær hefðu farið annað, til dæmis til Danmerkur, til að nálgast þessa 

þjónustu. Þær töluðu flestar um að það hefði verið of mikið vesen og fyrirhöfn. Sara var sú 

eina sem hafði virkilega velt fyrir sér að gera þetta í Danmörku og var farin að undirbúa sig 

fyrir það að einhverju leyti en að hún varð fegin þegar þetta var leyft hér á landi. Anna nefndi 

líka að hún hefði einnig verið að velta fyrir sér að ættleiða barn og hafði hún örlítið skoðað 

þann möguleika. Þær voru því allar mjög glaðar þegar einhleypum konum var gefinn kostur á 

að fara í tæknifrjóvgun á Íslandi. Hér segir Íris frá:  

 [...] svo var ég svona náttúrulega búin að vera að hugsa aðeins sko áður en þetta var 

samþykkt hér á landi hvort maður ætti að fara til Danmerkur og mér fannst það bara 

alltof mikið vesen og vandamál og eitthvað svona sko... þannig að um leið og þetta var 

samþykkt hér heima að þá dreif ég mig bara strax ég eiginlega hugsaði mig varla tvisvar 

um sko... af því ég var náttúrulega alveg á síðasta snúning, og langaði virkilega að 

hérna... að eiga barn. 

Af frásögnum viðmælenda má greinilega sjá að móðurhlutverkið var þeim ofarlega í huga. 

Allar taka það fram á einn eða annan hátt að þær hafi alltaf langað til að eignast barn. Ásamt 

því kemur fram að aldur þeirra hafði einnig áhrif á ákvörðun þeirra ásamt því að hafa ekki 

fundið rétta manninn. Fyrir utan Söru nefna þær allar að hafa verið komnar á ákveðinn aldur 

og sumar höfðu áhyggjur af að barneignatíminn væri að renna út. Engin var með maka og 

ákváðu þær því að nýta sér tæknifrjóvgun til að geta upplifað móðurhlutverkið. 

4.2.2 Upplýst ákvörðun 

Flestir viðmælendur segja að það hafi ekki tekið langan tíma að taka ákvörðun, fyrir utan 

Önnu, hún segist hafa verið einhvern tíma að hugsa þetta og hafi tekið vel ígrundaða 

ákvörðun. Lára og Íris tala um að þær hafi fljótlega pantað sér tíma hjá ART Medica eftir að 

löggjöfin breyttist árið 2008 og hafi ekki verið lengi að hugsa sig um. Þegar umræður beinast 

að því hvort þær hafi leitað sér einhverra upplýsinga um tæknifrjóvganir einhleypra á þeim 

tíma sem þær voru að taka ákvörðun, þá segjast þær flestar hafa lítið velt sér upp úr því. Sem 

dæmi segir Lára: 

[...] jújú, alveg svona eitthvað, en ég lá ekki þú veist... ég er svona frekar fljót að ákveða 

mig... og meðan ég var sátt við þú veist hérna... var orðin sátt við þessa ákvörðun... og 

gat bakkað það upp fyrir börnunum mínum... þá hérna, ég lá ekki yfir síðum um það í 

hvernig aðstæðum konur hafa lent eða þú veist, í hvaða vandamálum, ég bara einhvern 

veginn... hérna gerði það ekki. 

Anna er á svipuðu máli og talaði um að hafa lesið sér lítið til um reynslu annarra, hún tók vel 

ígrundaða ákvörðun en horfði aðallega á þetta út frá sínum eigin aðstæðum og þeim 

stuðningi sem hún hefur í kringum sig, en ekki svo mikið út frá því að lesa um reynslu 

annarra. Rósa hafði aftur á móti reynt að lesa sér aðeins til og segir:  

[...] jáá, það er náttúrulega rosalega lítið efni hérna á Íslandi sem hægt er að lesa um og 

eiginlega  ofsalega lítil reynsla... virðist vera, það er náttúrulega lögin til þess að gera ný 

samþykkt hér, fólk var að fara til Danmerkur að gera þetta áður og, og þá kannski voru 

var talað um það voru kannski lesbíur sem er náttúrulega allt öðruvísi af því þá voru tvær 

tveir einstaklingar við uppeldið... og hérna, þannig að ég svona...jú ég las mér ofsalega 

mikið til, þá var það aðallega það um hvernig ég ætti að fara að því að segja honum 

[drengnum sínum] frá þessu... útskýra þetta fyrir honum... og hvernig ég gæti gert 

honum þettaaa... svona sem auðveldast. 

Dísa segir að hún hafi farið inn á vef ART Medica og kynnt sér kostnað og hvernig ferlið væri. 

Sara talaði um að hafa farið inn á danskar síður sem hún man ekki hvað heita til að lesa 

örlítið um þetta, einnig nýtti hún sér vefsíðuna Draumabörn, þar sem voru lokaðar spjallsíður 

um þessi málefni og segir hún það hafa veitt sér ákveðinn stuðning í ákvörðunartökunni. 

Rósa talar einnig örlítið um að hafa nýtt sér Draumabörn. Til að fá ítarlegri upplýsingar 

töluðu allar um að hafa pantað sér tíma hjá ART Medica og einnig til að fá upplýsingar um 

hvernig undirbúningur og sjálf tæknifrjóvgunin færi fram. Íris talar um að hafa einungis farið í 

viðtalstíma til að fá frekari upplýsingar  

Þegar umræður bárust að upplýsingagjöf, sem konurnar fengu áður en þær fóru í 

tæknifrjóvgunina, kom fram að margar vissu ekki í fyrstu að þær ættu rétt á meðlagi með 

barninu, eða í þeirra tilfelli barnalífeyri og fannst jafnvel vanta að slíkar upplýsingar kæmu 

fram áður en meðferð hæfist. Nokkrar töluðu um að aðeins hefði verið farið með þeim í 

gegnum heilsufarslega þætti þess að fara í tæknifrjóvgun. Rósa segir: 

[...] mér finnst vanta, kannski að einmitt... maður geti kannski leitað til einhvers fagaðila, 

eins og þetta með, þetta er allt sem maður þarf að leita sjálfur að, eins og það, ég er ekki 

viss um að helmingurinn af þessum konum fái barnalífeyri af því ég held að einfaldlega 

kannski átti sig ekki á að sækja um það... þú veist og það er svoleiðis kannski einhverjir 

hlutir, maður þarf svona að gramsa sjálfur í, á netinu og reyna að finna út. 

Rósa talar einnig um að vita til þess að einhverjir hafi ekki haft sama stuðning og hún frá 

sínum nánustu í ákvörðunarferlinu og að þá væri gott fyrir þá aðila að geta fengið ábendingar 

um fagaðila sem gæti verið þeim stuðningur og farið með þeim í gegnum allar þær 

vangaveltur sem tengjast ferlinu, Rósa segir: 

[...] fólk kannski fær misjafnan stuðning og þarf misjafnan, sumir kannski þurfa kannski 

ekkert á að halda neinni þjónustu og svo aðrir sem eru kannski bara algjörlega einir í 

þessu. 

Lára tekur í svipaðan streng og Rósa varðandi upplýsingar um réttindi og slíkt, Lára segir: 

[...] ég held kannski að það ætti að vera bara partur af ferlinu, þú veist hvað felst í þessu, 

hvaða réttindi hefurðu... það var ekkert... farið í nein svona réttindi eins og ég vissi ekki 

fyrr en bara... sko seint og um síðir að ég fengi meðlag með börnunum mínum... mér 

fannst það svo.. mér fannst það ekki sjálfri sko ég alveg nei nei ég fæ ekkert meðlag, 

þannig að fólk alveg júúú þú hlýtur að fá meðlag, þannig að... allskonar svona hlutir, ég 

meina hvað felst í því eða... þú veist. 

Sara var sú eina sem vissi af barnalífeyrinum fyrirfram og Íris talar um að hafa fengið 

upplýsingar um það hjá ART Medica. Anna talaði um að fyrst vissi hún ekkert að hún ætti rétt 

á barnalífeyri, hún var undirbúin fyrir það og ætlaði bara að redda sér sjálf eins og hún segir. 

Allar konurnar eiga börn á mismunandi aldri,  Anna og Dísa eiga ung börn og fengu 9 mánaða 

fæðingarorlof en Rósa, Sara, Lára og Íris eiga aðeins eldri börn og fengu aðeins sex mánuði í 

fæðingarorlof á sínum tíma áður en lögunum um fæðingarorlof var breytt. Rósa og Lára tala 

sérstaklega um að þykja leitt aðallega barnanna vegna að hafa ekki fengið níu mánuðina. 

Rósa segir:  

[...] það var rosalega súrt... hann fæddist í september og það var bara i janúar sem lögin 

tóku í gildi. Það var búið að samþykkja en þau tóku ekki gildi fyrr en í janúar... þannig að 

ég fékk bara mína 6 mánuði... sem er náttúrulega bara rosa sárt barnsins vegna, af því að 

hann á náttúrulega eins og önnur börn rétt á níu, þó hann eigi bara eitt foreldri. 

Lára vill meina að lögin um fæðingarorlof hefðu þurft að fara í gegnum breytingar á sama 

tíma og einhleypum konum var leyft að eignast barn með tæknifrjóvgun, að meiri 

samþættingu hefði þurft á lögum og reglum er varða réttindi þessara kvenna.  

Þegar umræður bárust að hvort þær hefðu nýtt sér þjónustu félagsráðgjafa eða hvort 

þær hafi haft vitneskju um að slík þjónusta væri í boði þá talar Rósa um að hún hafi fengið 

svo góðan stuðning frá sínum nánustu en tekur jafnframt fram að það sé mjög gott fyrir þá 

einstaklinga sem fá ekki eins góð viðbrögð og stuðning eins og hún fékk frá sínum nánustu. 

Rósa talar samt sem áður um að hún gæti alveg hugsað sér að hitta félagsráðgjafa þó það 

kosti eitthvað, Rósa segir:  

[...] ég meina maður mundi kannski alveg vera tilbúin til þess að borga fyrir það og allt 

það, ég er ekki að segja að þyrfti kannski að vera einhver ókeypis þjónusta, eða neitt 

þess háttar. 

Dísa talar um að hafa séð auglýsingu á ART Medica um félagsráðgjafaþjónustu og talar um að 

slík þjónusta gæti einnig nýst þegar segja á barni frá uppruna sínum, Dísa segir: 

[...] svo er náttla félagsráðgjafi sem er náttla þarna uppi á ART Medica... ég hef aldrei 

nýtt mér það, en ég veit, ég sá bara að það var einhvern tímann auglýst sko... þannig að 

maður finnur bara út úr því.  

Lára segir að hún hafi ekki munað sérstaklega eftir því að boðið hafi verið upp á ráðgjöf hjá 

félagsráðgjafa. Anna talar einnig um að hún hafi ekki fengið upplýsingar um slíka þjónustu 

hjá ART Medica og talar um að hún hafi jafnvel alveg þurft á henni að halda, Anna segir: 

[...] nei það hefði í raun og veru sko þurft, því að ég var í fjögur ár að reyna... og ég fór 

aftur og aftur og aftur og aftur, það var endalaus vonbrigði og alveg þú veist, ég hafði 

þessa þörf... ég fór bara sjálf til sálfræðings, bara til þess að lifa þetta af. 

Anna fékk samt sem áður ábendingu um félagsráðgjafa uppi á fæðingardeild og talar um að 

hafa nýtt sér það. Þar fékk hún upplýsingar um að hún ætti rétt á barnalífeyri og fleira. Anna 

var sú eina sem talar um að hafa nýtt sér þjónustu félagsráðgjafa en engin af konunum 

leitaði til félagsráðgjafa í upphafi í gegnum ART Medica. 

4.2.3 Upplifun bæði af líkama og sál  

Upplifun bæði af líkama og sál snýr að upplifun kvennanna bæði af því að hafa samband og  

mæta á ART Medica í upphafi þegar ferlið er að byrja og hins vegar að því hvernig meðferðin 

gekk og upplifanir sem fylgdu því. 

Flestar konurnar nefna að sér hafi þótt frekar taugatrekkjandi að mæta fyrst upp á ART 

Medica. Sumar nefna að þær hafi kviðið fyrir því að hugsanlega gætu þær mætt einhverjum 

sem þær þekkja. Rósa segir hér frá sinni fyrstu upplifun af ferlinu: 

[...] ég átti rosalega bágt með að hringja í ART Medica og taka upp tólið og segja heyrðu, 

ég ætla að panta hérna tíma hjá... þannig að mamma svona eiginlega... leiddi mig svona 

í... já hún eiginlega tók upp tólið ooog, auðvitað þurfti ég að fara eeen, þú veist mér 

fannst það rosalega erfitt að fara þarna í fyrsta skipti, en eftir það þá var það ekkert 

mál...// ég kom þarna sá náttúrulega bara fulla biðstofu af fólki sem var bara eins og ég... 

og þú veist ooog, það er bara þetta er rosalega algengt orðið og maður áttar sig ekki á 

því en þetta er svona framandi fyrst. 

Íris talar um að allir mæti á svipuðum tíma upp á ART Medica, um klukkan átta á morgnana, 

og þar sitja allir og bíða eftir að röðin komi að sér. Hún nefnir líka að hún hafi rekist á eina 

vinkonu sína uppi á ART Medica, hún segir um sína reynslu: 

[...] þetta er samt voðalega huggulegt og allt það sko, en þetta er svoldið fyndið og 

hérna, líka svona þetta er svona hópur sem að kannski allir eru svona, vilja ekkert vera 

að auglýsa hvað þeir eru að gera sko, og hérna... en ég, bæði ég og fleiri hafa lent í því að 

vera kannski, að halda þessu svona pínulítið leyndu og svo opnar maður hurðina og 

mætir einhverjum sem maður þekkir (hlátur). 

Lára er á svipuðu máli og talar einnig um upplifun sína af því að mæta fyrst á ART Medica. 

Hún segir:  

[...] þetta er svoldið svona eins og belja á bás eða þannig, það er þarna fullt herbergi af 

konum eða pörum eða... einhvern veginn eins og... æjj þetta er svoldið svona of 

færibandavinna, miðað við það að það snúist um börn og barneignir... og einhvern 

veginn já... af því það er eeehhh, eiginlega allir áttu að koma bara þú veist, þú gast 

komið frá átta til eitthvað, og það koma allir átta og bíða allir kannski í klukk, eða þú 

veist. 

Lára talar einnig um að sér hafi fundist aðeins of margt fólk og að hún hafi þekkt einhverja 

einstaklinga eins og Íris nefndi einnig. Allar konurnar tala um að hafa verið spenntar yfir því 

að byrja í meðferðinni. Samt sem áður var mismunandi hversu miklar væntingar þær höfðu 

um hvort meðferðin myndi takast og hvert framhaldið yrði. Allar nefndu að þær hafi fengið 

gott viðmót og að það hafi verið tekið vel á móti þeim. Eins og Anna tekur fram:  

[...] mér fannst þeir alveg ofsalega almennilegir þarna uppi í ART Medica, tóku manni 

mjög vel og voru voða jákvæðir. 

Af öllum viðmælendum höfðu tvær farið í glasafrjóvgun eftir að hafa fyrst reynt 

tæknisæðingu nokkrum sinnum en án árangurs. Önnur þeirra lýsir því hér: 

[...] það eina var að þeir kannski reyndu of lengi með tæknisæðinguna í staðinn fyrir að 

fara strax í glasa. 

Hjá öllum sem urðu þungaðar með tæknisæðingu, þurfti að framkvæma þá aðgerð oftar en 

einu sinni áður en þungun varð, nema hjá Láru þar sem hún varð þunguð eftir fyrsta skiptið. 

Upplifun kvennanna af frjóvgunarferlinu var mismunandi og misjafnt var hverjar vangaveltur 

þeirra voru meðan á því stóð. Flestar töluðu um að hafa ekki verið með neinar sérstakar 

væntingar eða áhyggjur, en þó voru tilfinningar kvennanna mismunandi. Anna var til að mynda 

töluvert mikið erlendis vegna vinnu á meðan á ferlinu stóð, hennar upplifun var svona:  

[...] ég var nú svo, æjj veit ekki cool á þessu eitthvað, ég var að vinna úti... og ég flaug 

bara á milli //... já, ég var búin að tímasetja flugið sko... hérna þegar egglosið var (hlátur), 

og hérna já... og bara kom einu sinni í mánuði... þannig að ég, og svo hafði ég bara lítinn 

tíma til að vera að velta mér eitthvað upp úr þessu, mikið að gera og svona. 

Lára tekur í svipaðan streng, hún segir: 

[...] ég pældi ekkert í, eða þú veist jújú ég var búin að gera nokkur próf áður en að þú 

veist, eða hérna þú veist áður en maður gat ætlast til þess að prófin voru jákvæð sko... 

en hérna eeehh... en hérna ég þú veist, ég var ekkert eitthvað svona paranoid eða 

væntingafull eða eitthvað svona, já bara venjuleg spennt. 

Íris var sú eina sem talaði um að hún hafi í raun verið undir það búin að frjóvgun myndi ekki 

takast, hún hafði áður verið að kljást við „eitthvað vesen í móðurlífi“ eins og hún segir sjálf og 

þess vegna ekki viss hvort hún væri nægilega frjó til þess að meðferð tækist. Það kom henni á 

óvart hversu hratt þetta ferli er eftir fyrsta viðtal hjá lækni, Íris lýsir því hér: 

[...] og svo gekk þetta miklu hraðar heldur en ég bjóst við sko, því ég bara, ég ákvað bara, 

ég ætla að fara í þennan viðtalstíma, vita svona hvernig þetta gengur fyrir sig og hvort að 

ég sé, geti farið í þetta og svona, og þá var bara, já þú ferð bara í blóðprufu á morgun og 

svo röntgen í næstu viku og ég alveg ok, svo var það bara búið og, og hún sagði bara, já 

viltu ekki bara byrja næst þegar þú ferð á blæðingar... og ég bara... já bara núna næst 

(hlátur)... þetta gerðist bara á tveim þrem vikum, þá var maður bara komin í ferlið sko... 

ég hélt þetta tæki allt saman miklu lengri tíma sko.  

Rósa upplifði fjölmargar mismunandi tilfinningar í upphafi og á meðan á meðferð stóð. Hún 

lýsir því hér:  

[...] ég var rosalega hrædd en líka spennt... aað að fara í í þetta... og auðvitað vonbrigði 

þegar það tókst ekki... og rosaleg gleði síðan þegar það loksins tókst, þannig að...// Já 

þannig að... það er svona, var doldið ehhh... kannski svoldið erfitt að lýsa því en það er 

svona... hræðsla, spenningur...kvíði eða svona allar tilfinningar svoldið.  

Konurnar voru allar mjög spenntar yfir því að fara að eignast barn þó að, eins og áður segir, 

væntingar þeirra og tilfinningar væru mismunandi og mis sterkar. Sara og Dísa tala um að 

hafa aldrei efast um að þetta myndi takast og voru eiginlega bara spenntar yfir þessu, 

áhyggjur Dísu voru litlar, ef einhverjar þá voru þær aðallega heilsufarslegar. Dísa lýsir því hér: 

[...] neeeei engar áhyggjur sko... það var aðallega bara svona heilsulega þú veist, mig 

langaði alltaf hérna, að koma mér í betra form, ég er svona of þung og, þú veist ég var 

hætt að reykja og, og hérna... þannig að þú veist, það var allt alveg komið þannig sko... 

þú veist bara að ég yrði hérna í toppformi til þess að hérna... takast á við þetta hlutverk 

sko. 

Allar töluðu um að hafa reynt að vera afslappaðar og vildu ekki gera sér of miklar væntingar 

fyrr en frjóvgun hefði tekist og meðganga komin ágætlega á veg. Íris lýsir sinni upplifun hér:  

[...] ég var ofsalega svona... afslöppuð, ég var rosaleg afslöppuð, ég var svona alltaf 

svona eehhh salí róleg ég var alltaf að hugsa þú veist, þetta er örugglega ekkert að gerast 

sko þú veist, ég var svona einhvern veginn ekki með neinar væntingar. 

Aðeins Rósa og Dísa nefndu meðgönguna og hvernig þeim hafi liðið á henni en sú umræða 

kom ekki upp hjá öllum. Þær töluðu báðar um að hafa átt jákvæða upplifun og vildu báðar 

meina að þeim hafi sjaldan liðið betur. Rósu fannst hún vera mjög hraust og gæti alveg 

hugsað sér að ganga í gegnum meðgöngu aftur.  Dísa nefndi að hún hafi verið smá stressuð 

fyrstu mánuðina en svo hafi meðgangan bara verið yndisleg upplifun. 

4.3 Stuðningur og viðhorf frá fjölskyldu og vinum 

Viðmælendur voru beðnir um að segja frá hvernig nákomnir aðilar brugðust við ákvörðun 

þeirra við að fara í tæknifrjóvgun, hvaða viðhorf þær fengu frá fjölskyldu og vinum, ásamt því 

var spurt um hverjum þær sögðu fyrst frá ákvörðun sinni. Þær voru einnig beðnar um að 

segja frá stuðningsnetinu í kringum sig og barnið, hver aðstoðar þær helst í foreldrahlut-

verkinu. Stuðningur og viðhorf má greina í eftirfarandi þemu: Viðbrögð fjölskyldu og vina við 

ákvörðun og stuðningur og aðstoð við umönnun barnsins. 

4.3.1 Viðbrögð fjölskyldu og vina við ákvörðun 

Konurnar töluðu allar um að hafa fengið jákvæð viðbrögð frá fjölskyldu og vinum þegar þær 

tilkynntu um að þær ætluðu að reyna að eignast barn með tæknifrjóvgun. Rósa talar um að 

mamma sín hafi verið búin að hugsa þetta áður en ekki viljað hafa áhrif á ákvörðun hennar, 

Rósa lýsir því hér:  

[...] þau voru bara rosa glöð... aaaaðð ég skildi vilja... eða já... þau höfðu greinilega, eða 

allavega mamma, hafði greinilega svona... kannski haft áhuga á því að... eehhh svona... 

pota þessu að mér án þess aaað... kannski ehhhh... gera það beint.. eða án þess að vilja... 

eða hún greinilega  vildi ekki hafa áhrif á hérna... á ákvörðun mína. 

Rósa lýsir einnig upplifun sinni af viðbrögðum sinna nánustu, hún segir: 

[...] þú veist, það var  það var eins og ég upplifði þegar ég fór að tala um þetta þá voru 

allir bara aaaahhhhhh.... (Hlátur) þú veist... já aahhh sjúkkit að hún kom með þetta sjálf, 

loksins... hélt hún, ætlaði hún aldrei að segja þetta... þú veist, þetta var svoldið, ég ég var 

svoldið hissa. 

Lára talar um að hafa fengið mikinn stuðning með ákvörðun sína frá bestu vinkonu sinni og 

öðrum vinum. Aðspurð um viðbrögð foreldra sinna og systkina þá segir Lára:  

[...] það alveg hérna, jákvæð þau voru ekkert... þetta er náttúrulega eins og fyrir foreldra 

mína, þetta er náttúrulega svolítið öðruvísi en hérna, eitthvað annað... en hérna þú veist. 

Það kom í ljós að Íris, Anna og Dísa höfðu allar átt umræður um að fara þessa leið til 

barneigna annað hvort við vini eða nánustu fjölskyldu áður en þær fóru í raun að hugsa um 

þetta. Til að mynda talar Íris um að bæði mamma hennar, systir og vinkonur hafi verið að ýta 

á hana að fara í tæknifrjóvgun. Lýsing Írisar er svo hljóðandi:  

[...] sko, mamma og systir mín voru báðar búnar að vera að ýta á mig lengi, þær vildu, 

þær vissu alveg hvað ég hafði alltaf þráð að eignast börn sko, þannig að þær vildu 

endilega að ég færi að gera eitthvað sko... // en það voru allir afskaplega glaðir að ég 

skyldi drífa mig í þessu, mjög glaðir að ég skyldi, af því ég er ekki mjög framtakssöm og 

svona (hlátur), jarðbundin og ekki mjög svona dugleg að hérna kannski koma mér í gang. 

Íris talar áfram um viðbrögð fólks í kringum hana og greinir frá því þegar hún ákveður að 

segja ömmu sinni og afa frá ákvörðun sinni:  



67 

[...] það var svoldið sérstakt að fara og tala við ömmu og afa, þau eru náttúrulega fædd 

sko 22 og 16, og ég svona bara hvernig hérna, þetta er náttúrulega fólk bara af annarri 

kynslóð sko, en ég ákvað að segja þeim bara sannleikann... oooog eeehhh, og þau bara 

tóku þessu svona svakalega vel... og voru bara svo ofboðslega ánægð, ég er náttúrulega. 

elsta barnabarnið og afskaplega mikið uppáhald og svona... og þau voru svo ánægð, 

þeim fannst svo æðislegt að ég ætlaði að eignast barn og ætlaði nú bara ekki að vera ein 

og allt það sko. 

Sara talar einnig um að hún hafi verið ánægð með viðbrögð mömmu sinnar og ömmu. Sara 

segist ekki hafa verið viss um hvernig pabbi hennar myndi bregðast við, hún segir:  

[...] hann varð rosalega glaður, hann er gamaldag... ég bjóst ekki við að hann mundi 

verða ánægður, ég hélt að hann myndi bara, segja þú veist, já afhverju færðu þér ekki 

mann, en hann sagði, jesss hún er lík mér dóttir min að fara sína eigin leið. 

Anna talar um viðbrögð sinna nánustu við ákvörðun sinni og segir:  

[...] þeir voru alveg sko, allir með sko... fannst þetta bara frábær ákvörðun og, hjálpuðu 

mér alla, alla leið... við erum voða svona samrýnd fjölskylda og hittumst mikið og... og 

börnin eru bara númer eitt, tvö og þrjú. 

Hver fékk fyrst að vita 

Allir viðmælendur nefndu við hvern þær töluðu fyrst þegar þær voru að íhuga 

tæknifrjóvgunina og hver stóð þeim næst í ákvarðanatökunni. Það var mjög áberandi að 

næstum allar nefndu mömmu sína í því samhengi, þrjár konur töluðu um að hafa sagt 

mömmu sinni og systur frá þessu fyrst. Dísa lýsir því svona:  

[...] þá í rauninni bara tilkynni ég eða semsagt... er með mömmu og systur minni einhvers-

staðar á kaffihúsi bara og segi þeim hvað ehhh þú veist að ég sé að fara að gera þetta.  

Anna hefur einnig svipað að segja: 

[...] ég talaði náttúrulega fyrst um þetta við mömmu og yngri systur mína.  

Sara sagði mömmu sinni og ömmu frá ákvörðun sinni, en vinkona hennar vissi að hún hafði 

verið að velta þessu fyrir sér. Rósa talar um að hafa tekið ákvörðunina í samráði við mömmu 

sína og síðan sagt systkinum sínum frá því, þá aðallega upp á að vita að hún hefði stuðning í 

kringum sig og barnið. Lára talar um að hafa fyrst sagt bestu vinkonu sinni frá ákvörðun sinni.  

4.3.2 Stuðningur og aðstoð við umönnun barnsins 

Allir viðmælendur töluðu um að fá góðan stuðning og aðstoð við foreldrahlutverkið frá sínum 

nánustu. Flestar hafa mömmu sína innan handar til að aðstoða þær í sambandi við að annast 

barnið á meðan þær vinna eða sinna félagslífinu. Ásamt því tala þær um að hafa sterkt 

stuðningsnet af vinum og fjölskyldu í kringum sig og að allir séu tilbúnir til að hjálpa og vera 

þeim innan handar. Rósa talar mikið um stuðninginn sem hún fær frá mömmu sinni, hún lýsir 

því hér: 

[...] Hún hjálpar mér bara algjörlega, hún kemur hér og er hér meðan að ég fer... í 

vinnuna sko. Þannig að hún er bara meðan, hún vinnur þannig vinnu að hún getur 

svolítið stjórnað, þannig að ég sendi henni bara... upplýsingar um hvernig ég á að vinna í 

mánuðinum, og svo hagar hún bara sinni vinnu... samkvæmt því, samkvæmt minni vinnu 

og kemur þááá oog gistir hérna þegar ég fer og er bara með sitt herbergi oog... þannig að 

ég er náttúrulega rosalega heppin, örugglega heppnari en mjög margir. 

Hún talar jafnframt um að mamma sín sé ein af mikilvægustu manneskjunum í lífi barnsins 

og talar um sérstakt samband þeirra, lýsing Rósu er hér:  

[...] Hún er náttúrulega bara... pabbi hans nánast bara... hún tekur alveg þann stað (já), 

og er ofsalega mikið náttúrulega með hann ooog, að kenna honum oog þau dýrka hvort 

annað skooo... það er alveg... alveg eehhhh ofsalega gott sambandið þeirra á milli, 

þannig að ég er náttúrulega mjög þakklát fyrir... hún er náttúrulega svona, hefur alltaf 

verið mikil svona barnagæla ooog... þannig að ééég.. vissi svosem alveg áður en ég fór af 

stað í þetta að ég hafði hana alveg sem hauk í horni. 

Sara talar um að fá mikinn stuðning frá mömmu sinni og að amma hennar sé einnig innan 

handar. Barnið hennar dvelur líka einstaka sinnum hjá afa sínum og stjúpömmu. Anna talar 

um að hún upplifi mikinn stuðning frá flestum í kringum sig, bæði mömmu sinni, systkinum 

og vinum, þó hún hafi kannski ekki þurft á mikilli pössun að halda ennþá, þá upplifir hún 

samt andlegan stuðning og jákvæðni.  Anna lýsir upplifun sinni hér:  

[...] mamma er reyndar að vinna og hún , hún getur sko passað fyrir mig oft, ef eehh, ég 

hef nú ekki þurft á því að halda sko en... hún hérna er bara mikill andlegur stuðningur, og 

yngri systir mín sérstaklega, svo líka bara hin systkini mín, þau eru öll hérna, allir voða 

hrifnir af henni og, og það finnst öllum voða gott að fá lítið barn í fjölskylduna, þannig að 

svo náttúrulega allar vinkonur mínar líka, það finnst öllum þetta bara frábært... þannig 

að ég hef fengið mjög mikinn stuðning. 

Dísa talar um stuðninginn frá mömmu sinni og segir að hún hafi alltaf komið með henni í 

allar skoðanir og hafi fylgt henni í gegnum allt þetta ferli. Hún talar um hversu góða 

fjölskyldu og vinkonur hún eigi og að yngri systir hennar sé einnig mjög dugleg að hjálpa til. 

Dísa talar hér um stuðninginn:  

[...] ég á alveg rosa góða að, ég hefði ekki, ég hefði ekki getað... ég held ég hefði ekki 

tekið þessa ákvörðun nema ég hefði vitað... þú veist ég þurfti ekki að spurja, ég veit bara 

að þau muni reynast okkur vel, þau hafa reynst mér vel og ég veit þau muni reynast 

honum vel. 

Íris segist einnig fá mikinn stuðning, þá sérstaklega frá mömmu sinni og systur, hún talar um 

að þær séu allar mjög nánar. Íris og Rósa eiga sameiginlegt að vinna vaktavinnu og fá þær 

báðar mikla aðstoð frá fjölskyldu sinni til að geta sinnt starfinu.  Af viðmælendum talar Lára 

einna minnst um þann stuðning sem hún fær. Hún nefnir að foreldrar hennar, bróðir og 

mágkona ásamt frænku sinni séu til staðar. En hún nefnir einnig að hún hafi verið með 

barnapíur til að aðstoða sig. 

4.4 Foreldrahlutverkið 

Viðmælendur voru spurðir út í upplifun sína af foreldrahlutverkinu. Talað var um þær 

breytingar sem hafa átt sér stað í lífi þeirra eftir að barnið/börnin hafa fæðst. Fjallað var um 

viðhorf þeirra til helstu áskorana og einnig um helstu kosti þess að vera einstætt foreldri og 

að vera ein um uppeldi barnsins. Upplifun af foreldrahlutverkinu má skipta í eftirfarandi 

þemu: Að verða foreldri, uppeldi án annars foreldris 

4.4.1 Að verða foreldri 

Eins og kemur fram í kaflanum um ákvörðun viðmælenda, þá hefur þá alla alltaf langað til að 

eignast barn og verða foreldri. Konurnar tala allar um hversu yndislegt foreldrahlutverkið sé 

og hversu þakklátar þær eru fyrir að hafa ákveðið að eignast barn með þessum hætti. Rósa 

talar um hversu þakklát hún er að hafa þurft að taka þessa ákvörðun og að henni hafi 

hálfpartinn verið ýtt út í að drífa sig í að eignast barn eftir að hafa komist að því að hún væri 

með ákveðið vandamál í leginu. Rósa lýsir þakklæti sínu hér:  

[...] þetta er bara ehhhh,  það besta sem hefur náttúrulega komið fyrir mig, eins og ég 

segi, í dag er ég svo þakklát... og ég er svo þakklát fyrir að þetta skyldi gerast til þess að 

fara að ýta mér í aaaað að hugsa um það... því ég veit ekki hvort ég hefði gert það 

annars... af því mér fannst ég hafa svo mikinn tíma. 

Rósa nefnir einnig hversu „hefðbundin týpa“ hún er og að skrítið hafi verið að hún skyldi fara 

svona óhefðbundna leið eins og hún segir sjálf, hún segist vera mjög þakklát fyrir það núna. 

Hún segir barnið gefa lífinu sínu gildi og segir móðurhlutverkið vera dásamlegt.  Dísa er á 

svipuðu máli og talar um að þetta sé kraftaverk, upplifun Dísu er hér: 

[...] þetta er náttúrulega kraftaverk, eða þú veist bara algjörlega kraftaverk og... og að 

þessi tækni skuli vera, þú veist að ég hafi getað gert þetta ein. 

Dísa segir einnig frá því að hún hafi verið óörugg og stressuð í foreldrahlutverkinu fyrstu 

dagana og að hún hafi verið mjög þakklát hversu mikinn stuðning hún fékk frá fjölskyldunni. 

Hún talar um að vera orðin öruggari í dag. Hún segist alltaf hafa verið mikil barnakona og hafi 

alltaf vitað að móðurhlutverkið yrði stórt hlutverk í hennar lífi. Íris segist líka vera mikil 

barnakerling eins og Dísa. Íris segist ekki geta útskýrt hversu miklar tilfinningar fylgi því að 

verða móðir. Hér er upplifun Írisar:  

[...] ég hef alltaf verið ofboðslega mikil barnakerling og ég átti rosalega mikið í 

systurdóttur minni, systir mín var einstæð og var 21 árs þegar hún átti hana og var ein 

með hana, þannig ég hjálpaði henni rosa mikið//...en eins og ég segi við þær ungu 

stúlkur sem ég vinn með og svona, það er ekkert hægt að lýsa þessu, það er alveg sama 

hvað maður heldur, að maður elski fólk mikið og allt það, það er ekkert hægt að líkja því 

að elska barnið sitt, það er bara , það er bara, það er bara [yfirþyrmandi?]... já það er 

yfirþyrmandi og það er ekkert hægt að útskýra það nema þú ert virkilega búin að eiga 

barn, það er bara, það er alveg með ólíkindum sko.  

Lára segir frá sinni upplifun af foreldrahlutverkinu: 

[...] það er náttúrulega bara æðislegt þú veist, auðvitað er þetta hérna, eins og bara ala 

upp börn auðvitað gengur á ýmsu og... ég er alltaf að upplifa samt að þetta var rétt 

ákvörðun og ekki eitthvað sem ég hefði viljað fara á mis við... þannig að hérna, það 

stendur alltaf upp úr. 

Upplifun Önnu af móðurhlutverkinu er á þennan veg:  

[...] Þetta er náttúrulega bara það besta sem til er, já ég er rosalega ánægð með þetta, 

þetta er bara yndislegt, ég er búin að , við erum búnar að vera... þetta er ekkert búið að 

vera einfalt sko, hún er búin að fá gulu og við þurftum að leggjast inn og hérna svo er 

hún búin að vera kveisu barn og... þannig það er alveg, ég er búin að þurfa að hafa fyrir 

þessu 

Sara talaði um að sterk móðurtilfinning hafi komið um leið og hún fékk barnið í fangið. Allar 

virtust þær ljóma í andlitinu þegar þær töluðu um móðurhlutverkið og nefndu flestar að 

þetta væri það besta sem til er og hefði komið fyrir þær.  

Undirbúningur fyrir foreldrahlutverkið 

Nær allar konurnar töluðu um að hafa undirbúið sig að einhverju leyti fyrir breytta stöðu og 

þá staðreynd að þær ættu von á litlu barni. Bæði Rósa og Íris til að mynda fluttu í stærra 

húsnæði. Íris gerði það nokkrum árum áður en hún eignaðist barnið, þá ekki endilega með 

barneignir í huga, en Rósa keypti íbúð með það í huga að hún væri nægilega stór fyrir sig og 

barnið, einnig vildi hún hafa aukaherbergi fyrir móður sína eða au pair seinna meir.  

Flestar töluðu um að hafa hugsað út í fjárhagslega þætti þess að eignast barn. Anna lýsir því 

hér:  

[...] ég var nú búin að hugsa þetta allt saman svoldið, sko hvernig breytingin yrði á lífinu 

ooog, og hérna setti þetta niður fyrir mig og... og svona fjárhagslega líka, ég seldi, ég átti 

íbúð úti sem ég seldi... ég borgaði niður lán til þess að ég væri ekki með svona mikla 

greiðslubyrði. 

Rósa tekur í svipaðan streng, hún segir:  

[...] ég vissi svo sem að ég yrði ein ooog... ég er náttúrulega búin að koma mér ágætlega 

fyrir og svo sem vissi alveg að ég gæti kannski alveg séð fyrir honum fjárhagslega og allt 

þaaað. 

Rósa talar samt sem áður um að hún finni að einhverju leyti fyrir því fjárhagslega, þar sem 

hún bæði þurfti að stækka húsnæðið og minnkaði vinnu. Hún segir:  

[...] svo náttúrulega líka fjárhagslega er þetta svoldið stór biti... þannig aað...//... 

sérstaklega af því ég, þurfti að stækka við mig þetta mikið, þannig að ég hafi pláss fyrir 

bæði hann og svooo... aukaherbergi fyrir þá barnapíu... þannig að þetta er svona, eg 

þurfti að fara svoldið kannski í mikið stærra, ég var í 50 og þetta eru 100, og 60 upp, 

þannig að þetta er svoldið mikið, svona stórt skref... svona...og auðvitað kannski 

afborganirnar orðnar náttúrulega miklu hærri og allt þetta, og á móti kemur að ég get 

ekki unnið eins mikið. 

Þegar litið er til undirbúnings er varðar stuðningsnet í kringum konurnar og börnin, þá voru 

allar konurnar búnar að hugsa út í slíkt. Eins og áður kemur fram tala þær allar um að hafa 

gott stuðningsnet og að fjölskylda og vinir hafi stutt þær að nær öllu leyti í ákvörðun sinni og 

foreldrahlutverkinu, þó að eflaust fái þær mismikinn stuðning eins og gengur og gerist. 

4.4.2 Uppeldi án annars foreldris 

Þegar umræður bárust að því að þær væru einstæðar mæður og að hugsanlega myndi barnið 

alast upp án annars foreldris, og í tilfellum þessara kvenna án föður, þá töldu flestar upp 

bæði kosti þess og galla. Það var áberandi í frásögnum kvennanna að þær nefndu allar að 

kosturinn við að vera einn um foreldrahlutverkið væri meðal annars sá að þá réðu þær öllu 

og gætu sett sínar eigin reglur. Sem dæmi segir Lára:  

[...] kosturinn er náttúrulega bara að maður sé einn... maður hérna... ræður öllu. 

Dísa tekur í svipaða strengi:  

[...] kosturinn er þú veist það er ég sem mun stjórna öllu og bara þú veist ég tek 

ákvörðunina, auðvitað náttúrulega með gott stuðningsnet í kringum mig. 

Allar konurnar hafa svipað að segja og nefna allar í því samhengi að þeim finnst mikill kostur 

að þurfa heldur ekki að standa í samningaviðræðum við barnsföður um ýmsar reglur og 

venjur barnsins. Það er einkennandi að þær nefna allar að þær hafi upplifað vinkonur sínar 

vera í erfiðri stöðu með barnsfeður sína og að samskiptin geti verið mjög flókin og leiðinleg. 

Þær segjast allar vera fegnar yfir að sleppa við slík samskipti og að það sé mikill kostur við 

það að vera ein í þessu hlutverki. Sem dæmi um það hefur Íris þetta að segja:  

[...] sko systir mín var einstæð og hún átti semsagt barnsfaðir úti í bæ ,mamma var 

einstæð í mörg ár, pabbi var ekki alveg sá besti, var ekki sá besti í heimi eða þú veist... 

þannig að ég hef séð sko... bæði þær og vinkonur mínar sem hafa verið einstæðar kljást 

við barnsfeður sína og ég er guðslifandi fegin að vera laus við það, í mörgum tilfellum, 

eehhmm... það náttúrulega er sko, finnst mér rosalegur kostur að þú veist, að ég bara, er 

bara ein með allar ákvarðanir og þarf ekkert að hugsa um eitt eða neitt. 

Konurnar taka einnig allar fram að þeim myndi þykja erfitt að vera með pabbahelgar eða að 

þurfa að senda barnið frá sér í einhvern tíma. Í því samhengi tala þær um að reglur og venjur 

geta verið aðrar ef barnið er hjá pabba sínum og söknuðurinn geti verið mikill og því þykir 

þeim kostur að þurfa ekki að sjá á eftir barninu eitthvert annað. Rósa segir:  

[...] hann fer náttúrulega bara ekkert, þannig að þetta verður bara, hann er bara hjá mér 

og ég veit hvað ég hef og og þetta, mér finnst þetta mikill kostur... og og hérna ég er 

rosalega þakklát fyrir það að þurfa ekki að senda hann eitthvað sem ég veit ekki alveg 

hvernig, og líka þetta meeeð þú veist svona uppeldis í sambandi við allskonar, svefntíma, 

sykurneyslu, videogláp, allt þetta að þurfa ekki að aað þú veist það bara verða mínar 

reglur, þurfa ekki aaað að takast á við það að barnið mitt þurfi að hafa þá kannski tvær 

reglur á sitt hvorum staðnum og.. mér finnst það ofsalega mikilvægt, það er náttúrulega 

mikill kostur. 

Allar konurnar nefna að gallarnir geti samt sem áður verið að það sé kannski ósanngjarnt 

gagnvart barninu að það eigi ekki annað foreldri eða að eiga bara eitt sett af ömmu og afa, 

ásamt því að börnin eiga helmingi minni fjölskyldu. Sem dæmi segir Rósa: 

[...] hann hefur náttúrulega bara eitt foreldri, þetta hlýtur að koma niður á honum 

einhvers staðar... hann á náttúrulega ekki ömmu og afa nema öðru megin... ooog... 

náttúrulega litla fjölskyldu þar af leiðandi. 

Þær nefna einnig allar á einn eða annan hátt að þær séu einar með ábyrgðina, en vilja ekki 

endilega meina að það sé galli heldur frekar að það geti verið krefjandi stundum en að þær 

hafi góðan stuðning frá vinum og fjölskyldu. Þær nefna meðal annars að það sé enginn annar 

til að vakna um helgar eða sem ber skylda til að taka við ef mikið mæðir á þeim. Allar tala um 

að það sé krefjandi aðallega ef þær þurfa skyndilega að vinna, stunda námið sitt, vilja fara í 

líkamsrækt eða eru veikar. Sem dæmi segir Anna:  

[...] en það er líka, þá er einn með alla ábyrgðina, ég hleyp ekkert út sko, út í leikfimi og 

eitthvað og bara eitthvað með barnið, ég er bara ein... þannig að ég er háð svona ytri 

aðilum, vinum og fjölskyldu ef ég vill fá pössun, ég geri mér alveg grein fyrir því...// bara 

að ég komist kannski á tónleika stundum og í leikfimi... svo tek ég hana bara með mér, 

ég hugsa að ég get líka bara farið út og gert allt mögulegt og farið erlendis, ég ætla bara 

að halda áfram að lifa lífinu og hún kemur bara með mér. 

Þegar rætt er um þessar áskoranir tekur Íris fram:  

[...] þegar maður tekur þessa á ákvörðun, maður veit alveg hvað maður er að fara út í, 

maður er ekkert að , maður fer ekkert út í þetta þú veist, maður vissi alveg hvað maður 

var að fara út í þú veist, þannig að þú veist, þetta er ekkert eitthvað slysabarn eða þú 

veist. 

Þær eru allar búnar að undirbúa sig vel og segjast hafa verið tilbúnar í allar þær áskoranir 

sem fylgir því að vera einstæð móðir. Einnig taka sumar fram að fjölbreytileiki fjölskyldunnar 

sé orðinn svo mikill og samsetningin mismunandi. Anna talar um að það séu fjölmargar 

einstæðar mæður sem ala upp flotta einstaklinga. Þær nefna allar að þær ætli að leggja sig 

fram um að gefa barni/börnum sínum alla þá ást sem þær eiga og styðja þau í gegnum lífið. 

Sem dæmi segir Anna:  

[...] Grundvallaratriðið er náttúrulega bara að elska barnið sitt og, veita því allt sem 

maður getur... og gefa því bara góðan ramma fyrir lífið... þú veist... æ ég veit það ekki, ég 

er einhvernveginn ekkert voðalega upptekin af því að vera ein. 

Þess má geta að Rósa, Dísa og Lára veltu fyrir sér föðurleysinu þegar þær voru að taka 

ákvörðun og segja Rósa og Dísa það hafa verið einn erfiðasta hlutann af ákvörðunarferlinu að 

hugsanlega muni barnið alast upp án föður. Rósa lýsir upplifun sinni hér:  

[...] Sko erfiðasti parturinn við ákvörðunina var sá að þá var... að hafa pabbann aaaf... 

barninu mínu... og ég er ekkert ennþá sátt við það, ég er ennþá ósátt við það, mér finnst 

þetta rosalega erfið... tilhugsun... að hann eigi ekki pabba. 

Dísa lýsir upplifun sinni á svipaðan hátt:  

[...] mér fannst það meira bara eitthvað svonaaa sko samviskulega ooog, og svona þú 

veist hvort það væri réttlátt gagnvart barninu, þú veist ég væri að svipta að upplifa ekki 

að eignast föður... það var svona eina sem ég var bara þú veist, er það rétt... en þú veist, 

ég get svo alveg svarað, já það er þú veist, rétt, ég get alveg hérna þú veist, verið bæði.  

Dísa talar svo um í kjölfarið að hún hafi gott stuðningsnet og telur það skipta máli í þessu 

samhengi. Lára talar um að auðvitað séu ekki tveir foreldrar til staðar en hún hafi verið tilbúin 

til að koma til móts við það. Rósa segist ennþá vera að sætta sig við föðurleysið, þá aðallega 

barnsins vegna, en tekur fram að hún gefi barninu bara tvöfaldan skammt af ást í staðinn. 

4.5 Barnið og uppruninn 

Viðmælendur voru spurðir um viðhorf sín til þess að barnið fái að vita um uppruna sinn og 

með hvaða hætti það var getið. Einnig voru viðmælendur spurðir hvort þeir hafi valið 

þekktan eða óþekktan gjafa og hvað hafi ráðið því vali, einnig komu fram ýmsar 

siðferðislegar spurningar sem viðmælendur höfðu velt fyrir sér þegar ákvörðunin var tekin og 

beindust þær flestar að uppruna barnsins og föðurleysinu. Barnið og uppruninn skiptist í 

eftirfarandi þemu: Að velja sæðisgjafa, á barnið að fá að vita um uppruna sinn, að segja 

barninu frá uppruna sínum og tæknifrjóvguninni. 

4.5.1 Að velja sæðisgjafa 

Lára talar um að sér hafi einna helst þótt erfiðast að taka ákvörðun um sæðisgjafann og talar 

um að það hafi í raun strítt gegn því sem hún trúir á að þurfa að velja sæðisgjafann eftir 

einhverjum ákveðnum gildum, upplifun Láru hljóðar svona: 

[...] í rauninni var það sem mér fannst kannski svolítið skrítið, mér fannst eiginlega versta 

við þú veist, maður var allt í einu farinn að velja eftir ákveðnum gildum þú veist... 

bláeygður, ljóshærður, dökkhærður, með góðar einkunnir eða þetta eða hitt... mér 

fannst það eiginlega, það var alveg að gera útaf við mig. 

Lára talar um að mynd af þriggja ára strák hafi í raun ráðið úrslitum um val sitt. Rósa hefur 

svipað að segja og talar um að sér hafi fundist mjög sérstakt að velja sæðisgjafann af 

einhverju blaði þar sem hún segist vera mjög hefðbundin manneskja og að þetta hafi verið 

svolítið óhefðbundið að hennar mati. Rósa segir: 

[...] þetta voru einhverjir fimmtán einstaklingar á blaði sem maður get, gat fengið sæði 

frá og... margt að veljaaa... þú veist, hæð og þyngd og háralit og augnalit oooog atvinnu 

og eitthvað svona, þetta var þetta var mjög sérstakt fyrir mig líka, því eins og ég segi, ég 

er mjög hefðbundin manneskja (Hlær) þú veist ég er ekkert mikið fyrir eitthvað svona 

crazy hérna eehhh alls konar aðgerðir... þannig að þetta var kannski svolítið erfitt líka 

fyrir mig sem týpu, þannig. 

 

Sara nefndi að hún hafi ekki vitað í fyrstu að hún ætti kost á að velja gjafa yfirhöfuð. Bæði 

Anna og Sara töluðu um að hafa viljað sæðisgjafa sem væri norrænn í útliti eða liti svipað út 

og Íslendingar. Dísa og Íris völdu óþekktan sæðisgjafa en hinar konurnar völdu þekktan gjafa. 

Dísa talar um að henni hafi þótt erfiðast í ferlinu að velja hvort sæðisgjafinn ætti að vera 

þekktur eða óþekktur, Dísa lýsir upplifun sinni hér:  

[...] ég valdi semsagt að hann væri óþekktur... og það eiginlega var erfiðasta ákvörðunin í 

þessu ferli fannst mér... þú veist ég var alveg já nei jú. Betra hvaða rétt, þegar barnið 

verður 18 ára þá allavega hefur það valið... og búin að flækja þessa spurningu alveg mjög 

mikið fyrir mér sko... en svo bara tók ég ákvörðun og, og hérna bara stend með henni 

sko. 

Íris talar um að hún hafi valið óþekktan gjafa og segist ekki hugsa um gjafana sem „einhverja 

karlmenn“ á bak við þetta ferli, hún segir:  

[...] já ég valdi lokaðan, og hérna, mér finnst bara í sjálfu sér ekki skipta neinu máli 

hvaðan þetta sæði kemur, og ég þarna, og ég mun ala hana upp þannig að þetta er bara, 

þú veist, þetta er enginn pabbi einhvers staðar. 

Lára aftur á móti talar um að sér hafi ekki fundist neitt annað koma til greina en að hafa 

þekktan sæðisgjafa og finnst það skipta miklu máli að börnin hafi þann möguleika að geta 

fengið að vita um uppruna sinn. Söru finnst það líka mikilvægt fyrir barnið, þá ekki nema bara 

til að sjá hvernig hann lítur út. Önnu og Rósu fannst líka mikilvægt að hafa þekktan gjafa svo 

að börn þeirra gætu fengið að vita eitthvað um hann eftir 18 ára aldur. Rósa segir:  

[...] ég náttúrulega eeehhhh vildi hafa það þannig hans vegna, og borgaði náttúrulega 

sérstaklega fyrir það [þekktan sæðisgjafa]... þannig að ég er... það var alltaf, ég held það 

skipti mann rosalega miklu máli að vita hvaðan maður kemur... og ég var strax búin að 

ákveða það fyrst að þetta var möguleiki... að... gera þetta svona, þannig að hann getur 

fengið að gera það ef hann vill það, ef hann vill það ekki þá náttúrulega bara... hann 

ræður því allavega alveg sjálfur. 

Rósa talar í framhaldi um að þetta eigi alfarið að vera mál barnsins og að mikilvægt sé að hún 

taki ekki fram fyrir hendurnar á barninu með að leita upplýsinga um sæðisgjafann, hún segist 

heldur ekki hafa neina þörf fyrir það sjálf.  

4.5.2 Á barnið að fá að vita um uppruna sinn 

Viðmælendur voru beðnir um að segja frá hver þeirra viðhorf væru til þess hvort barnið eigi 

að fá að vita um uppruna sinn og með hvaða hætti það var getið. Allar konurnar voru 

sammála um að ekki ætti að leyna barninu því hvernig það varð til, þær töldu mikilvægt að 

vera hreinskilin við barnið og segja því allan sannleikann. Einkennandi var að allar konurnar 

tóku fram að segja ætti barninu frá eins snemma og hægt væri eða um leið og barnið hefði 

ákveðinn þroska til að skilja um hvað þetta fjallar. Sem dæmi segir Anna: 

[...] ég ákvað bara að ég ætla að tala um þetta strax við hana, það mun aldrei, vera tími 

þar sem hún sko vissi ekki, ég ætla bara að byrja svona snemma að... að hún 

einhvernveginn, þá veit hún og mun alltaf vita það. 

Dísa og Íris tala báðar um að segja barninu frá þegar það hefur þroska til þess. Dísa á 

nokkurra mánaða barn og talar um að hún kvíði stundum fyrir því að segja barninu frá 

hvernig það varð til en samt sem áður vill hún ekki vera að hafa áhyggjur af því strax og vill 

ekki flækja líf sitt í dag með því. Íris á fjögurra ára dóttur og hyggst segja henni frá þegar hún 

hefur meiri skilning og þroska til, Íris talar einnig um að það þýði lítið að halda slíkum hlutum 

leyndum fyrir börnum. Íris segir:  

[...] ég held sko að börn þau eiga, sko maður það þýðir ekkert að segja bara þú veist, af 

því bara, maður verður að útskýra fyrir börnum, og hérna þau hætta ekkert fyrr en þau 

fá svar// af því ég hef alltaf talað mjög opinskátt um þetta og það vita þetta allir í 

kringum mig, þannig að þá verður þetta aldrei neitt til að halda þessu leyndu eitthvað 

fyrir henni, enda mundi mér finnast það bara kjánalegt sko. 

Íris talar um að hlutverkaleikir dóttur sinnar innihaldi oft bæði mömmu og pabba en Írisi 

finnst ekki eins og dóttir hennar sé sorgmædd yfir að eiga ekki pabba, Íris talar um að hún 

hafi alltaf vitað að hún eigi ekki pabba og þannig sé það bara. Hún segir dóttur sína ekkert 

spyrja sérstaklega um hvar pabbi sinn sé eða eitthvað þess háttar en Íris segist ætla að takast 

á við það þegar sá tími kemur. 

Þegar Rósa talar um rétt barnsins til að vita um uppruna sinn, þá segist hún hafa ákveðið 

í upphafi að vera opin um þetta. Hún segist hafa lesið sér aðeins til um börn sem hafa verið 

getin með tæknifrjóvgunum, hún lýsir því hér: 

[...] þá kom í ljós að þau sem að hefðu upplifað þetta sem leyndarmál, ekki fengið að vita 

þetta strax frá upphafi, þeim fannst þetta erfitt... eeenn, þeim sem að höfðu bara alist 

upp við vitneskjuna frá upphafi... og eins og þetta væri eðlilegasti hlutur í heimi þeim 

fannst þetta bara eðlilegasti hlutur í heimi og bara skildu ekkert... um hvað málið 

snérist... þess vegna ákvað ég bara að vera opin með þetta.   

Láru finnst gífurlega mikilvægt að börn fái að vita um uppruna sinn og segist halda að það sé 

mjög erfitt að vita ekkert hvaðan maður kemur, henni finnst lykilatriði að börn hafi þann 

möguleika að geta leitað uppruna síns seinna meir. Sara tekur í sama streng og talar um að 

hún geti ímyndað sér að börn sem getin eru með lokuðum gjafa upplifi sig svolítið týnd því 

þau hafi ekki möguleika á að vita um uppruna sinn.  Sara segir: 

[...] mér finnst bara leiðinlegt ef hann er alveg lokaður, þá eru börnin kannski svona eins 

og týnd eða vita ekkert hver ég er. 

Öllum konunum finnst skipta máli að vera opinská og hreinskilin við barnið um hvernig það 

varð til. Allar eru hlynntar því að barnið fái að vita sannleikann eins fljótt og það hefur 

skilning til.  Lára segir: 

[...] ég held það komi alltaf í bakið á manni ef maður gerir það ekki... ég held að bara... 

dæmi um bara eins og maður þekkir, bara því meira sem börnin vita því bara í meira 

jafnvægi eru þau og meira segja með sjúkdóma eða þegar foreldri veikist eða eitthvað, 

ég held það sé bara, lykilatriði að þau finni ekki að maður hafi farið á bak við þau... og því 

meiri sem maður, maður bara er og talar bara um þetta eins og eðlilegan hlut og 

venjulegan hlut þá upplifa þau sig ekki sem eitthvað unique. 

Öllum konunum finnst mikilvægt að börnin fái að vita allan sannleikann í kringum hvernig 

þau urðu til. Konurnar hyggjast segja við börn sín að þau eigi engan pabba og hafa Lára og 

Íris nú þegar gert það. Lára segir:  

[...] ég hef alltaf látið bara... svona erum við, við eigum, þið eigið ekki pabba, þið eigið 

bara mömmu og það hefur alltaf verið bara, ég er frekar opin með þetta.  

Íris hefur svipað að segja:  

[...] Við höfum bara rætt það, hún á bara ekki pabba og bara punktur, hún hefur ekkert 

neitt spurt neitt frekar um það sko. 

4.5.3 Að segja barninu frá uppruna sínum og tæknifrjóvguninni 

Viðmælendur lýstu því hvernig þær hygðust segja barninu frá því hvar pabbi væri og hvernig 

það varð til. Allar voru sammála um að það yrði krefjandi umræða og að jafnvel þyrfti að lesa 

sér til um hvernig best væri að eiga þessa umræðu við barnið. Rósa talar um ótta sinn við að 

barnið muni frétta annars staðar frá að það hafi verið getið með tæknifrjóvgun, hún vill vera 

viss um að hún sé sú fyrsta sem segir barninu frá þessu. Rósa lýsir því hér:  

[...] ég vil vera sú sem segir honum þetta þegar hann er orðin nógu þroskaður, ég vil ekki 

að hann frétti þetta í einhverju barnaafmæli eðaaa, en ég bara treysti því að fólk sé nógu 

þroskað til þess að vera ekki að segja þetta við barnið þó það viti það. 

Rósa talar einnig um að hún hafi áhyggjur af því að það verði erfitt fyrir hann seinna meir að 

útskýra þetta sjálfur fyrir öðrum að hann eigi ekki pabba og af hverju. Allar konurnar nefna 

samt sem áður á einn eða annan hátt að þær finni ekki fyrir neinum fordómum frá öðrum og 

nefna að þessi leið sé að verða algengari, þær vona þess vegna að þetta verði ekki eins erfitt 

fyrir börn þeirra að útskýra eða sætta sig við því þessi leið og mismunandi fjölskylduform séu 

orðin viðurkenndari og viðhorf fólks almennt orðið jákvæðara. Einnig nefna þær allar að til 

séu börn sem eiga pabba en hann getur til dæmis verið dáinn eða að hann vilji ekkert með 

þau hafa og sýni barninu engan áhuga, að það getur líka verið erfitt og ósanngjarnt.  Lára 

lýsir því hér:  

[...] ég held líka að það sé mikið meiri sársauki að upplifa einhvern eða hafa einhvern 

sem vill ekkert með mann hafa. 

Að segja barninu frá hvernig það var getið og svara spurningunni um hvar pabbi sé, þá tala 

bæði Lára og Rósa um að lesa sér til um hvernig best sé að nálgast umræðuna við barnið. 

Dísa talar um að hugsanlega gæti hún leitað ráða hjá félagsráðgjafa eða hjá þeim sem hafa 

reynslu af því að ræða við barn um þessa hluti. Dísa segir: 

[...] fólk sem er sem sagt ófrjótt eða semsagt hvort það er að sem sagt búið að ganga í 

gegnum svona, maður getur örugglega fengið ráð hjá þeim... og svo er náttúrulega 

félagsráðgjafi sem er náttúrulega þarna uppi á ART Medica... ég hef aldrei nýtt mér það, 

en ég veit, ég sá bara að það var einhvern tímann auglýst sko... þannig að maður finnur 

bara út úr því.  

Vangaveltur Rósu, Önnu og Söru voru mjög líkar varðandi það hvernig þær gætu hugsað sér 

að segja frá. Þær töluðu allar um góða manninn sem gaf þeim bestu gjöf sem til er. Sem 

dæmi segir Sara:  

[...] Hann er einhvers staðar langt langt langt í burtu, þetta er einhver góður maður... og 

bara þú veist, og ég ætla að segja henni þegar hún verður eldri... en bara þú veist, þegar 

hún hefur þroska til þess, að þetta hafi verið góður maður sem að hefði látið minn 

heitasta draum rætast, þú veist þetta er... að ég hefði beðið svo lengi eftir henni, að 

hann hefði hjálpað mér að láta þetta rætast, þetta er það sem ég gæti sagt. 

Allar voru sammála um að mikilvægt sé að vera undirbúin fyrir þetta samtal og einnig vera 

undirbúin fyrir viðbrögð og spurningar barnsins.  

4.6  Framtíðarsýn móður 

Í lokin voru viðmælendur beðnir um að segja frá framtíðarsýn sinni, hvaða væntingar þær 

hefðu til framtíðar fjölskyldunnar. Þær töluðu allar um möguleikann til barneigna, 

mismunandi var hvort að þær hygðust eiga fleiri börn eða hvort þær töldu að sá tími væri 

liðinn. Lára til að mynda talar um að hún muni ekki eignast fleiri börn, í kjölfarið talar hún um 

að það sé mikill léttir að vera orðin móðir, Lára segir:  

[...] það léttir einhvernveginn á því, ég er ekki eins upptekin af því að horfa á alla 

karlmenn sem hugsanlegan faðir barnanna minna eftir að ég gerði þetta, það er 

einhvernveginn, það er búið að létta einhvernveginn. 

Rósa, Dísa og Sara tala allar um möguleikann á að eignast annað barn. Rósa segist hafa 

fundið fyrir því eftir að barn hennar fæddist að hún væri alveg tilbúin að eignast annað barn 

og finnst svolítið erfitt að barnið hennar eigi engin systkini, en hún hefur samt ekki gert upp 

hug sinn varðandi annað barn, Rósa segir: 

[...] ég náttúrulega... skooo... finn alveg þegar að hann, eftir að hann fæddist, að ég hef 

áhuga á að eignast fleiri börn, ég mundi vilja eignast fleiri börn, ég náttúrulega hef ekkert 

mikinn tíma... og mér finnst kannski svoldið erfitt að... að hann sé einn. 

Dísa hefur svipað að segja og þætti stórkostlegt ef barnið ætti systkini, hún á enn þrjú egg en 

hefur heldur ekki ákveðið hvort hún muni eignast fleiri börn. Sara aftur á móti segist næstum 

ákveðin í að eignast annað barn og vill gera það með sama sæðisgjafa og áður svo að börnin 

geti verið alsystkini. Allar konurnar tala um að frábært væri að finna draumaprinsinn, 

einhvern maka sem þær geti hugsað sér að stofna fjölskyldu með og vera föðurímynd 

barnanna. En allar eru samt sem áður sáttar við að vera einar og eru ánægðar með að eiga 

lítinn gullmola. Anna lýsir sinni framtíðarsýn:  

[...] já ég meina vonandi hitti ég hérna... finn ég maka, sem að, það væri náttúrulega 

draumastaðan, sem að gengur henni bara í föðurstað og þá... en það er bara frábært 

sko... en annars þá verðum við bara tvær og bara... reynum að veita henni allt sem við 

getum. 

Í lokin þegar verið er að ræða framtíðina og viðhorfin sem konurnar hafa í dag þá er ágætt að 

enda þennan niðurstöðukafla á orðum Írisar: 

[...] mér finnst bara endilega ef að konur eru nú komnar á aldur og hérna sjá ekki annað, 

þá að finna sér einhvern lífsförunaut og langar í barn, að virkilega íhuga þetta, því að 

þetta er bara yndislegt sko... og hérna... þannig að ég sko mæli með þessu við alla sem 

ég tala við, alla sem vilja prufa sko, þannig að ekki spurning sko. 

5 Umræða 

Í rannsókn þessari var markmiðið að skoða upplifanir og viðhorf einhleypra kvenna sem hafa 

eignast barn/börn með aðstoð tæknifrjóvgunar. Niðurstöður rannsóknarinnar eru byggðar á 

viðtölum við sex konur sem allar eru einhleypar og eiga það sameiginlegt að hafa eignast 

barn/börn með gjafasæði. Við greiningu gagnanna komu í ljós fimm megin þemu. Þemun 

snéru að undirbúningnum og leiðinni til tæknifrjóvgunarinnar, stuðningi og viðhorfi sem 

konurnar fengu frá sínum nánustu, upplifun af foreldrahlutverkinu, viðhorfi þeirra til þess að 

barnið fái að þekkja uppruna sinn og að lokum framtíðarsýn kvennanna. Mikilvægt er að 

hafa í huga að niðurstöður byggja á upplifun og viðhorfum sex íslenskra kvenna og er því ekki 

hægt að alhæfa út frá þeim. Í eftirfarandi kafla verður fjallað um niðurstöðurnar í samræmi 

við rannsóknarspurningar og fræðilegan hluta rannsóknarinnar.   

5.1 Undirbúningur og leiðin til tæknifrjóvgunar 

Í niðurstöðum mátti greina fjögur ólík sjónarmið sem urðu til þess að konurnar tóku 

ákvörðun um að stofna fjölskyldu upp á eigin spýtur með aðstoð tæknifrjóvgunar. Þau 

sjónarmið tengdust í fyrsta lagi þrá þeirra til að upplifa móðurhlutverkið. Þær nefndu einnig 

að hafa verið komnar á ákveðinn aldur og að hafa ekki enn fundið maka, auk þess nefndi ein 

heilsufarsástæður, sem stöfuðu af ákveðnum vanda í leginu. Allar töluðu einnig um 

tímabæra lagasetningu á Íslandi sem átti stóran þátt í að ýta þeim af stað. Það sem einkenndi 

einna helst ákvörðun þeirra var þrá þeirra til að eignast barn og verða móðir og samræmist 

það sjónarmiði Newman (1999) að í flestum menningarheimum sé litið svo á að megin 

hlutverk kvenna sé að verða móðir og ala af sér afkvæmi. Áhugavert var að ein konan var að 

verða þrítug þegar hún ákveður að eignast barn með þessum hætti og því líklegt að hún hafi 

ekki verið að renna út á frjósemistíma en samt þráði hún að verða móðir á þeim tíma. Það 

styrkir enn fremur sjónarmið Newman (1999) að þrá kvenna til að verða móðir getur verið 

sterk í eðli þeirra.  

Flestar kvennanna nefna einnig að aldur þeirra hafi átt stóran þátt í að þær hafi ákveðið að 

fara þessa leið til barneigna. Þær voru flestar, fyrir utan þá fyrrnefndu, komnar nálægt 

fertugsaldri og áttu engan mann og ákváðu því að eignast barn einar síns liðs í staðinn fyrir að 

bíða eftir þeim eina rétta til að eignast barn með. Jones (2003) fjallar um að einhleypar konur 

sem eru að nálgast fertugsaldurinn átti sig gjarnan á því að frjósemistími þeirra sé farinn að 

styttast vegna aldurs, þær hafi ekki fundið ákjósanlegan maka til að stofna fjölskyldu með og 

velji því að sækjast eftir móðurhlutverkinu einar síns liðs með aðstoð tæknifrjóvgunar, 

svokallaðar „einstæðar mæður að eigin vali“. Þær töluðu allar um að hafa ekki fundið rétta 

makann og að þær hafi ákveðið að eignast barn sjálfar þrátt fyrir það og töldu sig búa yfir 

nægum styrk til þess. Sú niðurstaða samræmist kenningu Hertz og Ferguson (1997) og Jones 

(2003) um að einhleypar konur sem velja þessa leið telji sig nægilega sterkar til að stofna 

fjölskyldu án þess að karlmaður komi þar við sögu. Þegar litið er til valdeflingar hugtaksins þá 

getur það átt vel við í þessu samhengi. Valdefling felur í sér að taka stjórn á eigin lífi, hafa 

aukna trú á sjálfum sér ásamt því að koma auga á styrkleika sína og nýta þá til að takast á við 

ýmsar áskoranir í lífinu (Lee, 1996; Rowlands, 1998). Samkvæmt niðurstöðum væri hægt að 

draga þá ályktun að allar konurnar hafi tekið stjórn á eigin lífi, öðlast trú á sjálfum sér og 

ákveðið að nýta eigin styrkleika til að takast á við móðurhlutverkið einar síns liðs.  

Af frásögnum kvennanna mátti sjá að ástæður þeirra fyrir að fara í tæknifrjóvgun voru 

ekki af svo ólíkum toga, þó svo að ýmis áhersluatriði hafi verið mismunandi en allar nefndu 

þær sömu þættina.  

Allar konurnar höfðu vitneskju um að hægt væri að fara til Danmerkur í tæknifrjóvgun og 

íhuguðu einhverjar þann möguleika áður en lög leyfðu slíkt hér á landi en engin lét þó verða 

af því. Í rannsókn Ólafsdóttir, Wikland og Möller (2009) er fjallað um milliríkja 

frjósemismeðferðir (e.cross-border reproductive treatment tourism) sem þýðir að ef 

takmarkanir eru á meðferð í einu landi að þá íhugar fólk að sækja sér sömu þjónustu í landi 

þar sem slík meðferð er leyfð með lögum. Konurnar voru mjög ánægðar þegar einhleypum 

konum var leyft að eignast barn með tæknifrjóvgun hér á landi og segja að það hafi sett loka 

punktinn á ákvörðun sína. Rökin fyrir þeirri lagasetninu hérlendis voru meðal annars þau að 

einhleypum einstaklingum er heimilt að ættleiða barn og því ætti ekkert að vera því til 

fyrirstöðu að einhleypar konur fái að fara í tæknifrjóvgun. Ásamt því er staða einstæðra 

foreldra talin vera sterk hér á landi (Þingskjal 992, 2007-2008). Einnig hefur fæðingum með 

aðstoð tæknifrjóvgunar fjölgað töluvert hér á landi samkvæmt fæðingarskrá og eru fleiri að 

ákveða að nýta sér þessa leið til barneigna (Landspitali Háskólasjúkrahús, 2012; Mazor, 

2004). Samkvæmt þessu mætti telja að almennt ríki fremur jákvætt viðhorf til 

tæknifrjóvgana hér á landi. 

Á vefsíðu Donor conception network (e.d.) kemur fram að konur sem taka ákvörðun um að 

fara þessa leið til barneigna hafa oftast tekið vel ígrundaða ákvörðun og hugsað út í allar 

mögulegar áskoranir. Viðmælendur þessarar rannsóknar töluðu flestar um, fyrir utan tvær, 

að hafa verið fljótar að taka ákvörðun eftir að lögin leyfðu þessa leið. Það voru aðeins tvær 

sem höfðu velt þessu fyrir sér í góðan tíma og lesið sér til um ýmislegt er varðar þessa aðferð 

og þetta fjölskylduform. Ákvörðunarferlið felur í sér ákveðinn undirbúning og samkvæmt 

konunum höfðu þær allar undirbúið sig vel fyrir hlutverkið, þá sérstaklega er varðar 

stuðningsnet fyrir sig og barnið. Samkvæmt Hoch, Kunreuther og Gunther (2001) byggist 

ákvarðanataka að miklu leyti á því að finna þörfina fyrir breytingar og að hafa þrá til að fylgja 

þeirri þörf eftir. Ljóst þykir að konurnar hafi verið orðnar leiðar á að bíða eftir að hitta þann 

eina rétta til að stofna fjölskyldu með og hafi verið farnar að þrá sitt eigið fjölskyldulíf, þær 

fundu fyrir þörf til að bregðast við því með því að taka málin í sínar hendur og fara í 

tæknifrjóvgun. 

Þegar kemur að því að taka upplýsta ákvörðun þá var mismunandi hversu lengi það tók 

konurnar að taka ákvörðun um að fara þessa leið. Flestar voru ekki lengi að ákveða sig á 

meðan tvær töluðu um að hafa kynnt sér málið og tekið vel ígrundaða ákvörðun. Samkvæmt 

Donor conception network (e.d.) þá er eðilegt að einhleypar konur velti fyrir sér hvaða áhrif 

ákvörðun þeirra muni hafa á framtíðina, bæði framtíð sína og framtíð barnsins. Flestar 

hugsuðu að einhverju leyti út í þá þætti og þá sérstaklega þann þátt að börn þeirra kæmu til 

með að alast upp án föður ásamt því hvernig þær kæmu til með að segja barninu frá uppruna 

sínum. Flestar voru samt sem áður ekki farnar að velta því alvarlega fyrir sér, þá aðallega 

vegna þess að börn þeirra eru enn fremur ung að aldri.  

Samkvæmt reglugerð um tæknifrjóvganir, nr. 144/2009, á einstaklingum á Íslandi að vera 

boðin upp á faglega ráðgjöf áður en tæknifrjóvgunarmeðferð hefst, þar á meðal ráðgjöf frá 

annað hvort félagsráðgjafa eða sálfræðingi. Félagsráðgjöf er bæði í boði hjá ART Medica og á 

Kvenna- og barnadeild Landspítalans (ART Medica, e.d.-c; Landspítali Háskólasjúkrahús, e.d.). 

Konurnar í þessari rannsókn nýttu sér ekki slíka þjónustu í upphafi, sumar vissu af henni en 

aðrar ekki. Ein þeirra talar um að hafa leitað til sálfræðings sem hún nálgaðist sjálf utan ART 

Medica og að hún hafi svo hitt félagsráðgjafa á fæðingardeildinni. Ein kvennanna nefndi að 

hafa ekki vitað með vissu að slík þjónusta væri í boði. Flestar töldu að slík þjónusta væri 

nauðsynleg og kom fram að aðstoð félagsráðgjafa væri gagnleg sérstaklega fyrir þá sem fá 

lítinn stuðning úr nærumhverfi sínu og þurfa nauðsynlega á stuðningi að halda. Helga Sól 

Ólafsdóttir (munnleg heimild, 19. nóvember 2013) tekur fram að í raun séu einhleypar konur, 

sem fara í tæknifrjóvgun hér á landi, að nýta sér þjónustu félagsráðgjafa í töluverðum mæli. 

Þó svo að konurnar í þessari rannsókn hafi ekki nýtt sér þá þjónustu eru samt sem áður 

margar sem gera það. Rannsakandi veltir fyrir sér hvort upplýsingagjöf þurfi að vera betri til 

fólks um að félagsráðgjöf standi þeim til boða í tæknifrjóvgunarferlinu. Því að ljóst er, meðal 

annars samkvæmt Helgu Sól Ólafsdóttur (2006), Boivin o.fl.(2001) og Shanner og Nisker 

(2001), að þjónusta félagsráðgjafa er snýr að tæknifrjóvgunum er mikilvæg. Félagsráðgjafar 

geta meðal annars veitt stuðning og aðstoð í ákvarðanatökunni, veitt ráðleggingar varðandi 

það að segja barni frá uppruna sínum, veitt sálfélagslegan stuðning auk þess að veita aðilum 

mikilvægar upplýsingar varðandi það sem þarf að hafa í huga þegar farin er þessi leið til 

barneigna svo að einstaklingar geti tekið upplýsta ákvörðun. 

5.2 Styrkleikar kvennanna og stuðningur frá nákomnum aðilum 

Í niðurstöðum kemur fram að allar konurnar fengu jákvæð viðbrögð frá fjölskyldu og vinum 

þegar þær tilkynntu um að þær hyggðust eignast barn með aðstoð tæknifrjóvgunar. Allar 

voru búnar að ræða um ákvörðun sína við einhvern nákominn áður en þær komust að 

endanlegri niðurstöðu. Það var áberandi í niðurstöðum að allar konurnar sögðu mömmu 

sinni fyrst frá þessu, sumar nefndu mömmu sína og systur og tvær nefndu mömmu sína og 

bestu vinkonu, en alltaf var móðir þeirra með þeim fyrstu sem fékk að vita.  

Samkvæmt Hertz og Ferguson (1997) er algengt að konur sem fara þessa leið séu búnar 

að koma sér upp sterku stuðningsneti frá bæði ættingjum og vinum. Nákomnir aðilar eru 

tilbúnir að standa við bakið á þeim og aðstoða við umönnun barnsins. Þetta á sannarlega við 

hjá konunum í þessari rannsókn, allar töluðu um að fá góðan stuðning frá sínum nánustu. 

Samt sem áður er hægt að ímynda sér að stuðningurinn getur verið mismikill og eflaust eru 

til einstaklingar sem fá frekar lítinn stuðning. Viðhorf og viðbrögð frá öðrum geta einnig verið 

neikvæð og athugasemdir á borð við: „Af hverju færðu þér ekki bara mann?“ eru ekki 

óalgengar hjá sumum eins og konurnar töluðu sjálfar um að hafa jafnvel búist við og heyrt 

um að aðrir hafi fengið slík viðbrögð. Það kom því ánægjulega á óvart hversu jákvæð 

viðbrögð konurnar í þessari rannsókn fengu frá sínu nánasta umhverfi. 

Konurnar töluðu einnig um að vera fjárhagslega vel staddar eða að þær væru búnar að 

koma sér þannig fyrir að þær geti vel séð fyrir sér og barni. Þetta eru einstæðar mæður sem 

búa við sterka stöðu og þurfa ekki að reiða sig á fjárhagslega aðstoð annarra. Samkvæmt 

Jones (2003) upplifa konur í dag sig sjálfstæðari og hafa meira vald á eigin lífi. Þær eru 

margar vel í stakk búnar til að sjá fyrir sér og sínum nánustu án stuðnings frá öðrum eða frá 

félagslega kerfinu. Af þessu mætti velta fyrir sér hvort einhleypar konur sem eignast barn 

með tæknifrjóvgun ögri á einhvern hátt viðhorfinu til þess að einstæðar mæður séu ávallt að 

glíma við félags-eða fjárhagsvanda. Jones (2003) fjallar um þetta og segir að ekki þýði að 

setja allar einstæðar mæður undir sama hatt, að margar hverjar sýni fram á sjálfstæði og 

ábyrgð til að sjá um sín mál upp á eigin spýtur. Ásamt þessu er hægt að nefna niðurstöður úr 

samanburðarrannsókn Casey og Maldonado (2012), um stöðu einstæðra foreldra í 

Bandaríkjunum samanborið við stöðu einstæðra foreldra í öðrum sextán efnhagslega 

sterkum ríkjum. Casey og Maldonado (2012) komust að því að staða einstæðra foreldra í 

Bandaríkjunum væri fremur slæm miðað við hjá hinum löndunum. Evrópa og 

Norðurlandaþjóðirnar leggja mikla áherslu á að einstæðir foreldrar búi við góð skilyrði og geti 

heilshugar sinnt bæði heimilislífi og vinnu, ásamt því er heilbrigðis- og félagsþjónusta fyrir 

einstæða foreldra talin mun betri þar en í Bandaríkjunum. Auk þess er ekki hægt að alhæfa 

um að staða einstæðra foreldra sé sú sama all staðar, heldur mætti telja að staða þeirra fari 

að miklu leyti eftir því hvar í heiminum við erum stödd. Í kjölfarið má enn og aftur nefna að 

ein af megin rökum þess að leyfa ætti einhleypum konum að fara í tæknifrjóvgun hér á landi 

voru þau að staða einstæðra foreldra á Íslandi séu talin fremur sterk og samræmist það 

stöðu kvennanna í þessari rannsókn (Þingskjal 992, 2007-2008).  

5.3 Upplifun á foreldrahlutverkinu og uppeldi án annars foreldris 

Í frásögnum viðmælenda er áberandi hversu dásamlegt þeim þykir móðurhlutverkið vera. 

Allar konurnar töluðu um á einn eða annan hátt að það að eignast barn hafi verið eitthvað 

sem þær hafi þráð lengi og eru mjög þakklátar fyrir að nú sé það orðið að veruleika. Eins og 

fyrr segir kemur fram bæði hjá Newman (1999) og einnig Beauvoir (2011) að 

móðurhlutverkið sé talið náttúruleg köllun kvenna og að allt í eðli og líkama konunnar beini 

henni í þá átt að ala af sér afkvæmi.  

Newman (1999) fjallar um að talið sé að kona öðlist heildstæðari sjálfsmynd þegar hún 

kynnist móðurhlutverkinu, einn viðmælandi talaði um að það að eignast barnið hafi verið 

ákveðinn léttir fyrir sig og að nú sé hún ekki eins upptekin af því að horfa á alla karlmenn sem 

hugsanlega feður barna sinna, að nú sé hún sátt. Önnur talar um að móðurtilfinningin hafi 

strax komið þegar hún fékk barnið fyrst í fangið. Samt sem áður nefnir Stanworth (1987) að 

það séu einnig til konur sem finna enga köllun til móðurhlutverksins og finna enga sérstaka 

þörf til þess að eignast barn. Einnig eru til konur sem eignast barn einungis að ósk maka síns 

en dreymir ekki endilega um það sjálfar. 

Einhleypar konur sem fara í tæknifrjóvgun hafa í raun þá sérstöðu að barn þeirra mun 

aðeins eiga eitt skilgreint foreldri (Þingskjal 992, 2007-2008). Í niðurstöðum koma fram 

upplifanir kvennanna á því að vera einstæð móðir og að ala barn upp án föður. Þær töluðu 

um kostina og áskoranir sem því fylgja að vera einar um uppeldið og ábyrgðina. Áberandi var 

að þær nefndu allar að kostir þess að vera einar um uppeldið væru þeir að þá stjórna þær 

öllu er varðar reglur og venjur barnsins, einnig kom fram að þeim þætti kostur að þurfa ekki 

að senda barnið frá sér einhverja daga í mánuði. Einn viðmælandi talar um að hún geti ekki 

séð einhverja karlmenn á bakvið sæðisgjafa og talar um að þetta sé ekki einhver pabbi og er 

hægt að sjá samræmi á milli þess og 6. greinar barnalaga nr. 76/2003 þar sem segir að maður 

sem gefur sæði til annarrar konu en eiginkonu eða sambúðarkonu sé ekki skilgreindur sem 

faðir barnsins.  

Þegar einhleyp kona fer í tæknifrjóvgun er samt sem áður hægt að segja að karlmaður 

komi við sögu þó svo að hann sé ekki skilgreindur faðir barnsins, hann hefur í raun einungis 

það hlutverk að vera skilgreindur „sæðisgjafi“ og kemur ekkert nálægt umönnun og uppeldi 

barnsins og hittir jafnvel aldrei barnið (Hertz, 2002). Einn viðmælandi talaði um að erfiðasti 

hluti ákvörðunarinnar við að fara þessa leið væri að þá væri hún að hafa pabbann af barninu 

sínu og að hún væri enn að sætta sig við þá staðreynd.  

Þegar þessi mál eru rædd hafa margir velt fyrir sér hvort barn þurfi ekki á föðurímynd 

eða karlímynd að halda í lífi sínu og hvaða áhrif föðurleysi gæti haft. Sigrún Júlíusdóttir 

(2001) fjallar um að skiptar skoðanir séu á milli fræðimanna um hvort kynímynd skipti máli í 

uppeldi barna, sumir vilja meina að kynímynd skipti ekki öllu máli á meðan aðrir haldi því 

fram að kynímyndarmótun hafi mikið að segja þegar kemur að tengslamyndun og 

félagslegum samskiptum. Hamner og Turner (1985) tala um að það hljóti að skipta máli 

hvernig föðurleysið er tilkomið og hver sé félagsleg staða fjölskyldunnar. Feður eru vissulega 

mikilvægir en föðurlaus börn geta þrátt fyrir það átt sterka karl- eða föðurímynd innan 

stórfjölskyldunnar eða vinahóps sem getur dregið úr hugsanlega neikvæðum áhrifum þess að 

eiga ekki föður. Í þessari umræðu nefndu allir viðmælendur að þeim finnist betra að vera 

einar um uppeldi barnsins heldur en að þurfa jafnvel að vera í erfiðum samskiptum við 

barnsföður sinn. Þær töluðu allar um að hafa orðið vitni að eða vitað um slík dæmi þar sem 

konur eru í endalausri baráttu við feður barna sinna og þau slæmu áhrif sem því fylgja. Sigrún 

Júlíusdóttir (2001) nefnir að ef báðir foreldrar eru til staðar en búa ekki saman þá getur það 

vissulega hjálpað til með ábyrgð og skyldur gagnvart barninu að vera tveir um 

foreldrahlutverkið. Samt sem áður getur það líka skapað flókin og erfið samskipti ef 

foreldrarnir eiga í erfiðleikum með að komast að samkomulagi um hvernig uppeldi og 

umgengni skuli vera háttað sem gæti leitt til aukinnar streitu og tilfinningalegs ójafnvægis hjá 

allri fjölskyldunni.  

Allir viðmælendur tala um að hafa undirbúið sig vel fyrir að verða einar í foreldrahlutverkinu 

og taka fram að þær muni leggja sig fram um að veita barninu öruggt uppeldi og alla þá ást og 

umhyggju sem þær hafa að gefa. Þess má geta að samkvæmt Chan, Raboy og Patterson (1998) 

skiptir ást og umhyggja foreldra ásamt því að grunnþörfum barnsins sé mætt miklu máli er 

varðar jákvæða eða neikvæða útkomu fyrir barnið og eru þeir þættir taldir vega þyngra heldur 

en ef barn elst upp í óhefðbundnu fjölskylduformi. Vissulega getur staða einstæðra foreldra verið 

mismunandi þegar kemur að lífsgæðum en það fer samt sem áður að miklu leyti eftir því hvaða 

félags- og fjölskyldustefna ríkir í hverju samfélagi og er staða einstæðra foreldra ekki eins alls 

staðar (Sigrún Júlíusdóttir, 2001; Casey og Maldonado, 2012). 

5.4 Barnið og uppruninn 

Í niðurstöðum kemur skýrt fram í frásögnum kvennanna að þeim þykir öllum mikilvægt að 

börn þeirra fái að vita með hvaða hætti þau urðu til og að ekki eigi að halda því leyndu fyrir 

þeim. Af viðmælendum voru fjórar sem völdu þekktan gjafa og tvær sem völdu óþekktan. 

Þrátt fyrir mismunandi val á sæðisgjöfum hyggjast allar konurnar segja börnum sínum frá 

með hvaða hætti þau urðu til. Samkvæmt barnalögum nr. 76/2003 á barn rétt á að þekkja 

báða foreldra sína. Samt sem áður er það ekki svo með börn einhleypra kvenna sem fara í 

tæknifrjóvgun, þau fá jafnvel aldrei að þekkja hinn helminginn af sér. Þær konur sem völdu 

þekktan gjafa töluðu um að ekkert annað hefði komið til greina og fannst þeim mjög 

mikilvægt að barn sitt ætti þann kost að geta leitað uppruna síns og fengið að vita eitthvað 

um sæðisgjafann. Áhugavert var að hinum tveimur sem völdu óþekktan gjafa fannst sá hluti 

ekki svo mikilvægur en þeim fannst samt sem áður mikilvægt að barnið fengi að vita hvernig 

það varð til og að það ætti ekki pabba.  

Hægt er að velta fyrir sér af hverju svo mikil áhersla er lögð á að fá að vita um uppruna 

sinn. Fyrir marga er það vissulega mjög mikilvægt en fyrir aðra er það ekki svo mikilvægt. 

Mætti velta fyrir sér hvort umræður samfélagsins, menning og nánasta umhverfi 

einstaklingsins hafi áhrif á þessi viðhorf. Í rannsókn Marquardt og félaga (2010) kemur fram 

að uppkomnum einstaklingum, sem getnir hafa verið með tæknifrjóvgunum, finnst að börn 

sem verða til með þessum hætti ættu að fá að vita allt. Þau ættu rétt á að fá upplýsingar um 

getnaðinn, sæðisgjafann og fjölskyldu hans, einnig ef þau ættu hugsanleg hálfsystkini. Það 

kom þó sérstaklega fram hjá Marquardt og félögum (2010) að börn sem getin hafa verið með 

óþekktum gjafa eru ósáttari við fyrirkomulagið en önnur vegna þess að þau hafa engan 

möguleika á að nálgast upplýsingar um gjafann. Ástæða þykir að leggja áherslu á að hjá 

Marquardt og þeim (2010) komu líka fram einstaklingar sem sögðu að sér liði vel með að 

hafa verið getin með tæknifrjóvgun og segja þetta hafa nær engin áhrif á sig, að þeir séu 

stoltir og ánægðir með fjölskyldu sína og finnst þeir hafa verið velkomnir í þennan heim. Því 

má draga þá ályktun að viðhorfin til þess að vita um uppruna sinn eru mismunandi og jafnvel 

einstaklings- og menningarbundin. Að mati rannsakanda er augljóst að þörf er á fleiri 

rannsóknum sem miða að því að kanna þau viðhorf hjá þeim einstaklingum sem eru staddir í 

þessari stöðu sjálfir. Rannsókn Marquardt og félaga byggir eingöngu á bandarískum 

raunveruleika og er hugsanlegt að niðurstöður gætu orðið allt aðrar ef slík rannsókn yrði 

framkvæmd á Íslandi eða annars staðar í heiminum. 

Ætla má að það skipti töluverðu máli hvenær, hvar og hvernig börnum er sagt frá 

uppruna sínum. Þroski barnsins, fjölskyldutengsl og persónueinkenni hljóta að skipta máli 

fyrir viðbrögð barns við slíkum fréttum. Í rannsókn Golombok og fleiri (1996) er gefið til 

kynna að ef upplýsingum um getnað sé haldið leyndum fyrir 4 – 8 ára barni þá muni það 

líklegast ekki hafa vanda í för með sér á þeim tíma, að það skipti í raun ekki máli hvort þau 

viti sannleikann þá eða ekki. Golombok og félagar (1996) halda því fram að helsti vandi barna 

varðandi uppruna sinn birtist fyrst og fremst á unglingsárunum og að það sé mikilvægt að 

slíkar upplýsingar séu borðliggjandi á þeim tíma og ekki haldið leyndum fyrir þeim. Á 

unglingsárum er sjálfsmyndin í mikilli mótun og samskipti við foreldra gjarnan flókin. Auknar 

líkur eru á að unglingar glími við ýmsan hegðunar- og tilfinningavanda, ásamt því eykst 

forvitni þeirra á ýmsum sviðum, þá meðal annars aukin forvitni varðandi uppruna sinn 

(Golombok og fleiri, 1996). 

Viðmælendur töluðu flestir um að segja barni sínu frá þegar það hefði nægilegan þroska 

til. Engin kvennanna hefur sagt barni sínu nákvæmlega frá hvernig það varð til, þær sem hafa 

eitthvað rætt þetta við barnið hafa einungis sagt því frá að það eigi ekki pabba. Þess má geta 

að allar konurnar eiga fremur ung börn og var elsta barn viðmælanda rúmlega fjögurra ára. 

Það var samt sem áður áhugavert að heyra að allar vildu vera opnar við börn sín um þessa 

hluti og að þær hyggðust ræða þessi mál á hreinskilin hátt við þau. Ein kvennanna nefndi að 

hún vildi vera sú fyrsta sem myndi ræða við barnið um uppruna þess og með hvaða hætti 

það varð til, hún lýsti áhyggjum sínum yfir að hún yrði líklegast fyrir vonbrigðum ef barn 

hennar myndi fá að heyra þetta frá einhverjum öðrum en frá sér.  

Ætla mætti að allur gangur sé á því hvernig börnum farnast í aðstæðum sem þessum og 

hefur gjarnan verið lögð áhersla á að aðrir þættir vegi þyngra um afdrif barna sem getin hafa 

verið með tæknifrjóvgun, hvort sem um er að ræða með þekktri eða óþekktri gjafakynfrumu. 

Eins og áður hefur komið fram þá er það að alast upp í öruggu umhverfi, fá stuðning og 

ástríkt uppeldi, skýran ramma, góða eftirfylgni frá foreldrum og að foreldrar séu næmir á 

þarfir barnsins, talið mikilvægara þegar afdrif barna eru skoðuð fremur en ef barnið elst upp 

hjá einstæðu foreldri eða í óhefðbundnu fjölskylduformi (Chan, Raboy og Patterson, 1998; 

Hertz og Ferguson, 1997; Mannis, 1999; Newman, 1999; Sigrún Júlíusdóttir, 2001). Allar 

konurnar tala um að hafa verið vel undirbúnar og meðvitaðar um ákvörðun sína og þær 

áskoranir sem geta fylgt því að eignast barn með þessum hætti. Þær tala meðal annars um 

að gefa barni sínu tvöfalda ást og umhyggju, þær hafa góðan stuðning fyrir sig og barnið og 

eru afar þakklátar fyrir að fá að upplifa móðurhlutverkið. 

6 Lokaorð 

Niðurstöður þessarar rannsóknar eru mikilvægar að því leyti að aldrei áður hefur verið 

framkvæmd rannsókn hér á landi á viðhorfum og upplifunum einhleypra kvenna sem eignast 

barn/börn með tæknifrjóvgun. Rannsakandi telur því að niðurstöður geti gefið bæði fagfólki 

sem starfar með þessum hópi og konum sem hyggjast ganga þá leið betri innsýn í veruleika 

þeirra sem nú þegar hafa reynslu af slíku ferli. Rannsókn þessi tekur aðeins mið af 

upplifunum sex íslenskra kvenna og er því ekki hægt að fullyrða að allar konur hér á landi 

sem fara þessa leið séu í sömu stöðu og þær sem hér um ræðir. Þrátt fyrir það er margt líkt 

að finna í frásögnum kvennanna í þessari rannsókn og gæti það gefið ákveðnar vísbendingar. 

Rannsakandi telur niðurstöður geta gefið ágæta mynd af reynslu kvenna í þessari stöðu og 

hvað þær eru að upplifa og velta fyrir sér, þá meðal annars varðandi ákvörðun sína, 

foreldrahlutverkið og uppruna barnsins. Í kjölfar þessarar rannsóknar væri áhugavert að 

skoða stærri og breiðari hóp kvenna og fá að heyra upplifanir frá fleirum sem standa í sömu 

sporum og athuga hvort um svipuð viðhorf og upplifanir er að ræða og hjá konunum í þessari 

rannsókn. 

Tæknifrjóvganir einhleypra kvenna er tiltölulega nýtt úrræði hér á Íslandi og eru 

einhleypar konur sem velja þessa leið til barneigna í raun sérstæður hópur. Sérstaða þeirra 

felst meðal annars í því að þær velja það að vera einstæðar mæður og að sjá um 

móðurhlutverkið án þess að reiða sig á annað foreldri eða félagslega kerfið varðandi afkomu 

eða aðstoð við uppeldishlutverkið. Niðurstöður greina glögglega frá því að konurnar höfðu 

meðvitað komið sér upp sterku stuðningsneti í kringum sig og barnið og töldu þær sig hafa 

verið vel undirbúnar og búa yfir nægum styrk til að mæta hinum ýmsu áskorunum sem 

foreldrahlutverkinu gjarnan fylgir.  

Þegar litið er til framtíðarrannsókna gæti verið áhugavert að skoða félags- og 

fjárhagslega stöðu þessa sérstæða hóps einstæðra mæðra með það að markmiði að bera 

saman stöðu þeirra við stöðu annarra einstæðra mæðra. Ásamt þessu væri jafnvel ástæða til 

að skoða viðhorf fagfólks til þessa úrræðis og hvað því finnst að megi betur fara í þjónustu 

við þennan hóp.  

Þegar lengra dregur og börn þessara kvenna fara að nálgast fullorðinsaldur væri 

áhugavert að skoða hvernig þeim vegnar í lífinu og fá að heyra þeirra viðhorf og upplifanir af 

því að hafa alist upp innan þessa fjölskylduforms. Slík rannsókn væri nær ómissandi að mati 

rannsakanda þar sem umræður um velferð þessara barna eru nær alltaf í brennidepli þegar 

fjallað er um þessa leið til barneigna ásamt ýmsum siðferðislegum álitamálum er varða 

tæknifrjóvganir. 

Félagsráðgjafar eiga fullt erindi við að sinna málefnum þeirra sem nýta sér tækn-

ifrjóvganir. Félagsráðgjafar veita einstaklingum og fjölskyldum þeirra stuðning í ákvarðana-

tökunni og einnig í gegnum allt ferlið. Þó svo að fæstar konurnar í þessari rannsókn hafi  nýtt 

sér félagsráðgjöf er, eins og áður hefur komið fram, slík þjónusta svo sannarlega í boði hér á 

landi og fólk nýtir sér hana. Þegar staðið er frammi fyrir mikilvægum og persónulegum 

ákvörðunum þá er næstum öruggt að upp komi ýmsar spurningar varðandi þær breytingar 

sem geta átt sér stað í kjölfarið ásamt ýmsum efasemdum um hvort rétt ákvörðun sé tekin. 

Félagsráðgjafi með heildarsýn að leiðarljósi gæti aðstoðað fólkið við að sjá stóru myndina og 

hjálpað þeim að koma auga á alla þá þætti er ber að huga að. Með valdeflingu að vopni getur 

félagsráðgjafinn aðstoðað fólk við að koma auga á styrkleika sína og nýta þá til að ná valdi á 

eigin lífi. 

Bæði í almennri umræðu og fræðiritum má greina mörg mismunandi viðhorf gagnvart 

frjósemistækni og eru ýmis mál varðandi tæknifrjóvgun mjög umdeild. Það sem rannsakandi 

upplifði í gegnum þetta ferli var að viðhorf kvenna sem fara þessa leið til barneigna eru gjarnan 

þau að þessi leið sé ekki sú fyrsta sem þær hefðu kosið og að þeim fannst hún fremur 

óhefðbundin þegar hugað er að barneignum. Allir þrá að eignast maka eða lífsförunaut til að 

deila fjölskyldu með. Það er ekki fyrr en einstaklingur stendur frammi fyrir ákveðnum 

tímamótum eða áskorunum sem að reynir á raunveruleg viðhorf hans. Allar konurnar höfðu 

góða reynslu af þessu ferli og eru mjög þakklátar í dag en engin þeirra hefði valið þessa leið sem 

fyrsta kost. En þar sem hver og einn einstaklingur ræður ekki alfarið örlögum sínum er hægt að 

líta svo á að þessi leið til barneigna hafi verið eins og himnasending inn í líf þessara kvenna. 

 

 

Katrín Magnúsdóttir 

 



93 

Heimildaskrá 

Alþýðusamband Íslands. (2013). Breytingar á lögum um fæðingarorlof. Sótt 1. október 2013 
af: http://www.asi.is/desktopdefault.aspx/tabid-2/19_read-3528. 

ART Medica. (e.d.). Barnleysi – meðferð með tæknifrjóvgun. Sótt 15. maí 2013 af 
http://www.artmedica.is/doc/131/Barnlaus.pdf 

ART Medica. (e.d.-a). Saga. Sótt 25. september 2013 af http://artmedica.is/id/406 

ART Medica. (e.d.-b). Um fyrirtækið. Sótt 25. september 2013 af http://artmedica.is/id/415 

ART Medica. (e.d.-c). Félags- og sálfræðiráðgjöf. Sótt 18. nóvember 2013 af 
http://artmedica.is/id/399 

Ástríður Stefánsdóttir. (2010). Foreldrahlutverk og fjölskyldutengsl – siðferðilegar 
vangaveltur. Um gjafaegg, gjafasæði og staðgöngumæðrun. Í Þórhildur Líndal (Ritstjóri). 
Heiðursrit Ármanns Snævarr (bls.15-33). Reykjavík: Rannsóknastofnun Ármanns Snævarr 
um fjölskyldumálefni. 

Barnalög nr.76/2003  

Beauvoir, S. D. (2011). The second sex. Vintage books: London 

Blyth, E. og Kramer, W. (2010). „My daddy´s name is donor“: Read with caution! Sótt 26. 
október 2013 af http://www.bionews.org.uk/page_65970.asp  

Boivin J., Appleton T. C., Baetens P., Baron J., Bitzer J., Corrigan E. o.fl. (2001). Guidelines for 
counselling in infertility: Outline version. Human Reproduction, 16(6), 1301-1304. 

Casey, T. og Maldonado, L. (2012). Worst off – Single-parent families in the United States: A 
cross- national comparison of single parenthood in the U.S. and sixteen other high-income 
countries. Sótt 26. október 2013 af 
http://www.legalmomentum.org/sites/default/files/reports/worst-off-single-parent.pdf 

Chan, R.W., Raboy, B. og Patterson, C. J. (1998). Psychosocial adjustment among children 
conceived via donor insemination by lesbian and heterosexual mothers. Child 
development, 69(2), 443-457. 

Cryos. (e.d.). The worlds largest sperm bank. Cryos international: Denmark. 

Cryos/Danmark. (e.d.). Donorerne. Sótt 2. október 2013 af http://dk-
da.cryosinternational.com/donorsaed/donorerne/  

Donor conception network. (e.d.). Making your decision: Is donor conception right for you? 
Sótt 2. október 2013 af http://www.dcnetwork.org/solo-mums/making-your-decision 

Eshre. (2012). The world's number of IVF and ICSI babies has now reached a calculated total 
of 5 million. Sótt 23. október 2013 af http://www.eshre.eu/Press-Room/Press-
releases/Press-releases-ESHRE-2012/5-million-babies.aspx 

Esterberg, K. (2002). Qualitative methods in social research. Boston: McGraw-Hill. 

http://www.asi.is/desktopdefault.aspx/tabid-2/19_read-3528
http://www.artmedica.is/doc/131/Barnlaus.pdf
http://artmedica.is/id/415
http://artmedica.is/id/399
http://www.dcnetwork.org/solo-mums/making-your-decision


94 

Farley, O.W., Smith,L.L., Boyle, S.W. (2006). Introduction to social work (10.útgáfa). United 
States of America: Pearson. 

Golombok, S. (2002). Parenting and the pshychological development of children in ART 
families. Í M. H. Bornstein (ritstjóri). Handbook of parenting: Being and becoming a 
parent (bls.339-360). Lawrence Erlbaum associates, publishers: New Jersey. 

Glombok, S., Brewaeys, A., Cook, R., Giavazzi, M. T., Guerra, D., Mantovani, A., Hall E., 
Crosignani, P. G. og Dexeus, E. (1996). The European study of assisted reproduction 
families: family functioning and child development. Human Reproduction, 11(10), 2324-
2331.  

Golombok, S., Readings, J., Blake, L., Casey, P., Mellish, L., Marks, A. og Jadva, V. (2011). 
Children conceived by gamete donation: Psychological adjustment and mother-child 
relationships at age 7. Journal of family psychology, 25(2), 230-239. 

Gottlieb, Lalos og Lindblad. (2000). Disclosure of donor insemination to the child: the impact 
of Swedish legislation on couples' attitudes. Human reproduction, 15(9), 2052-2056. 

Hagstofa Íslands. (e.d.). Giftingar og skilnaðir: Lok hjúskapar og skilnaðir að borði og sæng 
1951-2011. Sótt 17. nóvember 2013 af 
http://www.hagstofan.is/Hagtolur/Mannfjoldi/Giftingar-og-skilnadir 

Hagstofa Íslands. (e.d.-a). Giftingar og skilnaðir: Hjónavígslur 1951-2011. Sótt 17. nóvember 
2013 af http://www.hagstofan.is/Hagtolur/Mannfjoldi/Giftingar-og-skilnadir 

Hagstofa Íslands. (2013). Mannfjöldaþróun 2012 [rafræn útgáfa]. Hagtíðindi, 94(10), 1-24. 

Hamner, T. J. og Turner, P. H. (1985). Parenting in contemporary society. Prentice-Hall, inc.: 
New Jersey. 

Hanna Björg Sigurjónsdóttir. (2006). Valdefling: Glíma við margrætt hugtak. Í Rannveig 
Traustadóttir (ritstjóri), Fötlun: Hugmyndir og aðferðir á nýju fræðasviði (bls. 66-80). 
Reykjavík: Háskólaútgáfan. 

Helga Jónsdóttir. (2003). Viðtöl sem gagnaöflunaraðferð. Í Sigríður Halldórsdóttir og Kristján 
Kristjánsson (ritstjórar), Handbók í aðferðafræði og rannsóknum í heilbrigðisvísindum. 
(bls. 67-84). Akureyri: Háskólinn á Akureyri. 

Helga Sól Ólafsdóttir. (e.d.). Counselling and ART. Sótt 18. nóvember 2013 af 
http://ncbio.org/nordisk/arkiv/Abstract-Helga-Sol-Olafsdottir-Bioethic-26-1.08.13.pdf 

Helga Sól Ólafsdóttir. (2006). Ófrjósemi – Lausnir og lífsgæði. Í Sigrún Júlíusdóttir og Halldór 
Sig. Guðmundsson (ritstjórar), Heilbrigði og heildarsýn: Félagsráðgjöf í 
heilbrigðisþjónustu (bls. 211-225). Reykjavík: Háskólaútgáfan og RBF. 

Hertz, R. (2002). The father as an idea: A challenge to kinship boundaries by single mothers. 
Symbolic interaction, 25(1), bls 1-31. 

Hertz, R. og Ferguson, F. I. T. (1997). Kinship strategies and self-sufficiency among single 
mothers by choice: Post modern family ties. Qualitative sociology, 20(2), 187-209.  

Hoch, S.J., Kunreuther, H. C. og Gunther, R. E. (2001). Wharton on making decisions. John 
Wiley ands sons, Inc: New York. 

Human fertilisation and embryology authority. (2012). Talk to your child about their origins. 
Sótt 2. október 2013 af http://www.hfea.gov.uk/116.html 

http://www.hagstofan.is/Hagtolur/Mannfjoldi/Giftingar-og-skilnadir
http://www.hagstofan.is/Hagtolur/Mannfjoldi/Giftingar-og-skilnadir
http://ncbio.org/nordisk/arkiv/Abstract-Helga-Sol-Olafsdottir-Bioethic-26-1.08.13.pdf
http://www.hfea.gov.uk/116.html


95 

Jadva, V., Freeman, T., Kramer, W. og Golombok, S. (2009). The experiences of adolescents 
and adults conceived by sperm donation: comparisons by age of disclosure and family 
type. Human Reproduction, 24(8), 1909-1919. 

Jones, B. D. (2003). Single motherhood by choice, libertarian feminism, and the uniform 
parentage act. Texas journal of women and the law, 12, 419-449. 

Karl, M. (1995). Women and empowerment: Participation and decision making. Zed books 
Ltd: London and New Jersey. 

Kristeva, J., Jardine, A. og Blake, H. (1981). Women´s time. Signs, 7(1), 13-35 

Kvale, S. og Brinkmann, S. (2009). Interviews- Learning the craft of qualitative research 
interviews. Thousand Oaks: Sage Publications.  

Landspítali Háskólasjúkrahús. (e.d.). Félagsráðgjöf. Sótt 18. nóvember 2013 af 
http://www.landspitali.is/?PageID=14209 

Lee, J. A. B. (1996). The empowerment approach to social work practice (4.útgáfa). Í Francis 
J. Turner (ritstj.). Social work treatment. The free press: New York. 

Luce, M. F., Payne, J. W. og Bettman, J. R. (2001). The emotional nature of decision trade-
offs. Í Stephen J. Hoch og Howard C. Kunreuther (ritstj.), Wharton on making decisions. 
(bls.17-35). John Wiley ands sons, Inc: New York.  

Lög um almannatryggingar nr. 100/2007. 

Lög um breytingu á lögum nr. 95/2000, um fæðingar- og foreldraorlof, með síðari 
breytingum (hækkun greiðslna og lenging). 

Lög um  persónuvernd og meðferð persónuupplýsinga nr. 77/2000. 

Lög um tæknifrjóvgun og notkun kynfrumna og fósturvísa manna til stofnfrumurannsókna nr. 
55/1996. 

Mannis, V.S. (1999). Single mothers by choice. Family relations, 48(2), 121-128. 

Marquardt, E., Glenn, N. og Clark, K. (2010). My daddy´s name is donor – A new study of 
young adults conceived through sperm donation. Institude for American values: New 
York. 

Mazor, A. (2004). Single motherhood via donor insemination (DI): Separation, absence, and 
family creation. Contemporary family therapy, 26(2), 199-215. 

Murdach, A. D. (2009). Making difficult decisions [rafræn útgáfa]. Social work, 54, 371-373.  

Neuman, W. L. (2006). Social Research Methods. Qualitative and Quantitative approaches (6. 
útgáfa). Boston: Pearson Education Inc. 

Newman, D. M. (1999). Sociology of families. Pine Forge Press: Thousand Oaks, California, 
London, New Deli. 

Ólafsdóttir, H., Wikland, M. og Möller, A. (2009). Access to artificial reproduction technology 
in the Nordic countries in 2004. Acta obstetricia et gynecologica, 88, 301-307. 

Ólafsdóttir, H., Wikland, M. og Möller, A. (2013). Nordic couples’ decision-making processes 
during assisted reproduction treatments. Sexual and reproductive healthcare, 4, 49-55.  

Payne, M. (2005). Modern social work theory (3.útgáfa). Palgrave macmillan: New York. 

http://www.landspitali.is/?PageID=14209
http://www.althingi.is/altext/stjt/2000.095.html


96 

Ragnheiður Ingibjörg Bjarnadóttir, Hilmar Björgvinsson og Tanja Þorsteinsson. (2012). 
Tæknifrjóvgun. Í Ragnheiður I. Bjarnadóttir, Guðrún Garðarsdóttir, Alexander K. 
Smárason og Gestur I. Pálsson (ritstjórar), Skýrsla frá fæðingarskráningunni fyrir árið 
2011 (bls. 8-9). Landspítali Háskólasjúkrahús: Kvenn- og barnasvið. 

Readings, J., Blake, L., Casey, P., Jadva, V. og Golombok, S. (2012). Secrecy, disclosure and 
everything in-between: Decisions of parents of children conceived by donor insemination, 
egg donation and surrogacy. National institute of health: University of Cambridge. 

Reglugerð um tæknifrjóvgun nr. 144/2009. 

Ritzer, G. (2000). Modern sociological theory (5. Útgáfa). New York: McGraw-Hill Higher 
Education. 

Rowlands, J. (1998). A word of the times, but what does it mean? Empowerment in the 
discourse and practice of development. Í Haleh Afshar og Mary Maynard (ritstj.), Women 
and empowerment: Illustrations from the Third World. St.Martins press, inc: New york. 

Ríkisútvarpið. (2013). Einstakar mæður stofna félag. Sótt 20. maí 2013 af 
http://www.ruv.is/mannlif/einstakar-maedur-stofna-felag 

Rúnar Helgi Andrason. (2003). Kerfisbundin greining þjónustukerfa. Í Sigríður Halldórsdóttir 
og Kristján Kristjánsson (ritstjórar), Handbók í aðferðafræði og rannsóknum í 
heilbrigðisvísindum. (bls. 461-474). Akureyri: Háskólinn á Akureyri. 

Schultz, M. M. (1990). Reproductive technology and intent-based parenthood: An 
opportunity for gender neutrality. Berkeley Law Scholarship Repository. Sótt2.nóvember 
2013 af 
http://scholarship.law.berkeley.edu/cgi/viewcontent.cgi?article=1343&context=facpubs 

Shanner, L. og Nisker, J. (2001). Bioethics for clinicians: 26. Assisted reproductive 
technologies. Canadian medical association journal, 164(11), 1589-1594.  

Sigrún Júlíusdóttir. (2001). Fjölskyldur við aldahvörf. Háskólaútgáfan: Reykjavík. 

Sigurður Kristinsson. (2003). Siðfræði rannsókna og siðanefndir. Í Sigríður Halldórsdóttir og 
Kristján Kristjánsson (ritstjórar), Handbók í aðferðafræði og rannsóknum í 
heilbrigðisvísindum. (bls.161-179). Akureyri: Háskólinn á Akureyri. 

Sigurlína Davíðsdóttir. (2003). Eigindlegar og megindlegar rannsóknaraðferðir? Í Sigríður 
Halldórsdóttir og Kristján Kristjánsson (ritstjórar), Handbók í aðferðafræði og 
rannsóknum í heilbrigðisvísindum. (bls. 219-236). Akureyri: Háskólinn á Akureyri. 

Simelela, N. (2006). Women's access to modern methods of fertility regulation. International 
journal of gynecology and obstetrics, 94(3), 292-300. 

Stanworth, M. (1987). Reproductive technologies: Gender, motherhood and medicine. Polity 
press: Cambridge. 

Umboðsmaður barna. (e.d.) Stutt umfjöllun um samning Sameinuðu þjóðanna um réttindi 
barnsins. Sótt 28. október 2013 af http://barn.is/barn/adalsida/barnasattmalinn/ 

Valentich, M. (1996). Feminist theory and social work practice (4.útgáfa). Í Francis J. Turner 
(ritstj.). Social work treatment. The free press: New York. 

Valgerður Halldórsdóttir. (2012). Hver er í fjölskyldunni: skilnaðir og stjúptengsl. Vaka-
Helgafell: Reykjavík. 

http://www.ruv.is/mannlif/einstakar-maedur-stofna-felag
http://www.sciencedirect.com/science/journal/00207292
http://www.sciencedirect.com/science/journal/00207292


97 

 Vander Zanden, J.W.(1993). Sociology: The core (3.útgáfa). McGraw-Hill international 
editions. The Ohio state university: Singapore. 

Worell, J. og Remer, P. (2003). Feminist perspectives in therapy: Empowering diverse women 
(2.útgáfa). John Wiley and sons, Inc.: Canada. 

Þingskjal 992. (2007-2008). Frumvarp til laga um breytingu á lögum nr. 55/1996, um 
tæknifrjóvgun og notkun kynfrumna og fósturvísa manna til stofnfrumurannsókna, með 
síðari breytingum. Alþingistíðindi A-deild, 135, 620.  

Þórður Óskarsson. (2001, júní). Tæknifrjóvganir á Íslandi: Þróun starfseminnar. Læknablaðið, 
87, bls 703-704. 





99 

Fylgiskjal I: Viðtalsvísir 

Einstakar mæður: Tæknifrjóvganir einhleypra kvenna: Viðtalsrammi  

Ákvörðunin og hver var ástæða ákvörðunar? 

Var löng íhugun og upplýsingaöflun áður en ákvörðun var tekin? 

Hvers konar upplýsingar voru skoðaðar? Hvaða hugsanir fóru helst í gegnum hugann? 

Fékkstu stuðning frá nákomnum aðilum? Hverjum? Hvernig? 

Við hvern nákomin sagðiru fyrst frá þessari hugmynd? Hvernig voru viðbrögðin? 

Upplifun af tæknifrjóvgunarferlinu?  

Félagsráðgjöf? 

Líðan og væntingar? 

Voru einhverjar áhyggjur? Hverjar? 

Ýmsar hugsanir og vangaveltur sem komu upp 

Upplifun af Móðurhlutverkinu? 

Uppeldið sem einstætt foreldri? Uppeldi án föðurs eða annars foreldri? Kostir? Gallar?  

Hverjar eru mikilvægar manneskjur í lífi barnsins? 

Færðu aðstoð við uppeldi eða umsjá barnsins? Hvaða? Hver? Hvernig? 

Hver er upplifun þín af viðhorfum annarra?  

Hver eru þín viðhorf til réttinda barnsins til að þekkja báða foreldra?  

Veit barnið um uppruna sinn eða ekki nú þegar? Viðbrögð barnsins? Helstu spurningar 

barnsins?  

Valin sæðisgjafi, er hann nafnlaus eða ekki? Hvað finnst þér um það?  

Hvert er viðhorf þitt til þess að upplýsa barnið um uppruna þess? Hvenær? Hvernig? 

Hverjir geta verið hugsanlegir kostir og gallar þess að upplýsa barnið um uppruna þess?   

Hver er þín framtíðarsýn? Maki eða fleiri börn? Væntingar?   

Hver er þín sýn á framtíð fjölskyldunnar?  

Hafa viðhorf þín breyst í dag miðað við þann tíma þegar þú varst fyrst að taka ákvörðun? 

Hvernig?  

Er eitthvað sem þú hefðir viljað vita betur áður en þú fórst í þetta ferli? 

Fylgiskjal II: Upplýsingabréf um rannsóknina 

 

Kynningarbréf fyrir þátttöku í rannsókninni „Einstakar mæður - tæknifrjóvganir einhleypra 

kvenna“. 

 

Kæri viðtakandi 

Fyrirhuguð er rannsókn á vegum Félagsráðgjafardeildar Háskóla Íslands. Við leitum til þín þar 

sem þú hefur nýtt þér þjónustu tæknifrjóvgunar fyrir einhleypar konur sem leið til barneigna 

og viljum við bjóða þér að taka þátt í þessari rannsókn. 

Ábyrgðaraðili rannsóknarinnar er dr.Helga Sól Ólafsdóttir, félagsráðgjafi kvenna- og 

barnasvið Landspítalans. Netfang: helgasol@landspitali.is. sími: 543 3601 

Rannsakandi er Katrín Magnúsdóttir, meistaranemi í félagsráðgjöf við Háskóla Íslands. 

Netfang: kam6@hi.is sími: 616 7842. 

Tilgangur og markmið rannsóknarinnar er að skoða upplifun einhleypra kvenna sem hafa 

eignast barn/börn með aðstoð tæknifrjóvgunar. Tilgangurinn er að gefa konunum rödd og fá 

að heyra þeirra upplifanir þar sem engin rannsókn um þennan málaflokk hefur áður verið 

gerð á Íslandi. Fleiri konur eru að nýta sér þessa leið til barneigna hér á landi og annars 

staðar í heiminum og eflaust eru margar konur að íhuga þennan kost en hafa enn ekki tekið 

ákvörðun. Rannsókn af þessu tagi getur því verið gagnleg til að auka innsýn og þekkingu fólks 

á fjölskylduformi af þessu tagi og einnig virkað gagnleg fyrir þær konur sem eru að stíga inn í 

þetta ferli. 

Um er að ræða viðtalsrannsókn. Tekið er eitt viðtal við hvern þátttakanda og honum gefin 

kostur á að tjá sig meðal annars um tæknifrjóvgunarferlið, allt frá því að ákvörðun var tekin 

um að fara þessa leið til barneigna, um ástæðu ákvörðunar og upplifun á móðurhlutverkinu í 

kjölfarið. Einnig verða þátttakendur spurðir um viðhorf sitt til réttinda barnsins, að það fái að 

þekkja báða foreldra og hvort um leyndan eða þekktan sæðisgjafa hafi verið að ræða. Ásamt 

þessu er leitað eftir að  fá viðhorf þátttakenda á því hvenær eða hvort segja eigi barni frá því 

mailto:helgasol@landspitali.is
mailto:kam6@hi.is

að það var getið með þessum hætti. Þátttakendum er gefið frelsi til að tjá sig opinskátt um 

sýn sína á framtíðina, framtíð fjölskyldunnar og barnsins. Einnig væri vel þegið að fá allar 

athugasemdir sem gætu gefið vísbendingar um hvernig bæta megi þjónustu við þennan hóp.  

Nöfnum þátttakenda verður breytt og ekki verður hægt að rekja svörin og frásagnir til 

einstakra þátttakenda. Áætlað er að hvert viðtal muni taka að hámarki um 1 klukkustund. 

Rannsakandi Katrín Magnúsdóttir mun taka öll viðtöl við þátttakendur sem samþykkja að 

taka þátt í rannsókninni. Katrín er meistaranemi í félagsráðgjöf og er rannsóknin hluti af 

meistaraverkefni í MA námi til starfsréttinda. 

Þátttakendum ber engin skylda til að taka þátt í þessari rannsókn. Hægt er að hætta þátttöku 

hvenær sem er, án eftirmála og frekari skýringa. Þátttakendum er jafnframt frjálst að neita 

að svara ákveðnum spurningum. 

Leitað verður eftir skriflegu, upplýstu samþykki þátttakenda sem ákveða að taka þátt. Tími og 

staður viðtals er ákveðinn með samkomulagi við þátttakendur.  

Ávinningur af því að taka þátt í þessari rannsókn er einna helst sá að þátttakendum er gefin 

kostur á að láta rödd þessa málaflokks heyrast og eiga þátt í að gefa öðrum betri innsýn inn í 

veruleika og upplifanir þeirra sem skapa sér fjölskyldu með þessum hætti. Þátttaka getur 

einnig gefið ákveðna mynd sem gæti virkað sem hjálp við ákvarðanatöku annarra kvenna 

sem hyggjast fara þessa leið til barneigna. Áhætta er ekki talin fylgja þátttöku í rannsókninni. 

Ef erfiðar tilfinningar koma upp varðandi þátttöku í rannsókninni mun ábyrgðaraðili sjá um 

að viðkomandi fái viðeigandi aðstoð. 

Öll gögn um þátttakendur og þær upplýsingar sem þeir veita í rannsókninni verða 

meðhöndluð samkvæmt ströngustu reglum um nafleynd og trúnað og farið verður að 

íslenskum lögum varðandi persónuvernd, vinnslu og eyðingu gagna. Öll gögn tengd 

rannsókninni verða varveitt á öruggum stað í tölvu og varin með aðgangsorði eða í læstri 

hirslu. Öllum gögnum verður eytt að rannsókn lokinni, eigi síðar en í janúar 2014. 

 

Með kæru þakklæti, 

Dr. Helga Sól Ólafsdóttir, félagsráðgjafi  

Fylgiskjal III: Upplýst samþykki þátttakenda 

 

 

 

Upplýst samþykki fyrir þátttöku í rannsókninni „Einstakar mæður – tæknifrjóvganir 

einhleypra kvenna“ 

 

Ég undirrituð samþykki þátttöku í ofangreindri rannsókn, eftir að hafa fengið um hana 

upplýsingar af upplýsingablaði sem ég hef í minni vörslu. Mér er kunnugt um að ég get hætt 

þátttöku hvenær sem er án skýringa. 

 

        Dags.______________________ 

 

 

Nafn _____________________________________________ 

 

Þetta bréf er í tvíriti og heldur þátttakandi eftir öðru eintakinu 

 

Ef þú hefur spurningar um rétt þinn sem þátttakandi í þessari vísindarannsókn eða vilt hætta 

þátttöku í rannsókninni getur þú snúið þér til Vísindasiðanefndar, Hafnarhúsinu, Tryggvagötu 

17, 101 Reykjavík. Sími: 551 7100, fax: 551 1444, tölvupóstfang: visindasidanefnd@vsn.stjr.is 

 

 

mailto:visindasidanefnd@vsn.stjr.is

